
        
            
                
            
        

    
	aТЕОДОР ДРАЙЗЕР

	 

	ЖЕННИ ГЕРХАРДТ – 1

	(1-25-р бүлэг) 

	 

	“Улсын хэвлэлийн хэрэг эрхлэх хороо” Улаанбаатар хотноо 1966 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулагч Х. Лхамдорж

	
ТЕОДОР ДРАЙЗЕР БА ТҮҮНИЙ “ЖЕННИ ГЕРХАРДТ” ГЭДЭГ РОМАН

	Теодор Драйзер бол америкийн нэрт реалист зохиолч бөгөөд 1871— 1945 онд амьдарч АНУ-ын үнэн бодит амьдралыг уран сайхны олон дүрээр үлдээсэн хүн юм. Ядуу амьдралын эрхээр тэр арван настайгаасаа эхэлж ажил хийх болсон бөгөөд яваандаа сэтгүүлч болж сонины газар олон жил ажиллажээ. 

	Сонины ажилтны хувиар Драйзер энд тэнд явж америкийн баян хөрөнгөлөг болон бүр ядуу хоосон хүмүүсийн амьдралыг сайн мэдэх болсны дээр хөрөнгөтний нийгмийн бузар булай, өөдгүй явдлуудыг сонин хэвлэл тусган харуулж чаддаггүйг сайн мэдэж авчээ. 

	Залуу Драйзер зохиолч болохыг эрмэлзэн янз бүрийн уран зохиол уншивч бичих эвээ олохгүй байсан учир чадал нь ер хүрэхгүй мэт санагддаг байжээ. Гэвч Драйзер сэтгэлээр унаж мөнхүү хүслээ орхисонгүй, юуны урьд амьдралын дүрийг яг байгаа чигээр нь гаргаж урнаар илтгэхийг оролдохоор шийджээ. 

	Т. Драйзер 1900 онд анхныхаа роман “Керри эгч” гэдгээ бичсэн боловч хэвлэлээс тараагүй байхад нь тэр романыг хориглосон учир уг роман 7 жилийн дараа Англид анх хэвлэгджээ. Ноёрхогч хөрөнгөтний дургүйцлийг төрүүлсэн тэр мэт реалист зохиол америк уншигчдад ийнхүү аяндаа тарах болсон ажээ. Анхны иймэрхүү бэрхшээлийн өмнө Драйзер сөгдөн бууж өгсөнгүй. Гэвч уран зохиол бичих ажлаар дагнан хөөцөлдөх амьдралын бэл түүнд дутагдалтай байсан учир арваад жилийн дараа 1911 онд хоёр дахь роман “Женни Герхардт” аа дуусгаж мөн онд хэвлүүлжээ. 

	Энэхүү шинэ бүтээлийг хөрөнгөтний хэвлэл үзэн ядаж, “ядуу гэр бүлээ өлсгөлөнгөөс аврахын тул биеэ бузарласан хүүхнийг зөвтгөж яасан ч болохгүй” гэх зэргээр бичдэг байжээ. Тэглээ ч Драйзерын ном, уншигч олонд хүрч, зохиолчийн нэрийг нийтэд алдаршуулжээ. Үүнээс хойш төдий л удалгүй “Мөнгөн сангийн эзэн (1912 онд), “Аварга” (1914 онд), “Суутан” (1915 онд гэдэг гуравласан романаа Драйзер бичиж үүндээ шунахай капиталист Каупервудын байдал, баяжих гэсэн хүсэл, өөдгүй муухай арга залийг зурсан учир эдгээр нь америкийн хөрөнгөтнийг үхтэл нь айлгаж байжээ “Суутан” зохиол нь 1917 онд шүүхийн тогтоолоор хориглогдсон боловч 1923 онд дахин хэвлэгдэж олны хүртээл болсон байв. 

	Хөрөнгөтний байгууллын нөхцөлд хүний зол жаргал мөрөөдсөн эрмэлзэл нь хувийн баяжих гэсэн аминч үзэл рүү чирэн оруулж, ямар ч гэмт хэрэг хийхээс буцахгүй болгодгийг Драйзер “Америкийн эмгэнэлт явдал” гэдэг (1925 онд хэвлэгдсэн) хоёр дэвтэртээ харуулсан юм. Энэ зохиол бол Драйзерын бүтээлийн оргил нь мөн. 

	Энэ үеэс хойш Драйзер хэд хэдэн ном бичсэн бөгөөд тэдгээр нь Зөвлөлт Холбоот Улсад ирсэн тэмдэглэл болон америкийн амьдрал байдлаас ажигласан зүйлээ эмхэтгэн илтгэсэн найруулал, нийтлэлийн шинжтэй юм. 

	Дэлхийн II дайны үед зохиолч “Америкийг авармаар байна” (1941) гэсэн ном бичээд түүндээ америкийн монополчид фашистын түрэмгийллийг хэрхэн хөхүүлэн өдөөж байсныг харуулжээ. 

	1945 онд Драйзер АНУ-ын Коммунист намд элсэн ороод үүнийгээ миний амьдралын ганц учир зүй нь юм гэж өгүүлж байжээ. 

	Т. Драйзерын бүтээлээс “Сэтгэлийн догшин шуурга” гэсэн жижиг өгүүллээс гадна мөн “Америкийн эмгэнэлт явдал” гэдэг роман монголоор хэвлэгдэн гарч байна. 

	Уншигч олонд толилуулахаар орчуулан хэвлэсэн энэ “Женни Герхардт” бол Драйзерын бүтээлийн чухал үеийг илтгэнэ. Энд америкийн нэгэн сүсэг бишрэлт, амьдрал дорой гэр бүлийн аж байдлаар дэвсгэр хийж мөнхүү гэр бүлийн төлөөлөгчөөр сайхан сэтгэлтэй, ухаалаг, гоолиг бүсгүй Женнийн амьдралыг баян чинээлэг амьдралт язгуур угсаатны нийгэмлэгтэй холбон өгүүлнэ. Зохиолч энэ романыг бичиж байхдаа нийгмийн амьдралын нарийн учир, зүй жамыг сайн мэдэхгүй байсан нь илэрхий боловч Женниг эхлээд сенатч Брэндертэй, дараа нь капиталист эзний хүү Лесиер Кейнтэй учруулсан амьдралын нөхцөлийг гаргаснаар тэр үеийн америкийн нийгмийн зөрчлийг зоригтой илтгэн тавьжээ. Өнгөцхөн бодсон хүнд энэ зохиол хайр дурлалын тухай харуулсан мэт боловч үнэндээ ангийн тэгш биш байдлыг зурсан бөгөөд тэр үед тун ч ховорхон гарч байсан зохиолын нэг юм. 

	Женнийн амьдралын эхнээсээ аваад дуусан дуустал гарч буй гунигт байдал бол ажилчин, капиталист хоёрын хэзээ ч эвлэрч нэгдэшгүй зөрчлийн тусгал болон харагдаж байна. Эмэгтэй хүний нэр төрөө хичээсэн чин шударга байдал, өөрийн амьдралыг хайргүй үрэхээс өөр аргагүй болсон байдал, итгэл, цэвэр ариун дурлал, хүнлэг чанарыг эцсийн эцэст хохироож байгаа явдал капиталист нийгмийн нөхцөлд л хамгийн илэн далангүй, ичгүүр сонжуургүй харагдаж буй нь гайхалтай зүйл биш юм. Женни яваандаа өөрийгөө зол жаргалгүй байдалд хүргэж байгаа нийгмийн шалтгааныг ойлгож авч байна. Лестерийн нас барсны дараа түүний биеийг аваад явах, оршуулах үед Женни нэвтрэн орох аргагүй хөндий тусгаар байдалд зогсож байгаа явдал ганц энэ үед биш, Лестер, тэр хоёрын хамт байх бүх үед тодорно. 

	Харин Лестер Кейн бол хэдий аятайхан зантай, нэлээд шударга, юмыг эргэцүүлэн бодох чадалтай эр боловч түүний оюун санааг гагцхүү мөнгө, баялаг эзэмдэж, юм бүгдийг мөнгө хөрөнгөөр зодож захирч байгаа нь ерийн юм биш. Тэр, эцгийнхээ өвөөс хуваалцахгүй байхыг оролдож үзсэн боловч энэ байдал түүнийг эргэлзэлд удтал оруулсан төдийгүй баян, сайхан авхай Жералдтай суусныгаа өөрийн амьдрал, зол жаргалын туйл гэж үзэх болсонд хамаг утга оршиж байна. 

	Т. Драйзер энэ зохиолдоо энэрэнгүй санаагаар өөрийн гол баатруудыг хүмүүжүүлэн гаргахыг оролдож үнэн бодит амьдралаас хэв шинжийг бүрдүүлэн авахдаа өөрийн хязгаарлагдмал, эвлэрэнгүй үзлийг мэдэгдэм тодорхой илтгэжээ. Лестерийн дотоод бодол санааг Драйзер дэлгэрэнгүй танилцуулж байгаа боловч түүнийг өчүүхэн ч шүүмжлэн зэмлээгүй нь учиртай юм. Лестер хэдийгээр сайн санаат хүний дүрээр дүрслэгдэвч хөрөнгөтөн хэвээр үлдэж байна. Женнид тэр дурласан боловч үнэндээ түүнийг худалдан авдаг. Хөрөнгөтний нийгэмд нийтийн хүндэтгэн тогтоосон ёс суртахууны хэм хэмжээ ямар ч рольгүй, харин мөнгө л хамгийг чадаж байдаг болохоор Лестер гагцхүү мөнгөний хүчээр өөрийн аминчхан тохь тав, санаа бодлын төвшин байдал, зол жаргалыг олж, харин ядууран үгүйрэхээс болгоомжилж Женнигээс хөндийрч холдсон мөртөө мөнгө хөрөнгө мэдэлд нь орохын хамт эргэж Женнигээр тоглож эхлэхийг Драйзер төдий л буруушаасангүй. 

	Реалист зохиолч Т. Драйзерийн “Женни Герхардт»-д гарч буй үйл явдлуудын хөдөлгөөн, зөрчил, үнэн байдал нь зуу орчим жилийн өмнөх америкийн амьдрал байдлаас иш үндэслэн хөрөнгөтний байгууллын дотоодод болж буй элдэв үхээнц дорой зан суртахуун хүнийг хэрхэн эвдэж хүнд нүсэр юманд орооцолдуулдаг хийгээд капиталын ноёрхол байгаа газар үнэнч дурлал, хайр сэтгэл, чин шударга амьдрал бэхжин тогтох учиргүй гэдгийг манай уншигчдад уран дүрээр танилцуулна. 

	Капитализмын зовлонт хүнд бэрх амьдралыг мэдэхгүй бөгөөд социалист байгуулалтын өрнүүн их үйл бүтээлийн эзэн болж, социалист үзэл санаагаар хүмүүжсэн манай уншигч олон Драйзерын энэ зохиолын дотроос хөрөнгөтний нийгмийн нөхцөл дэх зарим үзэгдлийн хэв шинжийг яруу тод агуулсан уран дүрүүдийг шүүмжлэлтэйгээр сонгон сонирхож, уг зохиолын утга санаа, ач холбогдлыг зөвөөр үнэлж чадах нь дамжиггүй. 

	 

	Редактор Ц. Балхаажав

I бүлэг

	1880 оны намрын нэгэн өглөө ахимагдуу нэг авгай арван найм орчим насны бүсгүй дагуулан Колумбус хотын, (Огайо муж улсын) тэргүүн зочид буудалд орж ирээд эрхэлсэн даамалтай уулзаж тус буудалд хийх ямар нэг ажил байгаа болов уу гэж асуув. Энэ авгай махлаг зузаан боловч тийм ч их чийрэг биш биетэй, энгийн даруу байдалтай хүн байлаа. Төв сайхан царайтай, тогтуун зөөлөн харцтай том гэгч нүдтэй бөгөөд ямар нэг гунигласан шинж байвч, зовлон эдэлж арга тасарсан энэ хөөрхий амьтныг жархай ажиглан харсан хүнд л тэр байдал нь мэдэгдэм байв. Охин нь аргагүй бүрэг хулчгар байхын учир нь илт бөгөөд эхийнхээ ард орж бие барьсан янзтай хайнгуудхан хажуу тийшээ харна. Эхээ дуурайсан эгэл жирийн боловч саруул ухаан бодолтой, төрөлхийн уриалгахан ааш зантай энэ бүсгүйд эцгийн ул суурьтай уужим чанар бас шингэжээ. Учирсан гачигдал зовлонгийн эрхээр эд нар энд ирсэн юм санж. Аргагүй ядуугийн зовлонд баригдсан хөөрхий байдалтай эднийг зочид буудлын эрхэлсэн даамалд ч атугай өрөвдөх сэтгэл төрж, — Та нар ямар ажил эрээ вэ? гэж асуухад

	— Магадгүй танайд арчиж цэвэрлэх ажил байгаа ч юм бил үү, би шал угаагаад байж чадна гэж эх нь хулчийсхийн хариулав. Ийм үг дуулаад охин нь ихэд зовж эвгүй болсон нь ажиллах дургүйдээ ч биш харин аргагүйн эрхэнд автагдаж хар ажил хийх болжээ гэж хүмүүс бодох вий гэхээс гунигтай болсон ажээ. Зочид буудлын даамал эр хүн гэсэндээ царайлаг сайхан бүсгүйн учирсан зовлонд уярчээ. Гэнэн хонгор сэтгэлтэй хөөрхий тэр бүсгүйн байдлаас учирсан хувь зохиол нь улам ч бэрх хүнд юм шиг болсныг өгүүлэх юун билээ. 

	— Жаахан хүлээж байна уу гэж даамал хэлээд, контортоо очиж ахлах үйлчлэгчээ дуудав. 

	Ингээд зочид буудалд ажил олдсон ажээ. Шал угаадаг зарц нь халагдсан учир тус буудлын голын шат, үүдний их чөлөө арчиж цэвэрлээгүй хэвээрээ байв. Ахлах үйлчлэгч нь алсаас тэднийг хараад

	— Энэ охин нь юм уу? гэж асуув. 

	— Тийм байлгүй. 

	— Яах вэ өнөөдөр л ажилдаа орог. Хүүхэн нь лав туслах байх аа?

	— Ахлах үйлчлэгчтэй яриарай. Та нар ярилцаж тохирох биз гэж даамал ялдамхан гэгч хэлээд тийшээ оч гэж зэргэлдээ нэг хаалга зааж өгөөд ширээ рүүгээ явав. 

	Шилний үйлдвэрт шил үлээдэг ажилтай явсан Уилъям Герхардт, түүний гэр бүлд учирсан урт ужиг гаслан зовлон гай тотгорын эмгэнэлт төгсгөл гэж энэхэн зуур болсон явдлыг нэрлэж болно. Энэ хүн ажил хийх аргагүй болоод маргаашийн өдөр өөрийн биед нь авааль эхнэр, зургаан хүүхдэд нь чухам юу учрахыг мэдэхгүй, зовуурьтайгаар хоног төөрүүлэх болжээ. Учир нь амь зогоох үмх талх олох иь төөрөг мэдсэн хэрэг болсон байв. Хүний хувь заяа ингэж эргэн хөрвөдгийг ядуу зүдүү хүмүүс сайн мэдэх билээ. Герхардт өөрөө бие өвчтэй хэвтэрт оржээ. Себастьян буюу нөхдийн нь өгсөн нэрээр бол Басс гэдэг ууган хүү нь вагон үйлдвэрлэх дархны газар туслахаар ажилладаг боловч авдаг хөлс нь долоо хоногт дөнгөж дөрөвхөн доллар. Их охин Женевьева нь арван найман нас хүрсэн авч ямар ч ажил хийлгэж сургаагүй өдий хүргэжээ. Бас Герхардтын арван дөрвөн настай Жорж, арван хоёр настай Марта, арван настай Уильям, найман настай Вероника ийм дөрвөн хүүхэд байвч даанч нялх балчир учир ажил хийх аргагүй, хүний гар харахаас өөргүй улс байв. Энэ айлын ганц хөрөнгө, урдаа барьдаг юм гэвэл нэг л байшин, гэтэл түүнийгээ жаран доллароор барьцаанд өгчээ. Байшин худалдан авч хураасан цөөн мөнгөө барсан учир ийнхүү мөнгө зээлж авсан бөгөөд улам тохилог аятай айл болж амьдран суухаар байшиндаа шинээр гурван өрөө, үүдний сэрүүцэх асар нэмж барих гэж бодсон юм санж. Барьцааныхаа өрийг төлж дуустал бас хэдэн жил үлдсэн авч үндсэн өрөө төлөхөөр хойш хадгалсан цөөн мөнгөө. бас жилийн хүү төлөх мөнгөө ч зарахад хүрсэн хүнд үе тулгарчээ. Ийнхүү Герхардт гуай ямар ч арчаагүй болж, аргаа баржээ. Эмч докторт төлөх өр, барьцаалсан мөнгөний хүү энэ бүгд нь Герхардтыг тамлан тарчилган өвчин зовлонгоос гэтлэхэд нь бүр ч нэрмээс болов. Бас мах, талхны худалдаачинд өр тавьж юм авах болсон бөгөөд Герхардтын осолгүй шударга үнэнчид нь тэд найдаад, арга л байвал зээл өгдөг байв. 

	Ингээд бодоход Герхардтын гэргий самбаатай л эмэгтэй байлаа. Тэр хүн олдсон үед угаах юм авч, зав чөлөөнд нь хүүхдийн хувцас оёх, сэлбэх, тэднийгээ сургуульд нь явуулах, хоол унд хийх, бие өвчтэй нөхрөө асрах заримдаа уйлах ч үе байв. Энэ авгай гэрийнхээ ойрын зуушны мухлагийг дуусгаад улам л холдон явж зайдуу алс байх мухлаг эрж олоод эхлээд бэлэн үнээр нь юм аваад цаашдаа зээлээр авсаар тэр буянтай өглөгч нь бусдаасаа санаа аваад зангаа хувиргахаар нь больдог байлаа. Хамгийн хямд юм эрдэнэ шиш байв. Түүнийг Герхардт авгай тогоо дүүрэн чанахад л бараг түүгээр бүтэн долоо хоног болдог байв. Эрдэнэ шишийн гурилыг чанаж агшаахад ямар ч гэсэн оргүйд орвол хоол бөгөөд жаахан сүү хийчихвэл ч бараг л баяр найр болох нь тэр. Герхардтынд шарсан төмс хамгийн дээд хоол болж, кофе бол бараг олдошгүй ундаан байлаа. Эд зэргэлдээ орших нэгэн төмөр замын депогийн олон салаа сүлжээ замаар хувин сав барьж хэсүүчлэн нүүрс түүж явдаг байлаа. Мөн ойролцоо байх модны агуулахуудаар ингэж явахад түлээ олддог байжээ. Ийнхүү тэд бор хоног өнгөрөөсөөр, эцэг маань эдгэрч, шилний заводдоо дахин ажиллах байх гэж ямагт горилон суудаг байлаа. Гэтэл өвөл болох ойртож, Герхардт улам бүр цөхрөнгөө барах боллоо. 

	— Энэ байдлаас би яавч даруй гарах ёстой гэж зөрүүд зантай энэ герман өвгөн байн байн үглэвч түүний доожоогүй дуу сэтгэлийн зовлонг нь нэг л сайн гаргаж чадахгүй ажээ. 

	Учирсан бүх гай зовлонгийн эцэст бяцхан охин Вероникад улаан бурхан тусаж, хэдэн өдрийн турш амь нас нь тун аюултай байв. Эх нь хамаг ажлаа орхин, хүүхдээ сахиж залбиран суув. Энэрэнгүй сэтгэлд хөтлөгдсөн доктор Элуонгер өдөр бүр ирж өвчтэй хүүхдийг эргэж үзэхээс гадна Лютерийн шүтлэгт ламтан Виндт хутагт сүмийн өмнөөс тайтгаруулахаар ирнэ. Энэ хоёр хоёулаа энэ айлд харанхуй гунигт байдлыг бий болгожээ. Эд нар бол хар жанч нөмөрсөн, дээд тэнгэрийн заяат элч нар ажээ. Герхардтын гэргий охиноо алдах нь гэж орны нь дэргэд гашуудан нойр хоолгүй сууна. Ийнхүү гурав хоноход аюул өнгөрсөн боловч, гэрт нь зүсэм талх ч байхгүй болсон байв. Себастъяны цалинг эмд өгч дуусжээ. Гагцхүү нүүрс зүгээр олддог байж, гэхдээ л хэдэн удаа хүүхдийг нь депогоос хөөсөн байжээ. Герхардтын гэргий ажил хаанаас хайх билээ гэж бодож эцэст дүүрсэн хэрэг гээд зочид буудалд явж ирсэн юм санж. Ингээд аз болж ажил олдох нь энэ ээ. 

	— Та ямар хөлс авах вэ? гэж ахлах үйлчлэгч асуув. 

	Герхардт авгай үнэндээ ингэж өөрөөс нь асууна гэж ер бодоогүй явсан ч гачигдал гэдэг хэцүү болохоор зүрх гаргаж,

	— Өдөрт нэг доллар, их биш биз дээ? гэв. 

	— За за, долоо хоногт барагцаалахад гурван өдрийн л ажил байх биз. Өдөр бүр үдээс хойш ирж байгаарай. Та хийж элбэг чадна даа гэж ахлах үйлчлэгч хэлэхэд,

	— Танд баярлалаа, өнөөдөртөө эхлээд ажиллаж болно биз дээ? гэж Герхардт авгай хэлэв. 

	— Болно оо, одоо ингээд явъя, би танд юм угаадаг хувин, алчуур зааж өгье гэв. Ийнхүү тэдний санамсаргүй явж очсон энэ зочид буудал бол тэр үедээ, Колумбус хотноо гайхам сайхан гэгдэх газар байв. Колумбус бол тус муж улсын нийслэл хот, таван түмэн хүн суудаг, явуулын хүн ямагт олон байдаг болохоор хотын зочид буудал олон байх нь аргагүй бөгөөд тохилог сайхан ч байж, үүнийгээ ч наад зах нь тус хотынхон бахархан боддог байлаа. Колумбус хотын төв талбайд сүрлэг том таван давхар байшин сүндэрлэнхэн харагдах бөгөөд мөн энд тус муж улсын хууль тогтоох хурлын байшин, том том дэлгүүрүүд байх ажээ. Зочид буудлын үүдний саруулхан өрөөг саяхан шинээр янзлан засжээ. Гантиг чулуугаар өнгөлсөн хана туурга, шал нь цэвэрхэн гял цал харагдана. Шид модон хэрсэгтэй бөгөөд хивс тогтоох зэс саваатай өгсөх сайхан шат голд нь байна. Үүдний их өрөөний нэг буланд нь сонин хэвлэл янжуур тамхи худалдах лангуу байна. Голын шатан дор нь буудлын даамал жижүүрлэх бяцхан ширээ байхаас гадна мөн буудлын захиргаа байрлана. Энэ бүхнийг шилдэг сайн чанарын модоор янзлан хийж, тэр үеийн шинэ сонин зүйл хийн дэнгээр чимэглэжээ. Мөн үүдний их өрөөний арын нэг зайд нь үс засах газар байгаа нь тэнд тавьсан сандал, гялалзсан багаж хэрэгсэл нь гаднаас харагдана. Зочид буудлын өмнө талд нь хоёр юм уу эсхүл гурван сүйх тэрэг ямагт байх бөгөөд галт тэрэгний цагийн хуваарийн дагуу ирж очиж байх нь үзэгдэнэ. 

	Энэхүү буудалд тус муж улсын улс төрийн ба олон нийтийн том зүтгэлтнүүд ирж буудаг байжээ. Мужийн хэд хэдэн сайд энэ буудалд ээлжлэн морилж байсан удаа бий. Тэр ч байтугай Америкийн нэгдсэн улсын их хурлын хоёр сенатч Колумбуст албан хэргээр ирэхдээ заавал энэ зочид буудалд бууж дээд зэргийн өрөөнд тавлан суудаг байв. Энэ хоёр сенатчийн нэг нь болох Брэндерийг бараг л эндхийн суурин суудаг хүн гэж буудлын эзэн үздэг байсан бөгөөд хэзээний ганц бие энэ хүнд ер нь тус зочид буудлаас өөр орон ч Колумбус хотод үнэндээ байсангүй. Мөн ирж очдог хүмүүс гэвэл их хурлын гишүүд, тус муж улсын хууль тогтоох хурлын гишүүдээс гадна төрийн бодлоготон, худалдаачин, зарга шүүн хэлэлцдэг өмгөөлөгчид, эмч нараас эхлээд л ер нь байхгүй хүн гэж байхгүй. Зүсэн зүйлийн энэ бүх хүн ирэх нь ирж явах нь явах учир тус зочид буудал учиргүй хөл хөдөлгөөнтэй үймэлдэн бужигналдсан газар ажээ. 

	Ийм гайхам сонин газар гэнэт хувь заяаны эрхээр орж ирсэн эх, охин хоёр учир зүггүй айн сандарчээ. Тэр хоёр ямар нэг юманд хавьтаж хүрэхээс ч эмээн зовж байв. Тэдний цэвэрлэх ёстой улаан хивс дэвссэн өргөн гудам ч гэсэн орд харш мэт сүрлэг санагдаад тэд өөд харж ч чадахгүй, шивгэнэн ярилцана. Сүрлэг сайхан шат угааж, хивс тогтоох зэс саваан даруулга зэргийг цэвэрлэх болж ирэхэд тэр хоёр хамаг зоригоо дайчлан шавхаж эх нь зовж эмээхийг давах, охин нь олны өмнө ийм ажил хийх болсондоо ичиж зовсон байдлаа мэдэгдэхгүй байх ёстой болов. Тээр дор нь үүдний их өрөө цэлийж, тэнд амарч, тамхи татаж, орж гарсан бүхний хөл газар учир цөм эх охин хоёрыг харж болохоор байв. 

	— Энд яасан гоё юм бэ тийм ээ? гэж Женевьева шивгэнээд өөрийнхөө дуунаас хэрдхийн цочив. 

	— Тийм ээ, гэж эх нь аяархан хэлэхдээ өвдөг сөхрөн сууж шалныхаа алчуурыг дүй муутайхан тун мэрийсэн байдалтай базаж байжээ. 

	— Лав энд суухад маш их мөнгө ордог байх даа!

	— Тэгэлгүй яах вэ гэж эх нь хэлээд чи тэр булан арчихаа мартуузай, зөндөө хир үлдээсэн байна шүү харж байна уу гэв. 

	Женни ийм үг дуулсандаа зовсон учир ийш тийшээ ч харахаа болиод хичээхээрээ хичээж, хамаг хүчээ гарган арчиж гарчээ. 

	Тэд ийнхүү гар хуруугаа хайрлалгүй зүтгэсээр таван цаг хүртэл ажиллахад, гадаа харуй бүрий болж, үүдний их чөлөөнд хурц гэрэл ассан байлаа. Тэд шат угааж дуусах хариугүй дөхөж хамгийн доод талын хэдэн гишгүүр л үлдсэн байв. 

	Хоёр хавтастай өргөн хаалга байн байн нээгдэж хаагдан хүйтэн салхи оруулах бөгөөд энэ удаа мөн л хаалга нээгдэхэд гозгор малгайтай, цэрэг маягийн халхгар цув өмссөн дунд зэргийн насны, өндөр гоолиг нуруутай нэг хүн орж ирсэн нь тэндэх гоёмсог олны дунд гойд содон ялгаран харагдах бөгөөд ер нь л дээгүүр зиндааны хүн бололтой. Тэр боровтор төв эвтэйхэн царайтай, тормолзсон хурц нүдтэй, өтгөн хар хөмсөгтэй нүдэнд дулаахан эр байлаа. Тэр хүн замдаа ширээн дээр бэлтгэж гаргасан түлхүүрийг авч шатаар өгслөө. Тэр хүн юм угааж арчиж байсан настай авгайн хажуугаар болгоомжтой гэгч тойрон гарснаар үл барам “Зүгээр, би яваад гарчихна” гэсэн мэт эелдэг байдлаар түүн рүү гараараа дохижээ. 

	Энэ үеэр Герхардтын охин дээш босонгуут тэр хүнтэй халз тулгарсан бөгөөд ийнхүү хүний замд тээглэсэндээ айж сандарсан байдал нүдэнд нь илэрхий байжээ.

	Өнөө хүн аятайхан инээмсэглэн бөхөлзөөд,

	— Та юунаас нь зовсон юм бэ гэж хэлэхэд Женни түүний хариуд зөвхөн инээмсэглээд хоцорчээ.

	Өнөө хүн шатны давхарт гараад өөрийн эрхгүй эргэж бүсгүйг ажиглан нээрээ сайхан бүсгүй байна гэж бодлоо. Өргөн сайхан магнай, урт хагалаа сүлжмэл гэзэг, усгал цэнхэр нүд, уран цэвэрхэн царайтайг нь ажиж мэджээ. Тэр ч байтугай нялх булбарайхан нүүр, хөөрхөн жимийсэн уруул, гоолиг уран биеийг нь орь залуу нас, эрүүл бие, итгэл найдвар цогцлон шингэж нас ахисан хүн нандигнан үзвэл зохих энэ сайхан байдлыг нь ажин сонирхож амжжээ. Тэгээд тэр цааш холдон явахдаа бүсгүйн зүг эргэж хараагүй ч гэсэн гоо сайхан дүрийг нь бодон сэтгэл хангалуун төв байдлаар явжээ. Энэ бол сенатын гишүүн эрхэм хүндэт Жорж Сильвестр Брэндер ажээ.

	— Саяын дээшээ өнгөрдөг хүн яасан сайхан хүн бэ, тийм ээ? гэж явсан хойхно нь Женни хэлэхэд,

	— Тийм юм аа, гэж эх нь хариулав.

	— Тулуур нь алтан бариултай юм гэхэд

	— Хүн битгий ширтээд бай, муухай шүү дээ гэж эх нь сургамжлан хэлэхэд,

	— Би түүнийг ширтээгүй, тэр хүн өөрөө л надтай мэндэлсэн шүү дээ гэж Женни цайлгахан хэлэв.

	— Хүн харсны хэрэггүй, дургүй ч байх юм бил үү гэж эх нь хэлэв. Женни дуугүй болж ажлаа хийж эхэлсэн боловч энэ сонин хачин байдалд ер автагдаад болж өгөхгүй байв. Эргэн тойрон үймэлдэж, элдвийг ярилцаж инээлдэн хөхрөлдөж наргиан шуугиан болохыг өөрийн эрхгүй чагнан, хачирхаж байлаа. Нэгдүгээр давхрын нэг өнцөгт байх ресторанаас аяга тавгийн харшилдах дуу гарч, оройн зоогт бэлтгэн ширээ засаж байгаа бололтой. Нөгөө нэг буланд нь байх зочдын өрөөнд нь нэг хүн төгөлдөр баян хуур тоглох нь сонстоно. Ер нь нэг л хөгжил баясгалантай сэтгэл хөөрүү зохистой байх нь үдшийн наргиан цэнгэл идээ будаа болохын шинж аж. Энэ байдал эрхгүй нөлөөлж хөөрхий ядуу бүсгүйн сэтгэл хөөрч итгэл орсон нь, учирсан гачигдал зовлон хүнд бэрх хэдий боловч залуу халуун дээрээ байгаа бүсгүйн сэтгэл санааг арайхан мөхөөж чадаагүй хэрэг байв. Женни шамдамгайлан ажиллаж арчиж угаасаар зэрэгцэн ажиллаж ядарсан эхийгээ зарим зуур мартах ажээ. Номхон дөлгөөн харцтай эхийн нь царайд үрчлээс сууж, өдөр бүрийн эцэс төгсгөлгүй элдэв ажил явдлаа амандаа үглэн уруул нь хөдлөх ажээ. Эргэн тойрны энэ бүх байдал яасан сэтгэл татам юм бэ гэдгийг л залуу бүсгүй бодон энэ тансаг, хөгжил цэнгэлээс өчүүхэн ч болов оногдох хувь зохиол надад олдоосой гэж мөрөөдөн бодлоо. Оройн таван цаг хагас болоход ахлах үйлчлэгч тэднийг явуулах гэж ирлээ. Эх охин хоёр голын шатыг угааж дуусаад сэтгэл амарч, хувин, алчуур зэргээ байранд нь тавиад гэрийн зүг яарлаа. Харин ийнхүү ажил олсондоо ээж нь тун ч сэтгэл хангалуун байлаа.

	Тэд том сайхан байшингуудын хажуугаар өнгөрч гарсан бөгөөд зочид буудалд үзсэн ер бусын сонин шинэ зүйлс бодогдоод Женнийн сэтгэл дахиад л үймрэх мэт болов.

	— Баян байх мөн сайхан аа, тийм ээ? гэж ээжээсээ асуухад нь

	— Тийм ээ гэж эх нь өвчтэй охин Вероникаа бодсоор хариулжээ. 

	— Тэнд жигтэйхэн том хоолны газар байхыг харав уу гэж асуухад

	— Харсаан гэж хэлэв. 

	Тэд одоо муусайн навсгар байшингуудын хажуугаар явж байхад намрын шарлаж унасан навч хөлд гишгэгдэн шажигнаж байлаа. 

	— Манайх ийм баян ч болоосой нь билээ гэж Женни үл мэдэгхэн дуугарахад,

	— Яахаа ч мэдэхгүй л байна даа гэж эх нь хүндээр санаа алдаад манайд идэх юм юу ч байхгүй байх даа гэв. 

	Эхийнхээ ийнхүү горьдлого тасарсан үгэнд Женни сэтгэл зовоод

	— Баумен гуайнх руу бас нэг очъё! гэж үнэн сэтгэлээсээ хэлэв. 

	— Биднийг итгэнэ байх гэж чи бодож байна уу? гэж ээжийнхээ асуухад

	— Ажил олсон гэдгээ хэлье, би хэлье хамаагүй гэв.

	— Тэгье дээ гэж эх нь зөвшөөрч сулхан дуугарав. Тэд гэрээсээ хоёр хороо байрны наана байх нэгэн жижигхэн, бүдэг гэрэлтэй зуушны мухлагт зүрх алдсаар явж оров. Эх нь ярих гэтэл Женни түрүүлж

	— Та өнөөдөр нэг талх, жаахан өөх бидэнд зээлдэж өгөхгүй юу? Бид “Колумбус ордон” буудалд ажилд орсон, хагас сайн гэхэд л үнийг нь төлнө гэв. 

	— Тэгэх үү, одоо би ажилтай болсон гэж эх нь нэмж өгүүлэв. 

	Ер нь энэ хоёр өвчин зовлон эхлэхээс өмнийн Баумены мухлагт ирж дандаа юм худалдаж авдаг байсан болохоор Баумен ч эд нар үнэн хэлж байна гэдгийг мэдэж байв. 

	— Та минь тэнд ажиллаад удаж байна уу? гэж тэр асуухад

	— Өнөөдөр л эхлээд ажиллалаа гэв. 

	— Та намайг мэднэ шүү дээ гээд Баумен, би та нараас юм харамлахгүй ээ, Герхардт гуай найдвартай хүн, гэхдээ би бас л бэл муутай хүн шүү дээ. Одоо цаг хэцүү байна, би ч гэсэн цаанаа гэр бүлтэй хүн гэв. 

	— Тийм нь ч тийм л дээ гэж Герхардтын авгай аяархан хэлжээ. 

	Тэр авгай ажил хийж эвдэрч холцруутсан гараа дэмий л атган үжирч хуучирсан ноосон алчуурынхаа цаагуур нуун зогсоход Женни дэргэд нь зовуурилан дуугүй зогсоно. 

	— За тэгье яах вэ, энэ удаа бас л зээл өгье дээ. Хагас сайн өдөр ирж үнийг нь төлөөрэй, яах вэ бололцоогоороо л өгөөрэй гэж Баумен хэлээд талх, өөх хоёр боож Женнид өгөхдөө

	— Та нар мөнгөтэй болмогцоо лав өөр газраас юм худалдаж авах байх даа гэж инээмсэглэн өгүүлэхэд,

	— Хаанаас даа, та мэднэ шүү дээ гэж Герхардт авгай хэлэв. 

	Гэвч Герхардт авгай түүнтэй удаан учирлан ярих аргагүй тун их ядарсан байна.

	Ингээд тэд нэг булан тойрон гарч, муусайн яйжийсан байшингууд шавааралдсан харанхуй гудамжаар орлоо. 

	— Хүүхдүүд маань нүүрс олсон болов уу яагаа бол гэж гэртээ дөхөж очоод эх нь хариугүй ядарсан байдалтай өгүүлэхэд,

	— Битгий зов л доо, хэрэв олоогүй бол би явж авчиръя гэж Женни хэлэв.

	— Нүүрс? гэж эхийгээ асуухад хүү Жорж нь мэндэлсэн ч үгүй шууд л

	— Биднийг нэг хүн хөөгөөд болдоггүй юм аа, гэсэн ч би жаахан нүүрс авчирсан задгай вагоноос буулгаж авсан юм гэж сандарч хэлэхэд нь эх нь инээмсэглэн, Женни бүр ч чанга хөхрөв. 

	— Вероника ямар байна?

	— Унтаж байх шиг байна би таван цагт түүнд бас нэг эм өгсөн гэж аав нь хэлжээ. 

	Эх нь оройн хоолшуу юм бэлдээд аанай л өвчтэй охиноо шөнөжин сахиж хонохоор орны нь дэргэд суув. Их хүү Себастьян оройн хоол идэх зуур нэг санал хэлснийг цөм анхаарч сонсжээ, юу гэвэл Себастьян аливаа аж төрөл мэдэх, юмны арга олохдоо бусдыгаа бодвол илүү туршлага сууж догь болсон байв. Себастьян вагон хийдэг дархны газар туслагчаар л ажиллаж байснаас биш өөр ямар ч боловсрол олсонгүй. Өөрөө тун ч дургүй байсан хэр нь албаар Лютерийн сүсгийн номд түүнийг сургажээ. Гэсэн ч америк хүний эрчим жавхаа, цог заль бүрдсэн хүү байлаа. Өндөр гоолиг тэгшхэн биетэй, өөрийн насандаа гэхэд лут хүдэр эр бөгөөд ёстой л хотын хар хүү байв. Себастьяны баримтлах болсон үзэл нь гэвэл: амьдралдаа амжилт олъё гэвэл алмайрч битгий суу, өнгөц хуурамч явдал үнэлэгдэж таалагдаж байдаг энэ хорвоод өндөр байр суурь эзэлсэн хүмүүстэй эрхбиш ойртох хэрэгтэй, наад зах нь тэдэнтэй ойр дотно мэт дүр үзүүлэх хэрэгтэй байв. Ийм учраас Басс хүү “Колумбус Хауз” буудлын хавиар эргэлдэн явах дуртай байжээ. Энэ дэлхийн хамаг мундагчуул энд л хуран цугласан юм шиг санагддаг байв. Мөнгө арвилж байж догьхон шиг нэг костюм худалдаж аваад үдшийн цагаар хотын төвөөр хэсэж, найз нарынхаа хамт зочид буудлын үүд хаалгаар хэдэн цаг ч атугай холхих болж, хөлөө хавиран дэвсэж, хоёр нь таван центийн үнэтэй янжуур баагиулан хүүхнүүдийг тоохгүй янзтай ширвэн харна. Мөн сахал самбайгаа хусуулж, аяга тагш архи балгахаар зочид буудалд ордог хотын дэгжин, дэмий сэлгүүцэгч залуучууд бас тэнд байдаг байлаа. Басс тэднийг даган баясаж дуурайхыг хичээх болов. Тэнд юуны түрүүнд өмссөн хувцсаар нь хүнийг сонжиж ялгаж үздэг аж. Гоё ганган хувцасласан, бөгж мөгж зүүсэн л байвал юу ч хийж бай хамаагүй үнэлэгддэг байв. Басс тэднийг дагаж уруу татагдах болсон бөгөөд ер нь ч шал дэмий хоосон цаг нөхцөөж дэл сул явах нь улам ч их болов. 

	Өнөөдөр бид яваад ийм ажилд орлоо гэж Женни ярихад нь,

	— Тэгсэнд орвол буудалд буусан хүмүүсээс угаах юм авахгүй яагаа вэ, шал угааж байснаас дээр байхгүй юу гэж Басс хэлэхэд. 

	— Яаж тэгж авах юм бэ? гэж Женни асуув. 

	— Яах вэ буудлын даамалд л хэлэхгүй юу. 

	Энэ зөвлөгөө Женнид тун зүгээр санагдсан байж. Тэгээд хоёулаа үлдэх үед ах нь дүүдээ санамж болгож, — Хэрэв зочид буудлын хавьд дайралдвал надтай битгий яриарай, мэдэхгүй юм шиг л байдаг юм шүү гэж хэлэхэд,

	— Яагаад тэр вэ? гэж дүү нь зүгээр л асуув. 

	— Яагаад тийм байдгийг чи сайн мэднэ шүү дээ, хэрэв уулзвал хажуугаар дуугүй гараад л явж байгаарай, дуулж байна уу? гэж ах нь хэлэв. Ер нь тануус даанч арчаагүй амьтад, ийм ах дүүтэй тун ч ичмээр муухай юм гэж Себастьян олонтоо ярьдаг байжээ. 

	— За за гэж Женни намуухан дуугарав. Себастьян ганц насаар ах ч гэсэн Женни ямагт үгэнд нь ордог байв.

	Маргааш нь зочид буудал руу очих замдаа ахынхаа хэлснийг ээждээ Женни хөөрч, 

	— Басс ах буудалд буусан хүмүүсээс угаах юм авахгүй юу гэж байна лээ гэв. 

	Ээж нь шал, шат цэвэрлээд долоо хоногт авах гурван доллароос цааш нь илүү гаргаж ямар нэг ажил хийх юм сан гэж шөнөжин шаналан бодож хоносон болохоор Бассын хэлснийг зөвшөөрч

	— Энэ ч зүйтэй шүү, би ер нь даамлаас асууя гэж хэлэв. 

	Тэгээд тэд буудалд ирсэн боловч хаанаас тэгж аяс нь амархан таарах билээ. Тэгсээр үдэш болоход л завшаан болж ахлагч үйлчлэгч нь даамлын суудаг ширээний өмнөх шал угаа гэж хэлсэн учир нэг далим гарчээ. 

	Энэ чухал албаны хүн тэднийг соёрхон үзсэн бололтой. Цагаан сэтгэлтэй халамжит энэ эх хүн, сайхан охин хоёр түүнд таалагдсан хэрэг. Өдөржин бодлого болсон зүйлээ Герхардт авгай сая зүрх гаргаж асуухад даамал сайхан зантай нь аргагүй сонсжээ. 

	— Танайд буудалласан гийчдээс угаалгах юм өгөх хүн байгаа болов уу? Тэгвэл би тун ч баярлах байна... гэхэд даамал Герхардт авгайг харангуут цог нь буурсан түүний царайд цаглашгүй гачигдал зовлон байгааг ажиж мэдсэн болохоор аргагүй,

	— За бодож үзье гэж хэлснээ сенатч Брэндер, генерал Гопкинс нарыг санаад энэ хоёр хоёулаа уриалгахан зантай хүмүүс учир хөөрхий ядуу бүсгүйд лав тусална байх гэж бодлоо. Тэгснээ та дээшээ өгсөж сенатч Брэндер дээр очно уу? Хорин хоёрдугаар өрөөнд бий гэж дугаарыг нь цаасан дээр бичиж өгөөд, намайг явууллаа гэж хэлээрэй гэв. 

	Герхардт авгай өгсөн бичгийг нь авахдаа гар нь чичирхийлжээ. Түүний царайд учиргүй баярласан шинж илт байвч түүнээ гаргаж хэлж чадсангүй.

	Даамал гуай сэтгэл зовсон байдлыг нь ажиж мэдээд,

	— Зүгээр зүгээр, одоо яв даа, сенатч яг одоо өрөөндөө байгаа гэв. 

	Герхардт авгай болгоомжтой, тун хүндэлсэн байдалтай хорин хоёрдугаар өрөөний хаалгыг тогшлоо. Женни хажууд нь дуугаа хураан зогсоно. 

	Нэг минут өнгөрч, хаалга онгойн хурц гэрэлтэй тасалгааны үүдэнд хүндэт сенатч гарч ирлээ. Тэр смокинг хэмээх гоё сайхан цамц өмссөн байх нь анх харснаас ч залуу харагдлаа. Тэгснээ эх хүү хоёрыг дор нь таниад,

	— За хэрэг зориг юу вэ, эрхэм авхайтан? гэж Герхардт авгайгаас асуулаа.

	Герхардт авгай балмагдан мэгдсэн учир тэр дороо хариу хэлж чадсангүй. 

	— Танд угаалгах юм байгаа болов уу? гэж асуух гэсэн юм гэв. 

	— Угаалгах юм аа? Дотуур хувцас уу? гэж тэр гайхсан байдалтай цангинасан шингэн дуугаар давтаж асууснаа, наашаа ор л доо, одоохон үзье гээд ялдамхан гэгч хажуу тийш болоод тэднийг оруулж хаалгаа хаав. 

	— Одоохон үзье гэж бас давтан өгүүлээд шид модоор хийсэн сайхан шүүгээний олон шургуулгыг ээлжлэн татаж үзнэ. Женни энэ хооронд өрөөг нь л сониучирхан харна. Энд байгаа шиг ийм сонин гоё элдэв зүйлийг үзэж явсан удаа ергүй, гоёл заслын ширээ, пийшин тэргүүтэн дээр байгаа зүйлээс авхуулаад хэчнээн олон нарийн чимэг, гоё сонин зүйл байна вэ. Бас зөөлөн сандал, ногоон бүрхүүлтэй чийдэн, шалан дээр дэвссэн зузаан үстэй хивс, энд тэнд хаялсан хэсэг жижиг хивс ер хэчнээн баян тансаг хээнцэр юм бэ!

	— Сууцгаагаач, энд сандал байна гэж сенатч эелдэгхэн хэлээд зэргэлдээ өрөө рүү очлоо.

	Хүндэтгэн биширч ёсыг дагаж эх охин хоёр зогсож л байв. Гэтэл сенатч юм эрэхээ зогсож эргэж ирээд суухыг дахин урихад нь сэтгэл зовж тун эвгүйрхсэн боловч суухаас өөр аргагүй болжээ. 

	— Энэ таны охин уу? гэж Женниг харж инээмсэглэн эхээс нь асуухад

	— Тийм ээ, ноёнтон минь, энэ миний том охин гэж Герхардт хариу өчив. 

	— Таны нөхөр бий биз дээ? Таны алдар хэн гэдэг бил ээ? Та нар хаа суудаг вэ? гэх зэргээр цааш нь асуухад Герхардт авгай цөмийг нь хичээнгүйлэн хариулав. 

	— Хэдэн хүүхэдтэй вэ? гэж бас асуухад нь:

	— Зургаа гэж Герхардт хариулав. 

	— Өнөр өтгөн айл байна шүү, эх орныхоо өмнө үүргээ биелүүлсэн л улс байна даа. 

	— Тийм ээ, ноёнтон минь гэж Герхардт авгай сэтгэл хөдлөнгүй өгүүлэв.

	— Энэ таны том охин гэв үү та?

	— Тийм ээ, ноёнтон минь. 

	— Таны нөхөр юу хийдэг вэ?

	— Уг нь шил үлээдэг ажилтай хүн, одоо бие муу гэртээ байгаа гэлээ. Ийнхүү тэд ярилцах бөгөөд Женни яриаг нь сонсож, том цэнхэр нүдээ эргэлдүүлэн гайхсан, сониучирхсан байдалтай ширтэнэ. Сенатч гуай Женниг харахад л урдаас нь томоогүй гэнэн хонгор зангаар тормолзон харж мишилзэн инээх учир Брэндер ноён өөрийн эрхгүй нүд салгаж ядан байх ажээ. 

	— А тийм үү чааваас даа гэж Брэндер өрөвдөнгүй хэлээд надад жаахан угаах юм байна, та нар үүнийг аваад угааж өгнө үү, ирэх долоо хоногт угаах юм бас гарах байх гээд сайхан оёдолтой хөх өнгийн жижигхэн уутанд дотуур хувцсаа хийж өгөв. 

	— Танд үүнийг хэзээ авчирч өгөх вэ? гэж Герхардт авгай асуухад,

	— Өө яах вэ, ирэх долоо хоногт л өг л дөө гэж Брендер хэлэв.

	Герхардт авгай хичээнгүй даруу байдалтай баярласнаа илэрхийлээд явах гэхэд нь Брэндер урьдаж очоод хаалгаа нээх зуур нэг дэх өдөр л авчирч өгөөрэй гэв. 

	— За, танд баярлалаа ноёнтон минь гэж Герхардт авгай хэлэв. 

	Тэгээд тэднийг явахад сенатч ном уншиж эхэлсэн боловч нэг л хачин, сэтгэл үймрээд болж өгөхгүй байв. 

	— Хөөрхий дээ гэж Брэндер өөрийн эрхгүй өгүүлээд уншсан номоо хааж эд нар тун ч хайрламаар улс юм аа даа гэж бодов. 

	Баясан гайхах сэтгэлд автагдсан Женнийн дүр ер бодогдоод болохгүй байв. 

	Герхардт авгай охинтойгоо аанай л өнөөх харанхуй хар гудамжаар орж явлаа. Харин санамсаргүй хэрэг явдал бүтэлтэй болсонд тэд учиргүй их урамтай явжээ. 

	— Суудаг өрөө нь яасан сайхан юм бэ? гэж Женни шивгэнэхэд,

	— Тийм ээ, ёстой гайхалтай сайн хүн гэж эх нь хариулав. 

	— Энэ хүн сенатын гишүүн юм уу?

	— Тийм. 

	— Алдар хүндтэй байх мөн ч сайхан байгаа даа гэж охин нь нам дуугаар өгүүлэв. 

	
II бүлэг

	Женнийн зан төрхийг хэрхэн өгүүлэн бичих бил ээ? Энэ хөөрхий ядуу бүсгүй гачигдал зовлонгийн эрхээр эхдээ тусалж эрхэм сенатчаас хиртэй дотуур хувцсыг нь авч цэвэрлээд аваачиж өгөх болсон бөгөөд чухамхүү энгийн үгээр илэрхийлж үл болом ижилгүй сайхан эвлэгхэн ааш зантай хүн юм. Хорвоод хүн болж төрөөд учрыг сэхээрэлгүй огоорон явсаар халин оддог ховор содон хүмүүс хааяа байдаг билээ. Эд насан бартлаа энэ дэлхийн амьдралыг цаглашгүй гоё сайхан үнэхээрийн гайхамшгийн ертөнц юм гэж төсөөлөн бодох ажээ, хэрэв эд нар энэ дэлхийгээр чөлөөтэй сонирхон хэсүүчилсэн ч диваажингийн орноос өөрцгүй гэж үзэх биз. Нүд нээж үзвээс эргэн тойрон сэтгэлд таатай өөгүй сайхан ертөнц эдэнд үзэгдэж, ой мод ганхаж, цэцэг навч дэлгэрч, түмэн эгшиг дуун хангинаж элдэв өнгө ялгаран байх аж. Энэ бол эдний эрхэм нандин өв, ганц баялаг нь юм. Хэрэв “Энэ минийх” гэдэг үг хэлж хэн нэгэн хүн саатуулаагүй бол эд нар лав хэзээ нэг цагт дэлхий даяар дуурьсах сэтгэлийн дуугаа аялсаар энэ дэлхийг хэрэн хэсэж жаргал эдлэх сэн биз. Гэтэл ахуй ертөнцийн торонд орсон ийм хүмүүс бараг л харш тэрсүүд байх бүлгээ. Омог бардам, ховдог хомхой энэ ертөнц бясалган мөрөөдөх хүний үрийг хялайн харна. Хөвөлзөн нүүх үүлсийг харж бодлогошрон суухад ч дэмийрлээ гэж буруушаан зэмлэнэ. Үлээх салхийг чагнаж сэтгэлээ баясгахад ч орчныхон нь амруулахгүй саад хийнэ. Сав ертөнц гэдэг сэтгэлийг нь эзэмдэж амьд явж, арга ухаантай байя гэхээр энхрийлэн сэтгэл булаам урин даллахад мөрөөдөгч тэрээр байгалийн яндашгүй хүчинд автах биз. Ахуй ертөнц чухамдаа ийм хүмүүс рүү шунахай савраа сарвайж эрхэндээ оруулдаг билээ. Чухамхүү ийм хүмүүсийг амьдрал номхон боол болгодог юм. 

	Ийнхүү шалдар булдар амьдралын дунд Женни ч чухамдаа ийм байсан юм. Энэ бүсгүй хүүхэд ахуй цагаасаа цагаан санаатай, наалинхай зантай байсан аж. Ах Себастьян нь унаж биеэ шалбалахад айж зовохоо мэдэлгүй тусалж ахыгаа босгон ээждээ авчирч өгдөг байв. Бас дүү Жорж нь өлслөө гэвэл өөрт нь оногдсон зүсэм талхаа өгдөг байлаа. Женни дүү нараа олон цагаар харж бүүвэйлэн саатуулахын хамт мөн юм бодож санагалзан сууна. Ер нь хөлд ормогц л тусад орж эхдээ элдвийг элбэлцэн хийх болжээ. Юм угааж цэвэрлэх, хоол хийх, мухлаг дэлгүүрээс юм очиж авах буюу бяцхан дүү нараа асарна. Учирсан гашуун зовлон үе үе бодогдовч ер гоморхсон үг хэлж байхыг нь хэзээ ч хэн ч сонссонгүй. Айлын олон охид эрх дураараа, баяр баясгалантай байхыг Женни мэдэж байвч тэдэнд атаархдаггүй байв. Гэвч хааяа нууцгайхан гуниглан гиюүрэх болж эрхгүй дуу аялан гэгэлзэх болжээ. Цэлмэг сайхан өдөр гал тогооны цонхноос гадагш ширтэн харахад нь өргөн номин тал өмнө нь мэлтийж өөрийн эрхгүй даллан дуудна. 

	Байгалийн гоо үзэсгэлэн үзэмж, өнгө гэрэл, сүүдэр эд бүгд сайхан дуу лугаа адил охины сэтгэлийг хөдөлгөнө. Заримдаа Женни дүү Жорж, бусад хүүхдүүдийг дагуулан шид модны битүү шугуй дотор орж дэргэд нь горхи хоржигнон урсаж, алсад уужим тал цэлийсэн аятайхан сүүдэр газар тоглодог байв. Женни бодож сэтгэснээ яруу найраг шиг илэрхийлэн хэлж чадахгүй ч гэсэн энэ бүх гоо үзэсгэлэнг сэтгэлээсээ таалан үзэж анир чимээ, сэвэлзэх салхийг чагнаж баясдаг байлаа. Зун цагийн хөг ая болсон ойн түүдэй шувуу алсад уяхан намуун гэгч жиргэхэд Женни тэргүүнээ бөхийлгөн сонсож, мөнгөн дусал адил уран дуунд нь уяранхан зогсдог байлаа. 

	Халуун нар шарж сүүдэр сэмж адил сиймхий болж өвсөн дээр хээ угалз гарган тусахад Женни үзээд үзээд ханадаггүй байв. Женни хурц гэрэлтэй л газар очих дуртай бөгөөд харин гайхан шагшиж явсаар онгон ширэнгэ ой дотор ч орчихдог байлаа. 

	Женни аль гоо сайхан өнгө гэрлийг сонирхож, наран шингэх үед огторгуйд тусдаг улбар туяаг үзээд учиргүй их баярлан бахархдаг байв. 

	— Хөвөн цагаан үүлстэй хөвөлзөөд хамт нүүвэл мөн сайхан аа гэж хүүхэд зан гаргаж байсан удаа ч бий. 

	Зэрлэг усан үзмийн ороонгыг дүүжин болгоод дүү Марта, Жорж нартайгаа хамт савж ганхаж ч байв. 

	— Ийм завь байвал ч гоё байна даа гэж Жорж хэлэхэд, Женни алсад нүүдэллэх үүлс мөнгөн далайн дундах ухаа ягаан туяа татсан арал мэтийг ширтэн харж, ийм арал дээр хүн суудаг болоосой гэж өгүүлэв. 

	Тэгээд Женни тэнд очиж, агаарын замаар хурдлан яваа мэт дотроо бодолхийлэн байв. 

	— Хараач зөгий гэж хажуугаар нь нисэж яваа үхэр зөгийг зааж Жорж хэлэхэд,

	— Тийм байна, гэр лүүгээ харих гэж яарч байгаа юм гэж бодолд дарагдсан янзтай Женни хариу хэлэв. 

	— Амьтан бүгд гэртэй байдаг юм гэж үү? гэж Марта асуухад,

	— Бараг цөмөөрөө тийм гэж Женни хариулав. 

	— А тэгвэл шувуунд гэр бий юу? гэж Жорж асуухад,

	— Байлгүй яах вэ дээ гэж Женни энэхэн уран санааны үзүүрийг үнэн голоосоо таалсан байдалтай өгүүлэв. 

	— Тэгвэл зөгийнд гэр бий юү? гэж Марта асуув. 

	— Бий бий. 

	— Нохойнд бас бий юу? гэж Жорж ойролцоо зам дээр ганцаараа тэнэж яваа нохойг харангуут асуув. 

	— Байлгүй яах вэ, чи мэдэхгүй гэж үү?

	Үдшийн цагаан гэгээнээр үймэлдэн жингэнэсэн олон шумуулыг Жорж ажиглаад

	— А тэгвэл шумуул бас гэртэй юу? гэж дахин шалав. 

	— Тийм ээ, гэж Женни эргэлзэнгүйхэн шиг өгүүлээд чимээгүй! гэв. 

	— Хөөе гэрийг нь үзэх юм сан гэж Жорж итгэхгүй маягтай өгүүлэхэд,

	— Чимээгүй байгаач ээ! гэж Женни гараа өргөж давтан хэлэв. 

	Үдшийн хонх дүн дан дуугарсан намуухан оройн цаг аж. Холын чимээ үдшийн агаарт дуурьсаж, байгаль дэлхий бас Женнийн хамт чих тавин сонсох мэт нам гүн болов. Женнигээс хэдхэн алхмын цаана өвсөн дундуур улаан хэнхэлдэгт бялзуухай шувуу гүйж, зөгий дүнгэнэн, нэгэн чигт хонх жингэнэхээс гадна модны мөчир нэг л санжганаад самар луу хэрэм гэтэж байгаа бололтой. Женни өргөсөн гараа буулгахаа ч мартаад хонхны аажим дууны анир тасарч, сэтгэлээ ханатал чимээ сонсоод босонгуут, Ёх! гэж өөрийн эрхгүй амьсгаа аваад баясаж сэтгэл хөдөлсөндөө гараа чанга гэгч атган нүдэнд нь нулимс мэлтгэнэв. Сэтгэлийг нь догдлуулсан сүн далай эргээ хальж долгилох мэт болов. Женни ийм л сэтгэлтэй охин байсан юм даа. 

	
III бүлэг

	Сенатч Жорж Сильвестр Брэндер бол ер бусын хачин хүн байлаа. Овжин самбаатай улс төрийн үйлчин хүн байснаас гадна ард олныг төлөөлсөн уриалгахан зантай хүн байв. Брэндер бол Өмнөд Огайо мужид төрж тэнд өссөн бөгөөд Нью-Йорк хотноо Колумбийн их сургуульд хоёр жил хууль цааз судалсныг эс тоолбол ер нь нутагтаа боловсрол олсон хүн юм. Өөрийн муж улсдаа бол Брэндер хэнээс ч дутуугүй иргэний ба эрүүгийн хууль ёсыг мэдэх хүн байсан боловч зарга хэлэлцэж өмгөөлөх талаар лут гарамгай амжилт олохоор тэр ажилд хичээнгүйлэн зүтгэсэн нь үгүй билээ. Брэндер тийм ч муугүй хөлс цалин авдаг байв, хэрэв арга бааштайхан шиг ажилласан бол бүр ч овоо юм олоод авчих сайхан бололцоо тохиолдож байсан удаа цөөнгүй, харин Брэндер тийм юм хийхээргүй хүн байв. Хэдийгээр бусдын нөлөөнд ордоггүй хүн байсан боловч Брэндер аль нэг найз нь юм гуйхад бас л цааргалж чаддаггүй хүн юм. Жишээ нь саяхан л ерөнхийлөгчийн сонгуулийн үеэр улсын эзэн болоход огтхон ч тохирохгүй хүнийг мэдсээр байгаад сонгуулахаар дэмжжээ. 

	Мөн яг үүнчлэн сэжигтэй, зарим талаар тун ч өөдгүй хүмүүсийг төрийн албан тушаалд оруулж буруудсан явдал ч бий. Тэгээд сэтгэл нь зовж эхлэхээрээ “Амьдралд юу ч тохиолдож” болно гэж өөрийгөө тайтгаруулдаг байлаа. Заримдаа зөөлөн сандал дээр удтал ганцаараа сууж элдэв муу юм бодсоор эцэст нь босож ирээд гэмшсэн янзтай өнөө үгээ давтан өгүүлдэг байжээ. Ер нь цайлган зантай элдэвт сэтгэл тавьсан тусархаг хүн юм. 

	Колумбус хотыг харьяалсан тойргоос мужийн конгресст гурван удаа, Америкийн нэгдсэн улсын их хуралд хоёр ч удаа сонгогдсон энэ хүн ер нь гэрлээгүй явжээ. Идэр залуудаа үнэхээр дурласан удаа бий гэвч бүтээгүй нь түүний буруу биш. Сэтгэл зүрхээ өгсөн хүн нь хүлээж чадсангүй, гэтэл энэ хүн айл гэр тэжээх боломжтой болохын тул нэлээд их юм хийх хэрэгтэй байсан байжээ. 

	Өндөр гоолиг биетэй өргөн ханхар цээжтэй энэ хүнийг харахад л аргагүй хүндэтгэхээр сүртэй эр байв. Энэ бол хал үзэж, нэлээн юм өнгөрөөсөн хүн бөгөөд нэг л хүний талархал татах чанар түүнд байсан юм. Томоотой, гүндүүгүй хүн болохоор сенатын нөхөд нь түүнийг донгиодуу боловч тун ч ялдамхан сайхан хүн гэдэг байжээ. 

	Буурсан улс төрийн нэр сүрээ бэхжүүлэхийн учир сенатч Брэндер Колумбус хотод ирсэн байжээ. Их хурлын сүүлчийн сонгуулиар түүний намд азгүй явдал тохиолджээ. Брэндер өөрөө ч хангалттай олон хүний санал авч дахин сонгогдож болох байсан боловч тэднийг талдаа байлгахын тул улс төрийн талаар ихээхэн овжин самбаатай ажиллах хэрэгтэй болжээ. Түүнээс гадна мөн л нэр төр хөөцөлдөгчид бий шүү дээ. Оронд нь орчих гэсэн олон хүн гарч болно. Чухам яах хэрэгтэй вэ гэдгээ Брэндер сайн ойлгож байсан болохоор өрсөлдөгчид нь түүнийг тийм ч амар дийлж чадахгүй биз, хэрэв хэрэг муугаар эргэвэл ерөнхийлөгч маань намайг гадаадад ямар нэг дипломат ажил хийлгэхээс лав татгалзахгүй гэж тэр бодож байв. 

	Сенатч Брэндерыг элдэвтэй, ер нь зайтай хүн гэж хэлж бүрэн болно, гэвч сэтгэл нь нэг л дундуур мэт өөрт нь санагддаг байж. Хүссэн бүгдээ ч тэр болгон гүйцэлдүүлж чадсангүй. Эдүгээ тавин хоёр нас хүрч, эрхэм хүндтэй, нэр сүртэй улс төрийн зүтгэлтэн хүн болсон авч өдий хүртэл ганц бие явах бүлгээ. 

	Хайрлаж элбэрэх хажуудаа хүнгүй гэж өөрийн эрхгүй байн байн бодох болжээ. Орон байр нь эзэнгүй нэг л эл хуль санагдаад өөртөө гоморхож, “Тавин нас хүрлээ! Гав ганцаараа л явах гэж дээ... “ гэж ямагт бодох болжээ. 

	Бямба гарагийн энэ нэгэн орой өрөөндөө ийнхүү сууж байтал үүдийг нь хүн зөөлөн гэгч тогшив. Ертөнцийн юм бүхэн амьдрал, алдар нэр гэгч хэчнээн хуурамч хувирамтхай, улс төрийн үйлс маань ингэхлээр хэчнээн ашиггүй юм бэ гэж тэр бодлогошрон суусан ажээ. 

	«Ийм ч тийм ч болох гэж бид хэчнээн сүйд майд болж байна вэ, хэдэн жил өнгөрөхөд л энэ бүгд маань надад тун ч ашиг багатай юм болно шүү дээ!” гэж бодож суужээ. Тэгээд Брэндер босож, хаалгаа онгойлгоход Женни ирсэн зогсож байлаа. Яасан хурдан шалмаг улс вэ гэж эрхэм сенатч лав гайхах байх, нэг дэх өдрийг хүлээлгүй угаалгасан хувцсыг нь аваачиж өгье гэж Женни эхдээ хэлсэн байжээ. 

	— Ор л доо гэж Брэндер хэлээд урьдын адил ялдамхан зантай угтав. Ийнхүү хувцсыг нь түргэн угааж ирж гэж лав магтах байх гээд Женни орсон чинь харин сенатч гуай ажих ч үгүй

	— За эрхэм авхай минь, тануус сайн л байна уу? гэж асуухад,

	— Сайн сайн, ээж бид хоёр нэг дэх өдөр хүлээлгүй хувцсыг тань өнөөдөр авчирч өгөхөөр шийдсэн юм гэв. 

	— Өө яах вэ яах вэ, тэр сандал дээр тавьчих гэж Брэндер хайнгадуухан хэлэв. 

	Женни хөлс авахаа ч бодсонгүй, явахаар завдтал сенатч түүнийг зогсоож. 

	— Ээжийн чинь лагшин ямар байна? гэж ялдамхан асуухад, 

	— Зүгээр сайн байна гэж Женни хариулав. 

	— А жаал охин дүү чинь сайжирсан уу?

	— Сайжирч байна гэж доктор хэлсэн. 

	— Суугтун, би тантай ярих юм байна. 

	Женни хажуудаа байсан сандал дээр суухад сенатч жаахан ханиалгангуут

	— Дүү чинь яаж өвдсөн юм бэ? гэв. 

	— Улаан бурхнаар өвдсөн юм, нэг үе бид сэхэхгүй нь ч гэж бодож байлаа гэж Женни ярих зуур, сенатч хүүхний үгийг сонсож нүүр царайг нь ширтэн ажиглахад мөн ч өрөвдмөөр санагджээ. Женни тун ч хариугүй муу хувцасласан бөгөөд сенатчийн ямбат эрхэмсэг байдлыг гайхан шагшсан байдал илэрхий. Баян тарган, хээнцэр, тансаг амьдарч ирсэндээ сенатч жаахан зовсхийв. Яах вэ оногдсон хувь заяагаар л ингэж өөдөлсөн юм даа!

	— Дүүгийн чинь бие сайжирсанд би баяртай байна. Танай эцэг хэд хүрсэн хүн бэ? гэж сенатч эелдэгхэн асуув. 

	— Тавин долоо

	— Бие нь засарч байна уу?

	— Гайгүй дээрдэж байна ноёнтон минь, орноосоо боссон, одоохондоо гэрээсээ гарч чадахгүй л байна.

	— Шил үлээдэг ажилтай гэж эх чинь ярьсан байх аа. 

	— Тийм ээ, ноёнтон минь.

	Орон нутгийн шилний үйлдвэр хямралд орсон гэдгийг Брэндер сайн мэдэж байв. Энэ бол сүүлийн үед явуулсан улс төрийн ажил явууллагын нэг уршиг юм. Ингэхлээр Герхардтыхан үнэхээр хүнд байдалд орсон байх ёстой. 

	— Дүү нар чинь цөмөөрөө сургуульд явдаг уу?

	— Тийм ээ, ноёнтон минь гэж Женни түгдэрсхийн хариулав. Угладаг муу шаахай нь танаггүй болсон учир дүү нь аргагүй сургуулиа хаясан гэж хэлэхээс Женни ичжээ. Тэгээд худал хэлсэндээ ихэд зовов. Сенатч жаахан бодолхийлснээ, одоо бүсгүйг явуулахаас горьгүй нь гэж мэдэнгүүт босож очоод халааснаасаа хэсэг мөнгө гаргаж нэгийг Женнид өгөөд,

	— За үүнийг ээждээ аваачиж өгөөрэй, өөрөө мэдэж хэрэглэнэ биз гэж хэлэв. 

	Женни өгсөн мөнгийг нь тэвдэнгүй аваад, чухам хэдийг өгснийг үзэх сэхээ орсонгүй. Ийм гайхам сайн хүнтэй учирч, тансаг орон байрыг нь үзэж Женни бүсгүй балмагдаад яахаа ч сайн мэдсэнгүй дэмий л,

	— Баярлалаа, бид хэдийд ирж угаах хувцас авч байх вэ? гэж асуув. 

	— За нэг дэх өдрийн орой ирж байгаарай л даа гэж сенатч хариулав. 

	Тэгээд Женниг гарахад сенатч бодлого болсон янзтай үүдээ хаав. Эрхэм сенатч ер нь эднийхийг их л сонирхжээ. Ядуу байдал, уран гоо хосолсныг яаж хааш хэрэг гэж үзэж болох билээ. Сенатч зөөлөн сандалдаа сууж, Женнийн ирснийг санаж, сайхан бодолд дарагдав. Энэ айлд туслахгүй байж яахан болох бил ээ?

	— Эднийх хаа байдгийг мэдэх хэрэгтэй гэж тэр шийдэв. 

	Дараачийн хэдэн долоо хоног Женни угаах хувцас авахаар байнга ирдэг болжээ. Сенатч Брэндер энэ бүсгүйг улам бүр шохоорхох болж, ахин ахисаар харин Женни ч түүний дэргэд бие барьж, эмээдэг нь ч гайгүй болов. Брэндер бүсгүйг өөрийг нь нэрээр шууд дуудах болсон нь ч тус болов. Женни гурав дахь удаагаа ирэхэд ингэх болсон бөгөөд харин сүүлдээ бүр тийнхүү нэрээр нь аяндаа дууддаг болжээ. 

	Үнэндээ эцэг хүний ёсоор ингэх болсон нь ч гайгүй биз ээ, ер нь аливаа хүнтэй ингэж харилцаж байсан нь цөөн билээ. Харин Брэндер энэ бүсгүйтэй ярилцахдаа бүр ч залуу болчихсон юм шиг санагдаад, идэр насны жавхаа надад байгааг энэ бүсгүй анзаарч мэдэхгүй байна гэж үү дээ гэж байн байн бодогдох боллоо. 

	Энэ хүний орчны гоёмсог үзэмжтэй тохилог байдал, Брэндер ноён өөрөө ч гэсэн Женнид өөрийн эрхгүй таалагдах болов. Ийм, сэтгэл татсан хүмүүстэй Женни хэзээ ч учирч яваагүй билээ. Энэ хүний бүхий л юм чансаатай сайхан, хийсэн хэлсэн бүгд нь нэг л эрхэм нандин, бишрэн хүндэтгэхээс өөр аргагүй. Герман элэнц хуланцаа ч дуурайсан юм уу, бүү мэд энэ бүгдийг Женни аргагүй л ойлгож үнэлж үзэх авьяастай байв. Энэ хүн шиг л амьдрах хэрэгтэй гэж бодов. Сенатчийн уужим ханагар байдал Женнид онц таалагджээ. Ийнхүү Женни сенатчийг бишрэх болсон нь зарим талаар эхийн нөлөө юм. Эх нь юманд түргэн баясаж хөөрдөг цайлган зантай хүн юм. Женни арван доллар авчирч өгөхөд эх Герхардт нь ухаангүй баярлажээ. 

	— Би гадаа гараад л хэдэн мөнгө өгснийг нь үзсэн, танд өгөөрэй гэсэн юм гэж Женни хэлэв. Герхардт авгай тэр мөнгийг авч, алган дээрээ хайрлангуй янзтай тавиад, сенатчийг бодож, гоолигхон бие, эвлэгхэн занг нь хичээнгүйлэн саналаа.

	— Ямар сонин хүн бэ? яасан сайхан сэтгэлтэй юм бэ? гэж тэр хэлэв. 

	Герхардт авгай тэр оройны туж, маргааш нь бас л энэ далай шиг баяны тухай, ёстой буянтай, уужим сэтгэлтэй хүн гэж шувт ярьсан аж. Тэгээд юмаа угаах болж сенатчийн хувцсыг аль байдгаараа чармайн угаавч бас л юмгүй бага ажил боллоо гэж аминдаа сэтгэл дундуурхан байлаа. 

	Өрхийн тэргүүлэгч Герхардтад энэ тэрийг дуулгах хэрэггүй байв. Энэ хүн туйлын хатуу дэг сахилтай учир хэдийгээр учиргүй их гачигдал тохиолдсон боловч өөрснөө л ажиллаж олоогүй мөнгийг ер нь авъя гэж түүнд ятгахад авгайд нь төвөгтэй байсан юм. Ийм учраас Герхардт гуай хөгшиндөө юу ч цухуйлгасангүй, гэнэтийн олзоо мэдэгдэхгүй гэж авсан мөнгөө цөөн цөөнөөр нь зарж талх тариа, мах худалдан авах болжээ. 

	Эх нь сенатчийг сайнаар үзсэн учир Женни ч мөн дуурайж түүнд цаглашгүй баярлан, түүнтэй санаа амар нүүрмэг ярилцан хөөрөх болов. Ингээд яваандаа сайн харилцаа тогтсон бөгөөд жишээ нь гоёлын ширээн дээр нь байсан гэрэл зургийн жижигхэн жааз Женнид таалагдсаныг Брэндер ажиглаад түүнийгээ бэлэглэжээ. Женниг ирэх бүрийд сенатч ямар нэг шалтаг гаргаж саатуулах болов. Тэгээд энэ залуу номой бүсгүй учирсан гачигдал зовлонд нэрвэгдэж ганьхраад, ядуу зүдүүдээ ичиж гуньхардгийг Брэндер дороо ойлгов. Энэ байдал сенатчийн сэтгэлийг үнэхээр догдлуулав, навсайсан муу платье элэгдэж урагдсан шаахай угласныг нь Брэндер хараад энэ бүсгүйг гомдуулалгүй шиг туслах юм сан гэж дотроо бодох болжээ. 

	Нэг орой энэ бүсгүйн хойноос нь дагаж очоод тэднийх чухам ямар янзтай суудгийг нь үзэх юм сан ч гэж бодох болжээ. Тэгэвч Брэндер бол ямар ч гэсэн Америкийн нэгдсэн улсын сенатын гишүүн хүн, гэтэл энэ хүмүүс аль нэг өөдгүй зах газар шавааралдан суудаг байгаа. Ингэхлээр тусгүй юм гэж Брэндер эрхбиш сэхээхээрэн мэдээд бодлоо өөрчилж очихоо хойшлуулав. 

	Арван хоёрдугаар сарын эхээр сенатч Брэндер дөрвөн долоо хоногийн хугацаагаар Вашингтон руу явсан байж, Герхардт авгай, Женни хоёр нэг өдөр эрхэм сенатч явсныг гэнэт мэдэж гайхсан билээ. Брэндер юм угаалгаад долоо хоногт хоёроос доошгүй, заримдаа таван доллар ч өгдөг байв. 

	Вашингтон руу ийнхүү явсан нь Герхардтынд санхүүгийн талаар хэчнээн хохиролтой болсныг сенатч яахан мэдэх билээ. Тэгээд яая гэх вэ? тэд дөнгөн данган хоног өнгөрөөх болов. Гэрийн эзэн Герхардт гуай бие нь овоо сайжирсан авч, хийх ажил эрэн сурсаар хэсэг фабрикаар орсон боловч бүтсэнгүй, тэгээд түлээ хөрөөдөх шат, хөрөө хоёр олж аваад мод хөрөөдөхөөр хавийн байр хэсэж явах болов. Хэдийгээр дэл сул ажил бага дайралдсан боловч Герхардт биеэ хайрлахгүй зүтгэж самардсаар долоо хоногт хоёр буюу заримдаа гурван ч доллар олдог байв. Энэ мөнгөө эхнэрийнхээ олсонтой, мөн Себастьяны өгсөнтэй нийлүүлэхэд зөвхөн талханд л хүрдэг байв. 

	Тэгтэл зул сарын 25 буюу христосын мэндэлсний баяр дөхөж, мөн л бахь байдаг гачигдал Герхардтынхыг тун ч гунигтай болгох болов. Энэ баярыг германчууд туйлын баяр хөөртэй тэмдэглэдэг заншилтай улс. Энэ үеэр эцэг эхийн элбэрэл хайр хамгийн их мэдэгддэг. Тэд үр хүүхдийнхээ баяр баясгаланг ихэд үнэлж, багачуудаа хөгжөөн цэнгүүлж ханатал нь тоглуулахыг хичээдэг. Герхардт өвгөн баярын өмнө түлээ хөрөөдөн явахдаа энэ бүгдийг их л бодсон байж. Удтал өвчилсөн бяцхан охин Вероникадаа бэлэг өгч баясган эрхлүүлэх юм сан гэж энэ өвгөн хэчнээн бодсон бэ! Муусайн хүүхдэдээ цөмд нь бөх сайн шаахай олж, хөвгүүддээ дулаан малгай, охиддоо хөөрхөн шляп бэлэглэх юм сан гэж хэчнээн хүсэв. Урьд жилүүдэд хүүхэд нь энэ баяраар элдэв тоглоом, амтат чихэр боов ямагт авдаг байжээ. Цас гялтганасан баярын сайхан өглөө болоход багачуудын дуртай амтат идээг ширээн дээрээ элбэг арвин өрж чадахгүй нь гэж бодохоос Герхардт өвгөн тун ч гуньхралтай байв. Тэгвэл гэрийн эзэгтэй Герхардт авгай ямар янзтай байсныг тоочиж бичсэнээс толгойдоо бодсон нь дээр биз. Энэ бүгдэд сэтгэл зовсоор байгаад Герхардт авгай айсуй гунигт өдрийг яах тухай нөхөртэйгөө ч ярих тэнхэлгүй болжээ. Өдөр бүгд нүүрсний агуулах хавиар тэнүүчилсэн хөөрхий муу хүү Жоржоо амсхийлгэхийг бодож хэдэн тонн нүүрс худалдаж авахаар гурван доллар аргалан хойш тавьснаа одоо баярын бэлэгт зарцуулахаар шийджээ. Эцэг Герхардт нь ч бас зул сарын баярт бэлтгэж, хэцүү үед нүүр тахалж, эхнэрээ бага ч болов баярлуулан тайтгаруулах гэж нэмэрлэн байж хоёр доллартой болжээ. 

	Гэтэл битүүн хариугүй дөхөж, тавхан доллар нь хаа ч хүрэхгүй болов. Хот даяар баярын хөл болж идэш уушны мухлаг дэлгүүрүүдийг модоор чимэглэж, чихэр боовны болон тоглоом наадмын дэлгүүрүүд алаглан эрээлээд ёстой л эрхэмсэг ариун Санта-Клаусад юу л хэрэгтэй байдаг вэ цөм бүрэн байлаа. Эцэг эх, хүүхдүүд дэлгүүрийн цонхон дээр тавьсан үзвэрийг ширтэж зарим нэг нь гачигдал зовлонгийн эрхээр гайхаш тасарсан янзтай уруу царайлах бөгөөд зарим нь магнай хагартал баярлан, эдгээр эд баялгийг эзэмдэн авах гэсэн хүсэл шунал нь оволзон байж ядах бүлгээ. 

	Герхардт өвгөн ядахдаа, 

	— Энэ жил өвлийн өвгөн маш ядуу учир их бэлэг авчирч чадахгүй гэнэ гэж хүүхдүүддээ байн байн ярьжээ. 

	Гэвч хамгийн ядуу хүүхдийг ч атугай үүнд итгүүлэх аргагүй. Хэчнээн ч хэлж сануулсан хүүхдүүд нэг л баяр хөөр болж горьдсон янзтай байхыг эцэг нь ямагт ажиж мэдэж байв. 

	Баярын өдөр мягмар гараг дайрч тохиолдсон ба өмнөх даваа гарагт нь сургууль хичээллэсэнгүй. Герхардт авгай зочид буудал руу явахдаа хүү Жорждоо маргааш хүрэлцэхээр зэгсэн нүүрс олж аваарай гэж захив. Жорж хоёр эмэгтэй дүүгээ дагуулан тэр дороо депо руу очсон боловч тэнд нүүрс ховор учир саваа тийм ч амархан дүүргэж чадсангүй. Үдэш болоход эднийх ялихгүй жаахан нүүрстэй болж авав. Ээж Герхардт нь орой зочид буудлаас эргэж ирэнгүүт эхлээд л,

	— Чи нүүрсэнд явсан уу? гэж асуув. 

	— Явсан

	— Маргааш хүрнэ биз

	— Хүрэх байх аа гэж Жорж хариулав. 

	— За очиж үзье гээд эх нь чийдэн аваад, нүүрс асгасан саравч руу оров. 

	— Ээ чааваас даа, ийм жаахан нүүрс байх гэж! Одоо яваад авчир гэв. 

	— За яршиг, би яваад ирсэн, одоо Басс явна биз гэж Жорж мурчганав. 

	Басс яг зургаан цаг арван таван минутад ажлаасаа ирээд, нүүр гараа угааж, хувцсаа өмсөөд хот руу явахаар зэхэж байв. 

	— Юу гэсэн үг вэ, Басс өдөржингөө ажил хийсэн, чи өөрөө явах хэрэгтэй гэж эх нь хэлэхэд,

	— Би явахгүй гэж Жорж хэдэрлэв. 

	— Байг л даа, маргааш л түлэх юмгүй болбол яая гэж бодож байна? Тэгээд эх хүү хоёр гэртээ буцаж орж ирэв. Жоржийн адаар зан нь бүр хөдлөөд, явахгүй гэж шийдсэн боловч чадсангүй,

	— Басс чи бас яв л даа гэж Жорж гэртээ оронгуут л ахдаа хэлэв. 

	— Хаашаа

	— Нүүрсэнд

	— Уухай, чи намайг юу гэж үзэж байна?

	— Өө тэгвэл би л явахгүй гэж Жорж толгой сэгсрэн гөжив. 

	— Чи өнөөдөр яагаад нүүрс аваагүй вэ? Бүхэл өдөржингөө юу хийсэн юм гэж ах нь ширүүлэхэд, Жорж,

	— Би зөндөө л явсан, нүүрс ховор, олдохгүй юм, байхгүй юмыг би хаанаас олох вэ? гэв. 

	— Чи муу түүсэн байлгүй, олигтойхон шиг яваад үзэхгүй яагаа вэ?

	Женни мухлагт очоод гэртээ эргэж иртэл дүү Жорж нь ууртай, уруу царайтай байхыг үзээд,

	— Юу бол оо вэ? гэж асуув. 

	— Басс надтай нүүрсэнд явахгүй гээд байх юм. 

	— Чи өдөр юу ч түүж чадсангүй юу?

	— Түүсэн л дээ, ээж бага байна гээд байна. 

	— Би чамтай явъя даа, Басс аа чи бидэнтэй явахгүй юу? гэж Женни хэлэхэд,

	— Явахгүй гэж тэр ганган залуу хариулаад галстугаа зүүж байхдаа, — Та нар надад саад боллоо гэж уурлав. 

	— Тэнд ер нь нүүрс байхгүй, вандангаас буулгаж авах бил үү? Намайг очиход нүүрстэй вандан байгаагүй гэж Жорж хэлэхэд, Басс

	— Байлгүй яах вэ гэв. 

	— Байгаагүй гэж Жорж мэтгэв. 

	— За маргалдахаа боль л доо хувин сав ав, явцгаая, оройтно гэж Женни хэлэв. Эгчдээ учиргүй их хайртай бусад дүү нар нь ч мөн хамт явцгаах болов. Бяцхан дүү Вероника жижигхэн шээзгий, Марта, Уильям хоёр хувин авлаа, харин Жорж дотуур хувцас хийдэг том араг авлаа. Жорж тэр аргийг Женнитэй дамжилж дүүргэж авчрах ёстой байв. 

	Басс эрхбиш эгч дүүгийн элбэрэх журмыг сахидаг болохоор эмэгтэй дүүгийнхээ сэтгэлийг бодож,

	— За яах вэ, Женни чи дүү нартайгаа наймдугаар гудамжинд оч, тэгээд вандангийн дэргэд хүлээж бай. Би бас тийшээ очно. Харин намайг очиход та нар танихгүй юм шиг л байгаарай. Зүгээр л “Та жаахан нүүрс бидэнд буулгаж өгнө үү” гэж хэлдэг юм шүү. Би вандан дээр гараад хэчнээн л бол буулгаж өгье, ойлгов уу? гэв. 

	— За гэж Женни дуртай нь аргагүй хэлэв. Тэд гэрээсээ гарч оройн цасан манан дундуур төмөр зам руу явж очицгоов. Таваарын станцын холбох зам дээр нүүрс ачсан вагонууд саяхан ирээд зогсож байлаа. Хүүхдүүд нэгэн вагоны сүүдэр талд нь нуугдав. Тэд ийнхүү ахыгаа хүлээж байтал шинэ маягийн хэд хэдэн унтлагын вагон бүхий Вашингтоны урт сайхан хурдан галт тэрэг хөврөлдөн ирэв. Том том шилэн цонх гялалзаад тохилог зөөлөн сандал дээр тавлан тухалсан зорчигчид шилний цаана үзэгдэнэ. Хурдан галт тэрэг хажуугаар нь шүнгэнэн давхиж ирэхэд хүүхдүүд өөрийн эрхгүй хуйлран ухрав. 

	— Ямар урт юм бэ! гэж Жорж хэлэхэд,

	— Ийм галт тэргэнд би шалгагч хийх юм сан гэж Уильям шүүрс алдав. 

	Ганцхан Женни дуугүй байсан боловч алс холын аялал, баян тансаг амьдралын тухай бодож хамгийн их сэтгэл хөдөлсөн байжээ. Баян хүмүүс яасан сайхан амьдардаг бол!

	Тэгтэл Себастьян айсуй харагдав. Тэр ханхар зоригтой алхлах бөгөөд ер нь нэг л омог бардам шинж илэрхий. 

	Тэр учиргүй зөрүүд, чигээрээ эр байсан учир хэрэв дүү нар нь хэлснийг нь яг ёсчлон биелүүлэхгүй бол туслахыг ч бодохгүй дажгүй яваад өгөх нөхөр байв. Гэвч дүү Марта нь адтай охин болохоор хэргээ бүтээх гэж ахынхаа захиснаар “Та жаахан нүүрс бидэнд буулгаж өгнө үү!” гэж хэлээд орхив. 

	Себастьян зогтусаж, огт танихгүй хүн шиг тэднийг хараад “За яах вэ болно!” гэж хэлэнгүүт вандан дээр үсэрч гараад учиргүй шалмаг хөдөлж хэсэг нүүрс буулгаж өгөхөд дүү нар нь бүх хувин саваа элбэг гэгч нь дүүргэж авав. Тэгээд Себастьян дараа нь ийм олиггүй газар их удах хэрэггүй гэсэн мэт төмөр зам дээгүүр шалавхан гэгч гараад дороо арилж одов. 

	Тэд буцах замдаа нэгэн хүнтэй тэгэхдээ гозгор малгайтай гоё сайн цувтай жинхэнэ эрхэм хүнтэй тохиолдлоо. Женни түүнийг танилаа. Энэ бол өнөөх сенатч Брэндер байсан бөгөөд дөнгөж Вашингтоноос буцаж ирээд, баяр ч юу гийгүүлэх аж гэж бодож явсан байж. Саяын хүүхдүүдийн сонирхож байсан хурдан галт тэргээр тэр ирэнгүүт жаахан салхинд явж хүрье дээ гээд аяны жижигхэн цүнх бариад зочид буудал руу хандаж яваа нь энэ байж. Гэтэл гэв гэнэт Женни явж байх шиг харагдав. 

	— Та Женни мөн үү дээ? гэж дуудаад сайн лавлан харахын тул алхаагаа удаан болгов. 

	Женни өөрөөс нь урьдаар түүнийг таньсан болохоор “Өө Брэндер гуай юу!” гэж дуу алдаад авч явсан сагсаа буулгаж, дүү нартаа өгч гэртээ бушуухан аваачаарай гэж хэлээд өөрөө өөр тийшээ гүйчихжээ. Сенатч Брэндер хойноос нь явж “Женни. Женни!” гэж хэд дахин дуудсан боловч болсонгүй. Хүүхнийг гүйцэхээ өнгөрлөө гэж бодонгуут зугтаасан учрыг нь сая ойлгож, түүнийг зовоохоо больё гэж санаад эргэж, хүүхдүүдийн хойноос явав. Мөн л урьдын адил энэ хүүхнийг үзээд энэ бид хоёрын хооронд мөн ч их ялгаа байна даа гэж бодов. Би бол сенатч хүн, гэтэл энэ хүүхдүүд төмөр зам дээрээс нүүрс түүж явна. Маргааш баяр болоход эд нар яаж баярлах бил ээ? Аргагүй өрөвдөх сэтгэл төрсөн учир сенатч хүүхдүүдийн хойноос дагаж явлаа, төдхөн тэд хашааны хаалгаар орж, нэг муу байшинд оров бололтой. Сенатч гудамж хөндлөн гараад, цас хучсан хэсэг модны сүүдэрт оров. Дотогшоо харсан цонхноос шар гэрэл тусаж байв. Эргэн тойрон нил цас бүрхжээ. Хашаанаас хүүхдүүдийн дуу сонстох бөгөөд гэтэл Герхардт авгай явж байх шиг болов. Жаахан байтал хажуугийн хаалганд хүний сүүдэр яваад өнгөрөв. Герхардт авгай мөн болохыг тэр танив. Зүрх цохилоод, сэтгэлээ барьж ядан, дэмий уруулаа хазав. Тэгээд шууд эргэж зайлжээ. 

	Тус хотод идэш ууш зардаг Мэннинг гэгч нэгэн том худалдаачин байв. Энэ хүн Брэндерт учиргүй сайн, сенатчтай танил гэж их онгирдог байжээ. Тэгтэл энэ орой сенатч Брэндер тэднийд ирэхэд, тэр худалдаачин их л ажилтай бололтой ширээнийхээ ард сууж байв.

	— Мэннинг ээ, та өнөөдөр надад нэг их юм гүйцэтгэж өгөхгүй юу? гэж Брэндерийг хэлэхэд,

	— Бололгүй яах вэ сенатч минь гэж худалдаачин өчөөд

	— Та хэзээ ирэв? Яасан сайн хэрэг вэ би танд тус болоход бэлэн байна гэв. 

	— Эцэг эх, зургаан хүүхэд бүгд найман хүнтэй айл баяр өнгөрүүлэхэд юу хэрэгтэй вэ цөмийг нь тааруулж бэлтгэж өгөөч, жишээ нь ногоон гацуур, тоглоом, идээ зуушны зүйл гээд л өөрөө та мэднэ шүү дээ. 

	— За за тэгэлгүй яах вэ сенатч минь. 

	— Зарлага нь хамаагүй шүү, элбэгхэн шиг л юм өгч явуулаарай, би танд хаягийг нь өгье гээд Брэндер тэмдэглэлийн дэвтэр гаргаж ирэв. 

	— Яах вэ болно, сенатч минь би цөмийг нь ёсоор хийж өгье, та хэзээд энэрэлтэй тусархаг хүн гэхэд Брэндер эрхбиш төрийн зүтгэлтэн хүний янз үзүүлэх гэж хөмсөг зангидаад,

	— За зүгээр зүгээр, түргэн шиг явуулаарай, харин тооцоог нь хийж надад өгнө биз гэв.

	— Бололгүй яах вэ тэгье гэж баярласан худалдаачин өгүүлэв. 

	Сенатч тэндээс гарсан боловч бас л хөгшин Герхардт, түүний гэргийг санаж, гутал, бэлэн хувцасны дэлгүүрт оров. Гэтэл ямар хэмжээ дамжаатай хувцас таарахыг мэдэхгүй тааварлан бодоод худалдаж авсан зүйл эс тохирвол сольж авах эрхтэйгээр жаал жуул юм захиалаад байрандаа буцаж ирэв. “Нүүрс түүж байх гэж. Би яасан анхаарамжгүй байв даа, эднийг ер нь би мартах ёсгүй” гэж эрхэм сенатч бодон бодсоор суусан аж. 

	
IV бүлэг

	Сенатчийг үзээд Женни дөлж зугтаасан нь тэр өөрийн ахуй байдалдаа зовж гутсан учраас болжээ. Сенатч түүнийг их л дээрд үзэж байсан болохоор ийм тусгүй байдалтай байхад тохиолдлоо гэж ичжээ. Чухам өөрт нь болоогүй, өөр ямар нэг юмнаас болж сенатч түүнд шимтэж байна гэж Женни гэнэн бодож байв. Женниг гэртээ буцаж ирэхэд хүүхдүүд түүний зугтаасныг аль хэдийнээ ээждээ ярьчихсан байжээ. 

	Эгчийгээ өрөөнд орж ирмэгц Жорж,

	— Чи юу болов? гэж асуухад,

	— Зүгээр зүгээр гэж Женни хариулснаа Брэндер гуай хажуугаар өнгөрч, биднийг харсан гэж ээждээ ярив.

	— Өө тийм бий? гэж Герхардт авгай намуухан өгүүлээд тэр хүн ирсэн байх нь ээ, тэгээд чи юунд зугтсан юм бэ тэнэг минь?

	— Яах вэ зүгээр түүнд үзэгдэхгүй гэж бодсон юм. 

	— За тэр чамайг таниагүй байлгүй дээ гэж эх нь тайтгаруулсан байдалтай хэлэв. 

	— Хаанаас даа, таньсан, тэр намайг гурван ч удаа дуудсан гэхэд, Герхардт авгай толгойгоо сэгсрэв. Ийнхүү эд ярилцахыг гэрийн эзэн Герхардт сонсож, зэргэлдээ өрөөнөөсөө гарч ирээд,

	— Юу болов? гэж асуув. Эдний амьдралд эрхэм сенатч ямар нөлөөтэй болсныг эх нь тайлбарлан хэлэх хүсэлгүй байсан учир

	— Зүгээр зүгээр, хүүхдүүд нүүрс авч явахад нь нэг хүн айлгасан гэнэ ээ гэж дүйвүүлэн өнгөрөв. Тэгтэл энэ үдэш баярын бэлэг ирсэн учир эднийх учиргүй баярлан хөөрцгөөв. 

	Хүнсний дэлгүүрийн ачааны тэрэг гадаа нь ирж зогсоод, хүдэр биетэй зарлага хар хүү боодолтой юм гэр лүү нь зөөж эхлэхэд Герхардт, түүний эхнэр хоёр мэл гайхав. Андуурч байх шиг байна гэж зарлага хар хүүд хэчнээн хэлэвч ер болж өгсөнгүй, яая гэх вэ хоёр хөгшин энэ бүх бэлэг сэлтийг өөрийн эрхгүй баяр хөөр болон шимтэж үзэх болов. 

	— За тануус сэтгэл зовох хэрэггүй, би мэдэж байна, танай овог Герхардт мөн биз дээ? тэгвэл танайд л үүнийг явуулсан юм даа гэж зарлага хүү итгэлтэй хэлэв.

	Герхардт авгай байж сууж ядан, догдолсон байдалтай

	— Мөн ч сайхан хэрэг биш үү? Гэв. Өвгөн Герхардт үл мэдэх өгөөмөр буянтны хишгийг бодож сэтгэл уяраад, энэ лав урьд албанд нь зүтгэж байх үес надад сайн байсан нутгийн нэг фабрикийн том эзэн ингэж тус хүргэлээ гэж санажээ. Герхардт авгай гэнэт баярлахын уг учрыг олж ядан, сэтгэл хөөрсөндөө нулимс нь мэлтгэнэвч, дуугүй л байсан аж. Харин Женни хэн ингэснийг дор нь л тааж мэдэв.

	Баярын хоёр дахь өдөр Брэндер зочид буудалд Герхардт авгайтай уулзав. Женни гэрийнхээ ажил хийгээд үлдсэн байв. 

	— Сайн уу Герхардт гуай? Баяр яаж угтав даа? гэж эрхэм сенатч гараа өгч ялдамхан гэгч асуухад хөөрхий Герхардт авгай зовонгуй гарыг нь атгаж, дорхноо л нүдэнд нь нулимс бүрхэв. Брэндер, Герхардт гуайн мөрөн дээр гараа тавиад,

	— За за зүгээр, уйлах хэрэггүй, харин надаас угаах юм авахаа битгий мартаарай гэв.

	— Мартахгүй ноёнтон минь гээд нэмж нэг юм хэлэх гэсэн боловч сенатч холдоод явчихсан байв. 

	Зочид буудалд нэгэн хачин сайн сенатч ирж, эелдэг ялдам зантай, юм угаалгаад их хөлс өгөх юм гэсэн яриа Герхардт өвгөн ямагт сонсох болов. Ер нь Брэндер ноён бол туйлын сайхан зантай, туйлбартай үнэнч хүн юм гэж жирийн хүн амархан итгэжээ. 

	Женни ч бас ингэж бодож, сенатчид ихэд бишрэх болжээ. Женни хэн ч гэсэн, аргагүй л шохоорхохоор гунхсан гоолиг биетэй сайхан намбатай бүсгүй болсон аж. Урт гоё плать өмсөж, ямбатан авгайчуулын маягаар гоёчихвол сенатч мэтийн эрхэмсэг хүмүүст ч сайхан дүйхээр бүсгүй байв. Женни талимаарсан усгал нүдтэй, тэгшхэн цагаан шүдтэй гоц царайлаг байсны дээр бас ухаантай, соргог онц жархай бүсгүй байлаа. Харин бусдын эрхшээл хараанд байдаг хүний хувь зохиолоор гагцхүү итгэл бардам зан түүнд байсангүй. Аргагүйн эрхэнд хүний юм угааж тараах, хэрэгтэй хэрэггүй элдэв зүйлс өглөг хишиг мэт авах болсноос бие барьсан ноомой зантай болжээ. 

	Женни долоо хоногт хоёр удаа зочид буудалд ирэх болж сенатч Брэндер эелдэг эрээгүй байдалтай харьцах болсон учир Женни ч мөн тийм болов. Эрхэм сенатч гуай Женнид өөрт нь болон мөн дүү нарт нь бага сага бэлэг сэлт ямагт өгөх болж, түүнтэй үнэн голоосоо энгийн байдалтай ярилцах учир яваандаа эдний хөндий хол байдал арилж, Женни ч Брэндерийг эрхэмсэг дүнсгэр сенатч гэхээсээ ач тустай хүн гэж үзэх нь их болжээ. Сайн сургуульд орвол улам ч аятайхан бүсгүй болно гэж сенатч бодоод сурах хүсэлтэй юу гэж Женнигээс нэг удаа асуусан юм. Сенатч нэг үдэш түүнийг,

	— Женни нааш ир гэж дуудаад, хүрч ирэхэд нь гэнэт гарыг нь барьж, хөгжилтэй, ажиглангуй байдалтай нүүр лүү нь ширтээд,

	— За Женни та намайг ер нь боддог уу? гэж асуухад

	— Мэдэхгүй гэж Женни хариулаад ичиж нүдээ буруулснаа, — Та юунд ийм юм асууна вэ? гэв. 

	— Үгүй ер нь та миний тухай ямар нэг юм боддог уу? хэл л дээ,

	— Юу ч боддоггүй.

	— Үгүй, нэг л юм бодож байгаа даа, тийм үү? гэж сенатч давтаж хэлээд хүүхний булзаарсан үгэнд сэтгэл таалж, шохоорхон сонирхов. 

	— Та өөрийгөө надад ямар санагдаж байна хэмээн асууж байна уу? гэж Женни энгийн нэг асуугаад сенатчийн дух руу нь унжиж, сайхан царайг нь нэг л сүрлэг жавхаатай болгосон буурал орж яваа өтгөн хар үсийг нь өнгийж харах зуур,

	— Тийм ээ гэж сенатч жаахан гонсойсон маягтай хариулав. 

	Женни аальгүйтэж сураагүй болохоор зүгээр л,

	— Тэгэлгүй яах вэ, таныг сайн хүн гэж би үздэг гээд аялдуухан инээмсэглэв.

	— Ер нь миний тухай өөр юм боддоггүй юм биз дээ? 

	Женни улам ч зовнингуй байдалтай,

	— Таныг туйлын сайн хүн гэж би боддог гэв. Тэгээд сенатч гарыг нь барьсаар байгааг сая л анзаарч мэдэв. 

	— Ердөө л энэ үү? гэж сенатч асуухад,

	— Сэтгэл тань дундуурхан байна уу даа? гэж Женни хэлээд сормуус нь хөдлөв. 

	Тэгээд сенатч тэр хоёр эсрэг ширтэлцэж, Женни баясгалантай наалинхай, эгцлэн харахад Брэндерийи сэтгэл нь учиргүй их догдлов. Сенатч үг хэлэлгүй хүүхний царайг ажиглан харахад, тэр далдиран буруу харж биеэ хумиад хэдийгээр сенатчийн гөлрөн харсны бүх учрыг сайн ухаараагүй боловч ямар ч гэсэн гадарлаж байв. 

	Тэгснээ сенатч,

	— За тийм байж, таныг гайхам сайн бүсгүй юм гэж би боддог, харин би зүгээр хүн биш үү? гэхэд,

	— Та сайн хүн гэж Женни түгдрэлгүй хариулав. 

	Сенатч зөөлөн түшлэгтээ налж суугаад инээхэд Женнид сонин хөгжилтэй бодогдсон учир түүнийг сониучирхан инээмсэглэв. 

	— Та юунд инээгээ вэ? гэж Женниг асуухад,

	— Таны хэлснийг бодоод инээд хүрлээ. Уг нь надад инээх ч юм алга. Та намайг өчүүхэн төдий ч үнэлэн үздэггүй юм байна. Лав би танд тусгүй санагдсан байх.

	— Яалаа гэж, та ёстой сайн хүн гэж Женни үнэн сэтгэлээсээ хариулав. Байдлыг нь ажихад Женни үнэн голоосоо хэлж байгаа нь илэрхий байв. 

	— Ийм байдаг байж гэснээ сенатч хүүхнийг аяархан бие рүүгээ татаж авчраад хацрыг нь үнсэхэд, Женни гайхаж цочоод аах гэж амьсгаа аваад биеэ татаж холдов. 

	Ийнхүү эдний харьцаа нэг л өөр болох нь энэ. Энгийн нэг бүсгүй Женни, төрийн том хүн энэ хоёрын зааг ялгаа агшин зуур ингэж хувиран үгүй болов. Энэ хүн Женнид урьдаасаа нэг л өөр харагдах болж бүр ч залуу юм шиг санагдав. Сенатч Женниг том бүсгүй хүний ёсоор үзэж, түүнд сэтгэлтэй болжээ. Женни яахаа ч мэдэхгүй байв. 

	— Би таныг айлгачхав уу? гэж сенатчийг хэлэхэд, Женни гүнээ хүндэтгэж явдаг энэ хүнээ ширтэн харснаа мишилзэн инээмсэглээд,

	— Тэглээ, айлгалаа гэв. 

	— Та надад их таалагдах болсон учраас л ийм юм боллоо доо. 

	Женни хэсэг зуур, бодсоноо

	— Би явъя даа гэхэд,

	— Тэгээд та үүнээс болж зугтах гэж үү дээ? гэж Брэндер гоморхон өгүүлэв. 

	Женни нэг л тусгүй боллоо доо гэсэн сэтгэл төрж

	— Үгүй, миний явах цаг боллоо, манайхан санаа зовно гэв. 

	— Та надад уурлаж байна уу? гэхэд, Женни ер тэгдэггүй бүсгүй, энэ удаа жаахан аальгүйдэх янзтай, 

	— Хаанаас даа гэв.

	Эрхэм сенатч өөрт нь унаж дээ гэж Женни мэдсэн бөгөөд нэг л янзтай, нэг л өөр харьцаатай болсон учир энэ хоёр хоёулаа сэтгэл зовлонтой болов. 

	— Ямар ч гэсэн одоо та минийх, үүнээс хойш би таныг л харах болно гэж сенатч босох зуураа хэлэв.

	Ийм үг дуулахад Женнид аятайхан байлаа. “Энэ хүн чухам гайхамшгийг бүтээж болох үнэнхүү увдистай хүн” гэж энэ бүсгүй бодлоо. Женни ийш тийш харж, энэ бие минь шинэ сонин амьдралтай болох нь гэж бодоод ухаангүй их баярлав. Сенатчийн хэлэх гэснийг цөм ойлгож ухаарснаас ч биш харин энэ хүн ханштай сайн хүн, ямар нэг сайхан зүйл бэлэглэх байх гэж бодсоноос л болжээ. Женни аргагүй баясгалантай байв. Тэр угаах боодолтой хэсэг хувцас авсан боловч эл таарамжгүй байдлаа үл анзаарч дажгүй байх бөгөөд гэтэл энэ нь эрхэм сенатчид тун ч тусгүй бодогджээ. “Энэ бүсгүй муусайн хувцас үүрч чирч явах ёсгүй” гэж Брэндер бодоод учиргүй их өрөвдөж хайрлах сэтгэл төржээ. Тэгээд энэ удаа ивээлт сайн санаат хүний ёсоор хацрыг нь илээд,

	— Зүгээр охин минь дандаа ингэж явах биш шүү, би нэг аргыг нь олно гэв.

	Үүнээс хойш эдний харьцаа улам л энгийн нөхөрсөг болов. Дараа нь Женниг ирэхэд сенатч шууд л хажуудаа суулгаад, төрөл садан чинь ямар байна, чи өөрөө юу бодож хүсэж байна гэх зэргээр олон зүйл асуужээ. Зарим зүйл асуухад, ялангуяа эцгийнх нь ажлын тухай асуухад сайн хариулахгүй янз байгааг сенатч ажиглажээ. Эцэг нь айлаар явж, мод хөрөөддөг гэж хэлэхээсээ тэр ичиж зовжээ. Нэг л явдал байгаа байх гэж Брэндер цэнэж үзээд ер нь ойровторхон шиг өөрөө очиж үзье гэж шийджээ.

	Тэгээд Брэндер нэг зав гарсан өглөө санаснаа биелүүлжээ. Энэ бол конгресст ширүүн тэмцэл болж, эрхэм сенатч дийлэгдэхээс гурван өдрийн өмнөх хэрэг байж. Үлдсэн энэхэн хугацаанд ер нь тэртэй тэргүй юу ч хийх нөхцөлгүй болсон байж. Брэндер таягаа авч, Герхардтын рүү чиглэн алхжээ. Хагас цаг орчим явж очоод шулуухан тэдний үүдийг тогшив. 

	Герхардт авгай хаалгаа нээхэд,

	— Сайн байна уу! гэж сенатч баяртай гэгч мэндлээд хөгшин авгайн сандарсны нь мэдмэгц орж болох уу? гэв. 

	Ер бусын зочин гэнэт хүрч ирсэнд хөөрхий авгай учиргүй тэвдэж, муу хуучин нөхөөс болсон хормогчоор гараа сэмхэн арчаад,

	— Морилон орно уу та гэж хэлэв. Герхардт авгай үүдээ ч хаахаа мартаж, эрхэм сенатчийг яаран өрөөндөө оруулаад сандал тавьж суухыг урив. 

	Хөгшин бүсгүй ийнхүү сандарсныг үзэж Брэндер баахан өрөвдөөд,

	— Сэтгэл зовох хэрэггүй Герхардт гуай, би зүгээр таны хажуугаар гарч явснаа оръё гэж бодлоо. Нөхрийн тань бие ямар байна даа? гэв. 

	— Баярлалаа, бие нь гайгүй, ажилдаа явсан. 

	— Ажил олсон хэрэг үү?

	— Тийм ээ, гэж Герхардт авгай хариулав. Герхардт гуай Женнийн адил мөн л гэрийн эзэн, ямар ажил хийж байгааг нь шууд хэлж түвдсэнгүй. 

	— Хүүхдүүд чинь цөм сайн биз дээ? Сургуульдаа явж байна уу?

	— Тийм ээ, гэж Герхардт авгай өгүүлээд хормогчоо тайлж, зовсон байдалтай хумхин оролдож байв. 

	— За юун сайн юм. Женни бий юу? 

	Женни угаасан хувцас индүүдэж байснаа ирсэн зочны дууг нь сонсмогц ээж намайг байхгүй гэж хэлэхгүй дээ тэр чинь, тэгээд би нуугдах аргагүй болно гэж бодоод индүү, юм тавьж индүүддэг мод хоёроо орхиод, унтлагын өрөөндөө орж яаран биеэ янзлав.

	— Женни гэртээ бий, одоохон би дуудъя гээд ээжийгээ ирэхэд

	— Юунд намайг байна гэж түүнд хэлэв дээ? гэж Женни аяархан уцаарлангуй өгүүлэв. 

	— Яах байсан юм бэ охин минь? 

	Эх, охин хоёр сенатч руу очиж зүрхлэхгүй байлаа. Энэ үеэр Брэндер өрөөг нь ажиглан суув. Ийм сайн хүмүүс ингэж гачигдаж суухыг үзээд тэр сэтгэл унаж, эдэнд тусалмаар санагджээ. 

	Тэгээд Женни халширсан янзтай өрөө рүү орж ирэхэд нь,

	— Сайн байна уу? гэж сенатч хэлэв. Женни түүн рүү ойртож ирээд царай нь улайсхийж гараа өгөв. Сенатчийн хүрч ирсэнд сэтгэл ихэд хөөрсөн учир Женни үг ч дуугарч чадсангүй. 

	— Танайд ирж та нарыг үзэх гэсэн юм. Байшин чинь гайгүй зүгээр байшин байна, хэдэн өрөөтэй юм бэ? гэж сенатч асуухад,

	— Таван өрөө бий, манайх их замбараагүй байна, та уучлаарай, бид өглөөнөөс авхуулан юм индүүдээд хамаг юмаа сандааж орхисон юм гэж Женни хариулав. 

	— Ойлгож байна, намайг ойлгохгүй гэж бод оо юу? Женни? надаас зовох хэрэггүй гэж Брэндер ялдамхан өгүүлэв. 

	Сенатч урьд нь Женниг очиход ямар байдаг вэ яг л тийм элэгсэг найрсаг, тайван гэгч ярьсан учир Женни аргагүй сэхээ орж уужрав. 

	— Би зав чөлөөндөө танайд дахин орж ирвэл битгий зовоорой, би та нарыг дандаа эргэж байх болно. Би уг нь эцэгтэй чинь уулзах гэсэн юм сан. 

	— Өө тийм үү, аав эзгүй байгаа л даа гэж Женни хэлэв. 

	Гэтэл эднийг ингэж хүүрнэлдэж байх зуур эцэг Герхардт нь хөрөө, мод тавьж хөрөөддөг шат хоёроо аваад хашааны хаалгаар орж иржээ. Брэндер түүнийг үзмэгц л охиноор нь төсөөлөн лав эцэг нь гэж мэджээ. 

	— Энэ ирдэг таны эцэг мөн биз дээ? гэж Брэндер хэлэхэд,

	— Аа тийм үү? гэж Женни өгүүлээд цонх руу харав. Бодолд дарагдсан Герхардт өвгөн цонхны хажуугаар өнгөрөхдөө өөдөө ч харсангүй. Тэгээд мод хөрөөддөг шатаа байшингийн хажууд түшүүлж тавиад, хөрөөгөө бэлэн хадаасанд өлгөчхөөд гэртээ оров. 

	— Ээж! гэж германаар дуудсанаа эхнэрээ харалгүй тэр чигээрээ хоолны газар луу очиж шагайв.

	Брэндер босож ирээд түүнд гараа өгөхөд бөгтөрдүүхэн шөрмөслөг янзын тэр герман өвгөн хүрч ирээд гарыг нь атгаад үл таних зочныг юун хүн билээ гэсэн шиг ажиглан харжээ. 

	— Брэндер гуай энэ миний эцэг, аав аа энэ хүн өнөө зочид буудалд суудаг Брэндер гуай шүү дээ гэж Женни өгүүлэв. Эрхэм сенатчтай эевэргүү харилцаатай болсон учир Женни ичиж зовохоо тэвчин ийнхүү танилцуулсан аж.

	Герхардт өвгөн хэн хэн рүү ээлжлэн харах зуур

	— Овог нэр хэн гэнэ ээ? гэж лавлан асуув. 

	— Брэндер гэж сенатч хэлэв. 

	— Аа тийм үү! өвдсөнөөсөө хойш миний чих баахан хатуу болсон хүн, таны тухай авгай ярьж байсан гэж өвгөн ярихад нь, герман аялгуу мэдэгдэж байв. 

	— Би танайхаар орж танилцах гэж бодсон юм, танайх өнөр өтгөн айл юм байна гэж сенатч хэлэв. 

	— Тийм ээ, зургаан хүүхэдтэй, тэд маань бас л ажил явдалд орж төвхнөөгүй улс даа, энэ миний том охин гэж өрхийн тэргүүлэгч өвгөн ярих зуур ажлын муу салбагар костюм угласнаа санаж бушуухан шиг холдож явахыг боджээ.

	Тэгээд эхнэр нь өрөөнд орж ирэхэд ашгүй далим гарсан учир,

	— Уучлаарай та, би явъя, хөрөөгөө эвдчихээд ажлаа орхисон юм сан гэв.

	— Тэг тэг гэж Брэндер уриалгахан хэлээд Женнийн хэлдэггүй байсан тэр зүйлийн учрыг сая ойлгов. Женниг юу ч нуухгүй цөмийг хэлээсэй гэж сенатч үнэндээ бодох аж. 

	Тэгээд Герхардт авгай сандал дээр биеэ барьж цэхлэн суухад нь Брэндер,

	— За ийм байна даа Герхардт гуай, та нар намайг үүнээс хойш хүний хүн гэж битгий бодоорой. Өөрийнхөө байдлыг тодорхой ярьж өгвөл зүгээр байна. Женни нэг л сайн ярьж өгөхгүй байгаа юм гэв. Женни дуугүй л инээмсэглэв. Эх нь сэтгэл зовоод,

	— За гэж эмээсэн, баярласан байдалтай хариулав. 

	Тэд бас жаахан юм ярилцсаны эцэст сенатч босож ирээд

	— Нөхөртөө хэлээрэй, нэг дэх өдөр зочид буудалд очиж надтай уулзаг, би туслахыг бодъё гэхэд

	— Танд баярлалаа гэж Герхардт авгай тэвдэнгүй өгүүлэв. 

	— Одоо би явъя даа, нөхрийгөө очоорой гэж марталгүй хэлж үзээрэй гэж Брэндер нэмж хэлэхэд,

	— Тэр очно оо очно! гэж Герхардт авгай хэлэв. 

	Брэндер зүүн гартаа бээлийгээ хийнгүүт баруун гараа Женнид өгч,

	— Таны ганц хөрөнгө дөө, Герхардт гуай, би үүнийг чинь авах санаатай гэхэд,

	— Ээ мэдэхгүй, би тэгээд яах билээ гэж эх нь хариулав.

	Брэндер гарахыг завдан Герхардт авгайн гарыг атгаад

	— За сайн байж байгаарай гэв. 

	Сенатч толгой дохин гарч явсан бөгөөд уг нь түүнийг эднийд ирэхийг нь үзсэн айлын олон хүн сонирхон хачирхаж цонхныхоо цаанаас сэмхэн харсаар үлдэв. 

	«Энэ ер нь юун хүн байх билээ” гэж хүн бүгд сонирхсон байж. Зочныг дөнгөж гарч явмагц эх нь охиндоо

	— Надад тэр юу өгснийг хар л даа гэв. Тэр нь арван доллар байв. Брэндер явахдаа Герхардт авгайн гарт түүнийг мэдэгдэлгүй атгуулжээ. 

	
V бүлэг

	Женни эрхэм сенатчийг аргагүй их ачтай, түүний нь хариулах ёстой хүн гэж бодох болсон бөгөөд өөрт нь болоод гэр оронд нь сенатчийн үзүүлсэн бүх тусыг бүрэн зүй ёсоор ихэд үнэлэн үзжээ. Сенатч эцэгт нь захиа өгч нутгийн нэгэн фабрикийн эзэн рүү явуулж ажилд оруулж өгчээ. Энэ нь үнэндээ тун ч гавихгүй, шөнийн манааны газар олдсон боловч ямар ч гэсэн өвгөн Герхардт дахин ажилд орж хязгааргүй их баярлажээ. Энэ сенатч ямар сайхан сэтгэлтэй, уриалган хүн бэ, ёстой ийм хүн хорвоод байхгүй биз! гэж боджээ. 

	Герхардтын авгайг ч мөн мартсангүй. Брэндер нэг удаа түүнд плать, дараа нь ноосон алчуур өгч явуулжээ. Ийнхүү өгөөмөр хишиг хүртээсний учир нь нэг талаар туслах гэсэн бодол, нөгөө талаар хувийн хүслэнгээс болсон юм, гэтэл Герхардт авгай энэ бүгдийг ганцхан л сенатчийн сайн сайхан энэрэнгүй сэтгэл гэж баяр хөөр болон бодож байв. 

	Харин Женни бол Брэндер элдэв аргаар энэ бүсгүйн сэтгэлийг татах гэж хичээсэн бөгөөд тэгсээр энэ хоёрын харьцаа туйлын ээдрээтэй болж учрыг нь олоход тун ч бэрхтэй болов. Залуу халуун настай томоогүй энэ бүсгүй дэндүү гэнэн, бодох санах юмгүй байсан болохоор хүний үгний өөд урууг олохгүй байсан аж. Сенатч Брэндер энэ бүсгүйн нүүрийг хагалж, хацрыг нь энхрийлэн үнссэн тэр дурсгалт, аз жаргалт өдрөөс эдэнд шинэ үе эхэлжээ. Женни Брэндерийг сайн нөхрөө гэж үзэх болж, түүнийг энгийн, хамаагүй байх тусам бие барьсан байдлаа больж, улам сайн ойлгож уг хүний нь таних болов. Ингээд энэ хоёр үнэн голоосоо элдэв юм донгосон инээлдэж хөхрөлдөх болсон бөгөөд сенатч Брэндер идрийн хав бүрдсэн, аз жаргалын гэгээн ертөнцөд ийнхүү эргэж умбасандаа ташуурч үнэхээр жаргалаа эдлэх болов. 

	Гэвч би нэг л тусгүй юм хийж байна даа гэдэг бодол орж ирээд ер болж өгөхгүй сенатчийг шаналгах болов. Угаалгачин ийм бүсгүйтэй хавьтах болж сахих ёс дэгээ алдаж байгааг хүмүүс дор нь мэдэх биз.

	Женни угаах юм авахаар ирэх буюу эсхүл угааснаа авчирч өгөхдөө сенатчийн өрөөнд арван тав хорин минут заримдаа цаг ч болдгийг лав ахлах цэвэрлэгч ажиж гадарлах болсон биз. Энэ явдал зочид буудлын бусад албан хаагчдын сонорт хүрч, улмаар хот даяар цуурхал дэгдэж болно, тэгвэл тун ч тусгүй хэрэг болно гэдгийг Брэндер ойлгож байвч санаснаасаа буцсангүй. Харин ч Женнид би ямар ч муу юм хийгээгүй гэж биеэ тайтгаруулах буюу эсхүл ганц олдсон хайр сэтгэлээ талаар орхих ёсгүй гэж бодох болжээ. Үнэндээ ч тэр Женнид сайн сайхныг хүсэж байгаа хэрэг биш гэж үү?

	Брэндер энэ бүгдийг эргэцүүлэн бодохдоо ер нь Женнигээс хөндийрч болохгүй гэж шийдэх болов. 

	Сэтгэлийн жаргал эдэлж ташуурах нь өөрийн биеийг хөсөр хаяж хохирохын улмаас учрах тэр зовлонгийн дайтай байх болов уу. Ер нь ч хорвоод амьд явах нас нь ахар болж, хүслээ биелүүлэлгүй нүд анихад хүрвэл гомдолтой хэрэг. 

	Брэндер нэгэн үдэш, Женниг чанга тэврэн үнсжээ. Бас нэг удаа, өвөр дээрээ суулгаад, Вашингтонд хэрхэн амьдран суудгаа ярьжээ. Ийнхүү сенатч, Женниг энхрийлэн таалахгүй буюу үнсэхгүйгээр ер явуулахгүй болов. Гэвч энэ нь нэг л базаалтай хэрэг биш, үл ойлгогдох оролдлого байлаа. Энэ бүсгүйг дэндүү зовоож түгшээхийг тэр хүссэнгүй. 

	Харин Женни жирийн нэг сэтгэлээр энэнд нь таашаан цэнгэх болжээ. Түүний амьдралд нэг л ер бишийн, шинэ явдал тохиолдов. Женни бол юмыг үнэхээр амталж чадах эвдрээгүй гэнэн охин байлаа.

	Хайр дурлалын тухай юу ч мэдэхгүй авч тэр охин нөхөрлөлөөрөө түүнд хүндлэгдэх болсон гоц сайн хүний анхаарал халамжид баясаж чадахаар настай байв. 

	Нэгэн орой охин тэр хүний түшлэгтэй сандлыг түшин зогсож үсийг нь хойш илээд, хийх юмаа олж цөхөн халааснаас нь цагийг нь гаргав. Түүний нинжин дөлгөөн зан сенатчийн сэтгэлийг хөдөлгөжээ. 

	— Өөрөө цагтай болох сон гэж боддог уу? гэж тэр асуув. 

	— Бодолгүй яах вэ гэж Женни санаа алдангуй хэлэв. Маргааш нь сенатч гоёл чимэглэлийн дэлгүүрт орж ганган гэгчийн зүүтэй хөөрхөн алтан цаг худалдан авав. Тэгээд охиныг нэг ирэхэд нь тэр:

	— Женни, өөрт чинь би нэг юм үзүүлэх гэсэн юм. Миний цаг хэд болж байгааг хараадах даа гэв. Женни, түүний хантаазны халааснаас цаг гаргаад хоёр нүд нь орой дээрээ гарав.

	— Энэ чинь таны цаг биш байна! гэж тэр гайхан өгүүлэв. 

	Охины гайхаж байгаад тэр олзуурхан минийх биш ээ, өөрийнх чинь гэж хариулав. 

	— Минийх! Минийх! Ямар сайхан бэ! гэж Женни дуун алдав. 

	— Энэ цаг таалагдаж байна уу? гэж Брэндер асуув. Өөрөө ч сэтгэл ихэд хөдөлж, охины баяр хөөр болсонд ханагар байв. Охины царайд гэрэл асаж хоёр нүд нь гялалзана. 

	— Энэ бол өөрийнх чинь. Зүүгээд хар л даа, битгий хаяарай гэж тэр хэлэв. 

	— Та ямар сайн хүн бэ! гэж Женни хэлэв. 

	— Үгүй гэж тэр татгалзан өгүүлээд түүнийг бэлхүүсээр нь тэврэхдээ ямар шагнал би хүртэх бол гэж бодов. Дараа нь тэр бие рүүгээ Женниг ягуухан дөхүүлэхэд, охин хоёр гараараа түүнийг хүзүүдэн тэвэрч, хацарт нь хацраа баясангуй наав. Үлэмжийн их баяр Брэндерийг эзэмдэн авах шиг болов. Ийм баяр эдлэх сэн гэж олон жилийн турш тэр хүсэж явжээ. 

	Конгресст байр эзлэх гэсэн хурц тэмцэл энэ явдлыг нь нэг хэсэг саатуулав. Сенатч Брэндер үхэх сэхэхээ үзэлцэн дайсантайгаа тулалдахаас аргагүй болсон ажээ. Түүнд урьд нь ямагт ачлалтайгаар ханддаг байсан төмөр замын хүчирхэг компани нь энэ удаа түүний хамгийн аюулт өрсөлдөгчийг нууцаар сүрхий дэмжиж байгаа нь Брэндерт хачин гайхалтай санагдав. Энэ урвалт Брэндерийг донсолгосон учир түүнийг заримдаа бурангуй бухимдал, заримдаа асар их уурсал эзэмдэнэ. Хэдийгээр хувь заяаг нь хөндсөн элдэв зүйлд тэр дассан авч тэр бүхэн нь түүнийг хүндээр шархлуулсан байжээ. Ялагдал үзэлгүйгээр тэр маш удсан,... дэндүү их удсан байж. 

	Энэ завсар, эр хүний зан авир тогтворгүй юм гэдгийг Женни анх удаа мэджээ. Хоёр долоо хоног өнгөрөхөд Брэндерийг огт харсангүй. Гэтэл нэг орой, өөрийнхөө намын орон нутгийн удирдагчидтай сэтгэлээ тайтгаруулахаар ярилцсаны дараа Брэндер Женниг тун ч хүйтнээр угтав. Женни үүдийг нь тогшиход тэр хаалгаа жаахан нээгээд бараг уурлангуйгаар:

	— Би өнөөдөр дотуур хувцас мувцас гэж хөөцөлдөх чадал алга. Маргааш ирээрэй гэв. 

	Ингэсэнд нь гайхал төрж гутарсаар Женни буцав. Женни юу бодохоо ч мэдэхгүй явав. Гэв гэнэт ингэж хачин дээрэнгүй, харь, хөндий болж орхиод, уулзах аргагүй болчихдог нь юу вэ. Намайг нөхөрсгөөр анхаарахаа болих гэж бодсон ч байж болох юм. Тэгсэн бол юунд нь... 

	Нэг, хоёр хоногийн дараа Брэндер бага зэрэг сэтгэл онгойсон боловч ажил явдлаа янзалж амжсангүй. Дотуур хувцсыг нь бүр ёсчлон авч өгсөөр байвч өрсөлдөгчдөө хоёр илүү санал алдсан гунигт ялагдлыг үзэн үзтэлээ тэр ажил явдалдаа бодлогоширсоор нэг ч юм санахгүй явжээ. Ингэсэндээ Брэндер бүр гутран зовуурилсан байв. Тэр одоо юугаа хийнэ дээ?

	Ийм байхад нь Женни л амьдрах баяр, итгэл, хөгжөөнийг түүнд өгчээ. Бурангуй санаашралд цөхрөнгөө барсан Брэндер Женнитэй эхлээд зөвхөн зугаацахын тул ярив, гэвч түүний гутрал үл мэдэг арилж, төдхөн зуур тэр, инээмсэглэж байгаагаа мэдэв. 

	— Женни минь, ёстой нялхаараа байгаа чинь өөрийн чинь зол заяа шүү. Энэ бол амьдралын хамгийн сайхан, хамгийн үнэтэй үе нь шүү дээ гэж хүүхдэд хэлж байгаа юм шиг тэр өгүүлэв. 

	— Тийм гэж үү?

	— Тийм ээ, үүнийг өөрөө ойлгох болоогүй байна. Үүнийг чинь дэндүү хожим л ойлгож эхэлдэг юм. “Энэ хүүхэнд би дурлаж байна. Үүнээс би хэзээ ч хагацахгүй юм сан” гэж энэ үдэш тэр дотроо өгүүлэв. 

	Гэтэл Женниг хувь заяа нь бас нэг дэлсээд авав. Женни хөнгөдөж, нэг л биш болж байна гэж буудлын газар шивэр авир ярих болжээ. Амьдрал байдалд нь таараагүй ямар нэг гоёл угаалгачны охиныг алив зэмлэнгүй ярианаас юунд чөлөөлөх билээ. Женнид алтан цаг байхыг нь харцгаачихжээ. Ахлах үйлчлэгч энэ тухай эхэд нь сонсгов.

	— Дотуур хувцас авч, өгөхөөр охиноо Брэндер луу битгий явуулж бай, явуулаад байвал тусгүй юм болох нь байна шүү гэдгийг танд ярих гэсэн юм гэж тэр авгай өгүүлэв. 

	Герхардт авгай сэтгэлээр унаж, гутсандаа болоод үг ч дуугарч чадсангүй. Женни өөрт нь юу ч яриагүй болохоор тэр авгай яггүй яриан гарах нь гэдэгт одоо ч сайн итгэсэнгүй. Женнид сенатч цаг бэлэглэсэн явдал авгайг ч бас баярлуулсан учир сайн санаат хүн охинд нь аюул тулгах гэж байна гэдэг бодол түүний ойд буусангүй ажээ.

	Сэтгэлээр үлэмж унасан тэр авгай гэртээ хариад юу болсныг Женнид ярив. Гэвч өөрт нь муу юм тохиолдож байна гэдгийг охин нь зөвшөөрсөнгүй. Үүнийг охин шал өөрөөр үзэж байгаа ажээ. Гэсэн мөртөө сенатчтай уулздагийгаа дэлгэрэнгүй ярьсангүй. 

	— Ингэж хэлэлцэх болдог чинь ямар муухай юм бэ! Тэднийд ороод чиний уддаг чинь үнэн үү? гэж эх өгүүлэв. 

	— Мэдэхгүй юм гэснээ, сэтгэл нь тэвчсэнгүй, тийм байж магадгүй гэж Женни хариулав. 

	— Ямар нэг хэрэггүй юм чамд тэр яриагүй биз? Брэндер, тэр хоёрын хооронд ямар нэг олиггүй юм бий гэдгийг сэжиглэлгүйгээр охин үгүй гэж хариулав. 

	Хэрэв эх нь Женнигээс жаахан ахиулаад асуусан бол нэлээн юм мэдэх байсан боловч амгалан сэтгэлийнхээ эрхээр энэ яриаг зогсоох нь түүний баяр байжээ. Сайн хүнийг гүтгэх санаа ямагт гардгийг тэр авгай мэдэх ажээ. Женни жаахан тусгүй л болж дээ. Хүмүүс ч бас оргүй юм ярихгүй шүү. Амьдрал гэдэг яасан ч хэцүү юм бэ, Женни шиг ядуу охин энэнээс өөрөөр байж чадна гэж үү дээ? гэж Герхардт авгай бодоод уйлав. 

	Бүр сүүлд нь, сенатч дээр өөрөө очиж дотуур хувцсыг нь өгч авч байхаар шийдэв. 

	Тэгээд дараагийн нэг дэх өдөр нь авгай өөрөө очиж Брэндерийн хаалгыг цохив. Женнитэй уулзахыг хүлээн ядаж байсан Брэндер гайхаж, урам нь хугарчээ.

	— Женни яагаа вэ? гэж тэр асуув. 

	Байдал өөрчлөгдсөнийг ажихгүй байх, ажсан ч юм асуухгүй биз гэж найдаж байсан Герхардт авгай юу гэж хариулахаа мэдэлгүй өөдөөс нь аргаа барсан гэнэн харцаар

	— Женни өнөөдөр ирж чадсангүй гэв. 

	— Өвдөөгүй биз дээ?

	— Үгүй. 

	— Үүнийг дуулахад сайхан байна гэж тэр өгүүлээд таны бие сайн биз дээ? гэв.

	Түүний элэгсэг асуултыг хариулаад Герхардт авгай гарав. Авгайг гарсны дараа, юу болж байгаа нь энэ вэ гэж тэр өөрөөсөө асуун бодлогошров. Ийм зүйл түүнийг үймүүлж байгаа нь өөрт нь ч гэсэн эвгүй байв. 

	Нэг хагас сайн өдөр Брэндерийн дотуур хувцсыг ээж нь дахиад л авчрахад нэг л биш болж дээ гэдгийг тэр мэдэв.

	— Юу бол оо вэ? Герхардт авгай минь, охинд чинь ямар нэг юм тохиолдоогүй биз? гэж тэр асуув. 

	Худал хэлэхдээ дэндүү эвгүйтсэн эх 

	 — Үгүй дээ гэж хариулав. 

	— Энэ хувцсыг охин чинь яагаад авчрахаа болио вэ?

	— Би... би гээд Герхардт авгай түгдэрснээ тэр... түүний минь тухай олиггүй яриа гарчээ,.. гэж нэлээн зовнин өгүүлэв.

	— Хэн тэгж ярих болов? гэж Брэндер үнэхээр асуув. 

	— Эндхийнхэн, энэ буудлынхан. 

	— “Эндхийнхэн” гэж хэн бэ гэхдээ хоолой нь зангирав. 

	— Ахлах үйлчлэгч

	— Аа, ахлах үйлчлэгч үү! гэж тэр дуун алдаад юу гэж ярьж байх юм? гэв.

	Ахлах үйлчлэгчтэй юу ярьснаа түүнд эх хэлэв. 

	— Аа тийм бий! Миний хийх юманд тэр бас оролцох нь үү? Хүмүүс ер нь яагаад ингэж өөрсдийгөө ажихгүй байж хүнийг зүгээр суулгадаггүй байна даа, ямар хэрэг байна аа. Надтай танилцлаа гээд охинд чинь муу юм болох юм алга даа, Герхардт авгай минь. Би охинд чинь муу юм огт хийхгүй гэж тэр хэлээд, — Над дээр хүүхэн орж ирлээ гээд сэжиглэж гардаг чинь ичгүүртэй, бузар явдал байна даа. Юу болоод байгаагийн учрыг би олъё гэж тэр уурсан нэмж хэлэв. 

	— Намайг ердөө хамаагүй гэж та битгий бодоорой гэж Герхардт авгай уучлал гуйсан аялгуугаар өгүүлээд, — Женниг минь та хайрлаж, түүнд өөдгүй юм бүү тохиолдоосой гэж таны хүсэж байгааг би мэдэж байна. Брэндер гуай та охинд минь болоод бидэнд цөмд нь хэчнээн тус болсныг бодоход охиноо танай руу явуулахгүй байгаа минь надад ичгүүртэй байна гэв. 

	— Зүгээр, зүгээр Герхардт авгай минь гэж тэр тайвуухан өгүүлээд, таны зөв, таныг би огтхон ч буруушаахгүй, харин буудлын газраар дэмий яриа гарсанд л би уурсаж байна. Хэний буруу болох нь мэдэгдэнэ ээ гайгүй гэж хэлэв. 

	Герхардт авгайн царай зэвхий цагаан болов. Учиргүй их тус хүргэсэн хүнийг доромжилчхов уу даа гэж тэр авгай айжээ. Тэр дэмий яриаг намайг тараасан юм шиг бодох вий дээ гэхээс учир тооцмоор санагджээ. Учир нь маргаан гарахаас авгай ихэд айжээ. 

	— Эвий нь аятайхан олоорой гэдгийг хүсэх байна гэж эцэст нь авгай хэлэв.

	— Таны хэлдэг бүр зөв шүү гэж тэр хариулаад Женниг би их хайрладаг юм. Түүний орж ирэх бүр нь надад дандаа аятайхан санагддаг юм. Түүнийг сайн сайхан яваасай л гэж би хүсдэг, гэвч ойрын хэд хоногт над дээр ирэхгүй байх нь дээр биз дээ гэв. 

	Тэр үдэш сенатч түшлэгтэй сандалдаа дахин сууж юу болж өнгөрсөн тухай бодол болов. Түүнд Женни урьд урьдаас ч илүү дотно мэт санагдав. Дахиад уулзаж болно гэж бодохын эрхгүй болсон энэ үед охины түргэн зуур ороод гарч байсан нь ямар чухаг зүйл байж вэ гэдгийг ойлгох болов. Тэр бүгдийг Брэндер сайн бодоод энэ буудалд хэл амнаас зугтаах аргагүй юм даа гэдгийг ойлгож үнэндээ охиныг даанч тусгүй байдалд оруулжээ гэсэн дүгнэлт хийв. 

	«Энэ зүйлийг ингээд орхихоос доо, би ер нь өөдгүй байна шүү” гэж тэр бодов. 

	Ийм дүгнэлтэд хүрээд, Брэндер сенатч эрх мэдлийнхээ хугацаа дуусаагүй байгаа тэр өөрийнхөө оршин суудаг Вашингтон хот оров. Дараа нь, Колумбуст эргэж ирээд танил талын ачаар, ерөнхийлөгч нь гадаадад ямар нэг хариуцлагатай тушаалд түүнийг өгөхийг хүлээх болов. Гэвч Женниг мартаж чадсангүй. Женнигээс хэчнээн холдож удаан байх тусам, түүнийг үзэж харахыг төчнөөн их мөрөөдөн хүсэх ажээ. Брэндер хуучин нутагтаа дахин ирээд нэгэн тунгалаг сайхан өглөө таягаа авч сайн мэдэх замаараа алхав. Герхардтыхны суудаг байшинтай зэрэгцэж ирээд, тэднийд орохоор шийдэж хаалгыг нь тогшиход Герхардт авгай, охидынхоо хамтаар гайхсан байдалтай, хүндэтгэн инээмсэглэж угтав. Тэр юманд яваад ирснээ ганц хоёр үгээр хэлээд угаалгах юм хүмийнхээ тухай ирсэн юм шиг дурсав. Дараа нь, хэдэн минут хэр Женнитэй цуг үлдсэн завшааныг ашиглан санаа бодлоо зоригтойгоор гаргав. 

	— Маргааш надтай уулзахгүй юу? гэж тэр хэлэв. 

	Женнид ийм зугаацал шинэ бөгөөд аятай байсан учир тэгье гэж хариулав.

	Брэндер, түүнийг дахин харж байгаадаа баясан инээмсэглэж хацрыг нь цулцгануулан оролдоно. Өдөр ирэх тутам Женни улам ч хөөрхөн болсон мэт санагдана. Женни цав цагаан элгэвч өмсөөд гэзгээ толгой дээрээ чанга гэгч дугариглан сүлжсэн нь Брэндерт хараад баймаар тун өхөөрдөм хөөрхөн байжээ.

	Брэндер Герхардт авгайг орж иртэл хүлээж байснаа удаан суух хэрэгцээгүй болсон учир босож,

	— Маргааш орой танай охинтой зугаалгад явж өөрийнх нь ирээдүйн тухай ярихыг хүсэж байна гэж тэр хэлэв. 

	— Тэг, тэг гэж эх хэлэв. 

	Ингэхэд болохгүй юм юу байх вэ дээ гэж авгай бодоод тэд харилцан инээмсэглэлцсээр гар барилцан салцгаав. 

	— Сайхан сэтгэлтэй хүн байна шүү. Чиний тухай л дандаа эелдгээр ярих юм, тийм ээ? Чамайг эрдэм сурахад чинь туслах байх аа. Чи бахархах хэрэгтэй шүү гэж Герхардт авгай Женнидээ өгүүлэв. 

	— Би бахархалгүй яах вэ гэж Женни чин зүрхнээсээ зөвшөөрөв. 

	— Харин энэ тухай эцэгт чинь хэлэх үү, байх уу, чамайг орой үдэш гадуур явахад дургүй шүү дээ гэж Герхардт авгай хэлэв.

	— Учрыг нь тэр ойлгохгүй байлгүй дээ гээд тэд эцэгтээ хэлэхгүйгээр шийджээ. 

	Маргааш нь Брэндер Женниг дагуулан гарахаар ирэхэд Женни ч бүрэн бэлэн байв. Жижигхэн чийдэнгийн бүдэг гэрэлд энэ уулзалтын учраар түүний хувцасласныг Брэндер харав. Тэр охин гоёлынхоо шилдэг хувцсыг өмсжээ. Хээ гаргасан нарийн эмжээр, нэлээд өндөр захтай, нямбай гэгч нь цардаж, илүүрдсэн цагаан шаргал өнгийн цоохор даавуун плать нь түүнийг хээнцэр болгожээ.

	Түүнд бээлий ч, ямар нэг чимэг хээнцрийн зүйл ч, ядахдаа үзэмжтэйхэн хантааз ч байсангүй, гэвч сонирхлынхоо дагуу самнасан үс нь түүний жижигхэн толгойд ямар ч чамин малгайнаас илүү таарсны дээр түүндээ бага зэрэг долгио суулгасан нь аятайхан зохижээ. Хантааз өмс л дөө гэж Брэндерийн зөвлөхөд тэр жаахан тээнэгэлзсэнээ өөр өрөөнд гүйж ороод ерийн нэг саарал ноосон алчуур мөрөн дээрээ тавьчхаад гарч ирэв. Ерөөсөө хантааз байхгүй юм, тэгээд л өмссөнгүйдээ гэдгийг Брэндер яг таажээ. 

	«Оройн сэрүүнд тэр даарлаа гэхгүй байгаа даа” гэж Брэндер бодов. 

	Женни рүү тэр хараад бодол дундаа толгой сэгсрэв. Тэгээд гадагш гарснаас хойш, Женни л дэргэд явна гэдгээс бусад бүх юмыг дорхноо мартжээ. Женни, Брэндерийг яггүй гонсойлгосон хүүхдэрхэг зангаараа элдэв бусын юм дураараа ярьсаар явлаа. 

	Гарч байгаа сарны бүдэг туяанд үл мэдэг шаргалтаж байгаа моддын сүүмгэр дүрсийг хараад Женни гэж Брэндер дуудаад та бол ер бусын хүүхэн юм даа. Хэрэв та ном жаахан л оролдвол шүлэг бичээд л эхлэх хүн юм гэж би боддог гэж тэр хэлэв. 

	— Намайг тэгж чадна гэж та санаж байгаа юм уу гэж Женни гэнэхэн асуув. 

	Тэр Женнийн гараас бариад 

	— Тэгж санаж байна уу, гэв үү охин минь? Тэгж санаж байна уу гэв үү? Тийм ээ, би лавтай боддог юм! Та бол дэлхий дээр хүн хүсэн мөрөөдмөөр хамгийн эелдэг бүсгүй юм аа. Яруу найрагч байж та яах аргагүй чадна шүү. Яруу найргаар та амьдарна шүү. Хайрт минь та өөрөө яруу найраг юм байна шүүд ээ. Шүлэг бичиж чадах уу, үгүй юу гэдэг чухал биш л дээ гэж тэр хэлэв. 

	Ийм магтаал Женниг төдий л хөндөж чадахгүй байж яахан болох ажээ. Ийм эелдэг үгсийг тэр дандаа ярина. Женниг түүн шиг ингэж хайрлаж үнэлдэг хэн ч хэзээ ч байгаагүй санагдана. Тэр бол ийм л сайн хүн дээ! Бүгдээр тийм л гэж, тэр ч байтугай эцэг нь хүртэл ярьдаг.

	Тэд гэрээсээ холдсоор л байна. Дараа нь Брэндер нэг юм санасан бололтой гэнэт:

	— Цаг хэд болж байгаа бол, бидний буцах цаг болсон юм биш байгаа даа. Өөрөө цагаа авч гарсан уу? гэв. 

	Цаг гэж ярих вий дээ гэхээс Женни үхтэл айж явсан нь яана гээч! Брэндерийн буцаж ирснээс хойш үүнийг л Женни үргэлж хүлээж байсан болохоор бие нь зарсхийв. 

	Түүнийг байхгүй хойгуур Женнийн гэр бүлд мөнгөний гачигдал тохиолдож Женни цагаа барьцаанд өгөхөөс аргагүй болжээ. Мартын хувцас нь урагдаад сургуульд явах эрхгүй болсон аж. Тэгээд ярилцан ярилцсаар цагаа тавихаар шийдэв. 

	Басс цагийг нь аваад зэргэлдээх нэг мөнгө хүүлэгчийнд очиж тохиролцож ядсаар нэлээн удаад арван долларын барьцаанд өгчээ. Герхардт авгай энэ хэдэн долларыг хүүхдүүдийнхээ хэрэгцээнд зараад сэтгэл нь жаахан амрав. Марта нь хэнээс ч дутуугүй харагдах болжээ. Женни ч үүнд баярлахаас яах вэ. 

	Гэтэл өгсөн бэлгийнхээ тухай сенатч ярьж эхлэхийн хамт өр төлөх цаг тулсан мэт Женнид санагдав. Охины сандран мэгдэж, яах учраа олохгүй байгааг Брэндер ажив.

	— Яав Женни, яагаад та нэг хачин болоод байна? гэж тэр эелдэгхэн асуув. 

	— Зүгээрээ гэж охин хариулав. 

	— Цаг чинь алга уу?

	Женни алхаагаа удаашруулаад худал хэлэх аргагүй мэт санагдав. Тулгамдаж эвгүйтэн жаахан дуугүй байснаа Женни:

	— Алга аа, гэхдээ дууны нь өнгөнд нулимс дуслах шиг болов. 

	Брэндер төдхөн зуур учрыг мэдэж шахсаар байгаад бүгдийг хэлүүлэв. 

	— Гутарсны хэрэггүй хайрт минь, та бол дэлхийн хамгийн шилдэг хүүхэн шүү дээ. Өөрийн чинь цагийг би буцаагаад авч өгнө. Харин өөрт чинь ямар нэг хэрэгцээ тохиолдвол над дээр л шууд ирж байгаарай. Мэдэв үү! Шууд л ирж байна гэж наддаа хэл л дээ. Хэрэв намайг энэ хотод байхгүй бол бичиж бай. Үүнээс хойш та нарыг би огт орхихгүй. Миний хаяг танд дандаа байх болно. Ганцхан тусалж болох эсэхийг л би мэдмээр байна. Мэдэв үү? гэв. 

	— Мэдлээ гэж Женни хэлэв. 

	— Та ам өгч байх шив дээ, тийм үү?

	— Тийм ээ гэж тэр хариулав. 

	Минут хэр хоёул дуугарсангүй. Хавар цагийн энэ сайхан оройн нөлөөгөөр түүний дотоод сэтгэл нээгдэж,

	— Женни ээ, тангүйгээр би амьдарч чадахгүй болжээ. Надаас хэзээ ч салахгүй байх зөвшөөрөл өгөхгүй юу? гэж сенатч хэлэв. 

	Түүний юу хэлэх гэж байгааг сайн ойлгохгүйгээр Женни өөр тийшээ харлаа. 

	— Мэдэхгүй гэж Женни бүдэгхэн хариулав.

	— Ийм л байна даа. Энэ тухай бодож үзээрэй, би үнэхээр хэлж байна шүү. Таныг миний эхнэр болоод хэдэн жил сургуульд суралцахгүй юу гэж би хүсэх байна гэж тэр намуухан хэлэв. 

	— Өөр газар очиж сургуульд орох гэж үү?

	— Тийм ээ. Бидний гэрлэсний дараа. 

	— Тэгж болох л юм даа гэж Женни хариулав. 

	Тэр эхийгээ бодоод дараа нь ингэвэл ч гэр орныхондоо тус болж магадгүй юм даа гэж санав. 

	Женнийн царайны өнгө ямар байгааг ажихаар Брэндер түүн рүү эргэж харав. Нэлээн зүгээр ажээ. Дорноос моддын оройгоор сар цухуйж, түүний туяанд түг түмэн одод гялбалзана. 

	— Женни ээ би танд огт хамаагүй байна гэж үү дээ? гэж тэр асуув. 

	— Үгүй!

	— Дотуур хувцас авч, өгөхөөр над дээр үүнээс хойш өөрөө ирэхээ болино байх даа гэж тэр гомдоллосон гашуун дуугаар өгүүлэв. 

	Энэ үг Женниг хөнджээ. 

	— Миний буруу биш шүү дээ. Би яах вэ дээ. Ээж маань ч ингэсэн нь дээр гэж бодож суугаа байх гэж Женни хариулав. 

	— Түүний зөв өө, гэж Брэндер зөвшөөрөөд, битгий гомдоорой. Би зүгээр л тоглосон юм. Гэвч та болж өгвөл дуртайяа ирж байх юм байгаа биз дээ, тийм үү? гэв. 

	— Тэгнэ ээ, гэж эмэгтэй чин үнэнээс хэлэв. 

	Брэндер түүний гарыг барьж, Женнийн сэтгэлийг дахиад хөдөлгөхөөр энхрийлэн атгахад Женни түүнийг тэврэн авав. 

	— Та ийм л сайн хүн дээ, гэж хүүхдийн тааллаар Женни өгүүлэв. 

	— Миний охин Женни минь, өөрийн чинь төлөө би юу хийсэн ч бэлэн шүү гэж Брэндер гүнээ учирлан дуугарав. 

	
VI бүлэг

	Зовлонт энэ гэр бүлийн эцэг нь саксони гарлын, юм их үзсэн Уильям Герхардт гэдэг хүн ажээ. Арван наймтай байхдаа нийтээр цэргийн алба хаах хуулийг шударга бус гэж үзээд Парист оргон гарчээ. Дараа нь тэндээс явж эрэл сурал болсоор Америкт хүрч иржээ. 

	Энд ирээд, эхлээд Нью-Йоркоос Филадельфи, дараа нь баруун тийшээ улам цаашлан яргасаар явжээ. Пенсильванийн шилний янз бүрийн заводод нэг хэсэг ажиллажээ. Энэхүү шинэ нутгийнхаа үзэсгэлэн гоо нэг бяцхан тосгонд тэр хархүү урьд өмнө мөрөөдөн хүссээр явсан ханиа олжээ. Тэр нь герман гарлын даруухан залуу америк бүсгүй бөгөөд түүнтэйгээ цуг Герхардт Янгстаци хот, Колумбуст дамжиж, ажил явдал нь нэг үе мандаж л байдаг, нэг үе унасан л байдаг Хеммонд гэдэг шилний фабрикийн эзнийг цаг ямагт бараадан явжээ. 

	Герхардт угаас шударга хүн тул түүнийг хүнд гэмгүй гэж нийтээр үнэлэх нь өөрт нь ч аятай байдаг билээ. 

	— Уильям аа, чи надтай л цуг ажиллаж байхыг би хүсэх юм. Учир нь чамд итгэж болох хүн шүү гэж түүнд эзэн үе үе хэлдэг байв. 

	Энэ магтаал үг Герхардтад алтнаас ч үнэтэй мэт ажээ. 

	Түүний шударга зан нь шүтлэг бишрэлийнх нь адилаар хүүхэд ахуй цагаас нь эхэлж мах цусанд нь шингэсэн ажээ. Герхардт энэ тухай нэг ч удаа бодож үзсэнгүй. Түүний эцэг, өвөг хоёр нь германы төлөв төвшин гар урлалчид байсны дээр сохор улаан мөнгө ч хүнээс хождоггүй хүмүүс байсан учир энэ хачин шударга чанар тэр аяараа Герхардтад уламжлагдсан байв. 

	Тэр бол ёстой Лютрийн сүсэгтэн бөгөөд сүмд тогтмол очдог, гэр орондоо мөргөл дандаа үйлддэг заншил нь түүний үзэл, бишрэлийг он удтал бэхжүүлсэн биз ээ. Эцгийнх нь гэрт лам хүний үг хууль мэт бөгөөд Лютеран сүм ариун хойд насны тухай түүний номлолыг зөрчиж болохгүй гэдэг итгэлийг Герхардт өвлөн авсан байв. Эхнэр нь бол наанаа меннонитыхны сургаалыг дагадаг тул нөхрийнхөө сүсэг бишрэлийг дуртайяа зөвшөөрсөн ажээ. Ингээд л гэр бүлээрээ буян номд бүрэн автсан байв. Энэ хоёр хаа ч шилжин суулаа гэсэн тэндхийхээ Лютеран сүмийн мөргөлчдийн тоонд юуны урьд л орж, ламыг нь гэртээ уриалганаар залдаг байв. 

	Колумбус хотын Лютрийнхний хамба Вундт гэдэг бол жинхэнэ христос шашинтан бөгөөд түүнээ сохроор дагасан хүн байв. Тэр, шавь нараа бүжиглэх буюу хөзөр тоглох, эсхүл театрт орвол сүнсэндээ гэм тавьж байна гэж үздэгийн дээр номлосон үгийг нь хэн эс дагавал тэр яахын эрхгүй тамын зовлонд унана гэж амаараа хөөс буртал тунхаглана. Жаахан ч архи уувал нүгэл. Өөрөө тамхи татдаг мөртөө тамхи татахыг... Гэрлээгүй байхдаа нүгэл үйлдэж болохгүй, гэрлэсэн хойноо ариун журмыг хатуу сахь гэж христос шашинтан бүрээс шаардана. Биеэ цэвэр авч явж чадаагүй бүсгүй хүн, охиноо нүгэл хийхийг зөвшөөрсөн эх, эцгийг аврах аврал байхгүй тул цөм тамд орно. Үүрдийн зовлон эдлэхгүй тул та нар минь буянт мөрийг замна. Эрхт эзэн бурхны хилэнг хөдөлгөвөл нүгэлтнийг эс хайрлана гэж тэр хэлдэг байв. 

	Герхардт, түүний эхнэр, Женни гурав Вундт ламын өгүүлснээр л сүмийнхээ сургаал номыг үг дуугүй дагана. Гэвч Женни нь энэ бүхнийг үнэндээ ёс төдий л зөвшөөрдөг байв. Түүний хувьд шашны нөлөө ч их биш ажээ. Диваажингийн орон байдаг гэдгийг дуулахад сайхан боловч там байдаг гэхээр айна. Охид, хөвгүүд цөм биеэ зөв авч явж, эцэг эхийнхээ үгийг дуулж байх нь зүйтэй гэж мэдэхээс бус бусад талаар шашны ойлголт Женнид төдий л үгүй билээ. 

	Харин Герхардт эцэг бол сүмийнхээ ширээнээс дуугарсан үг бүхнийг хувиршгүй үнэн гэж боддогоос гадна хойд төрлийг бодит биет зүйл гэж санана. Он жил улиран өнгөрч, амьдрал нь улам бүр ойлгогдошгүй, учир олох аргагүй болох тутам Герхардт эцэг шашны суртлаас зуурч элдэв янзын асуултад хариу авдаг болжээ. Чин шударгыг барьж цэх шулуун л байж чадвал бурханд зэмлэгдэх учиргүй гэж тэр бодохын хамт өөрийн төлөө, эхнэр, хүүхдийнхээ төлөө сэтгэл түгшинэ. Бүгдийнх нь төлөө хамгийг үүрэх өдөр цаг ч өөрт тулж мэдэх шүү. Миний өрөвчхөн сэтгэл, мөнх амьдралын хуулийг шингээх чадалгүй байдал бусдыгаа мөхөлд хүргэхгүй биз? гэх мэтээр оюун бодолдоо тамын зовлонг дүрслэн үзээд намайг, миний эхнэр хүүхдийг одоо юу хүлээж байгаа бол гэж өөрөөсөө асуув. 

	Түүний ийм гүнзгий шүтлэг нь хүүхдүүддээ ширүүн байх замд сургасан нь ч зүй биз ээ. Хүүхдүүдийнхээ зугаацал, тэдний дутагдлыг эцэг хялайн үзнэ. Эцгийнхээ хүсэл бодлоор бол ч Женни хайр дурлалыг хэзээ ч үзэхгүй биз ээ. Хэрэв охин нь хотын хаа аль нэг газар залуустай танилцаад тэд нар охиныг нь эргүүлбэл эцэг тэр залуусыг босгоо алхуулахгүй биз ээ. Өөрийнхөө идэр залуу байсныг тэр мартаад одоо гагцхан л охиныхоо бие сэтгэлийг хэрхэн аврах тухай санаачлах болжээ. Энэ ч учраас охиных нь амьдралд сенатч цоо шинэ зүйл болсон юм. 

	Энэ айлын амьдралд Брэндер анх удаа оролцох болсноос хойш юу нь сайн, юу нь муу байдаг тухай Герхардтын бүх бодол учир нь олдохоо больжээ. Энэ хүнийг яаж үзэхээ тэр мэдэхийг байв. Брэндер бол түүний сайхан охиныг нь эргүүлбэл зохих залуу хүн биш билээ. Герхардтынхны амьдралд сенатчийн хуруу дүрэх болсон явдал хэн нэгэн хүнд элдэв юм бодуулахаас наана ихэд өвөрмөц мөртөө тааламжтай гэхээр чухал үүрэг гүйцэтгэх болсон байжээ. Герхардт ч өөрөө будилж орхисны учир нь энэ баялаг эзнээс өөртөө болон гэр бүлдээ хүндэтгэл, ашиг горилохоос өөр юу ч хүсэхгүйн улмаас сенатчийн халамж, тусыг юм саналгүй хүртэж байсан явдал юм. Гэтэл бас, эхнэр нь зулын хорин тавны гайхамшигт өдрөөс өмнө, хойно өдий төдий бэлэг Брэндерээс авснаа хэлээгүй байжээ. 

	Нэгэн өглөө Герхардт шөнийнхөө ажлаас буугаад гэртээ ирж явтал хөрш Отто Уивер нь түүн дээр ирэв. 

	— Герхардт аа чамтай ярих юм байна гэж тэр хэлээд, — Найз минь чамд дуулснаа л хэлэх гэсэн юм. Танай охин дээр ирээд байдаг тэр хүний чинь тухай амьтан хүн элдэв юм чалчих болсон байна шүү гэв. 

	Гэв гэнэтийн энэ довтолгооноос дотор нь сэрс гэсэн Герхардт — Миний охин дээр ий гэж давтаад, — Хэний тухай чи ярьж байна? Миний охин дээр ирээд байдаг ямар ч хүнийг би мэдэхгүй гэв. 

	Герхардтаас багагүй гайхалд орсон Уивер, — Үгүй юу? Буурал орсон хижээл хар хүн. Заримдаа таягтай явдаг. Чи түүнийг мэдэхгүй гэж үү? гэж асуув. 

	Герхардт бодлогоширсон байдалтай санаж ядна. 

	— Урьд сенатч байсан юм гэж ярьцгаах юм. Сайн мэдэхгүй шүү гэж Уивер итгэл муутай залгаж хэлэв. 

	— Аа тийм, сенатч Брэндер гэж санаа амарсан бололтой Герхардт хэлээд тэр заримдаа ирдэг юм. Тийм, тийм. Тэгээд яагаа вэ?

	— За яах вэ дээ, хүмүүс л шивэр авир гэлцэхгүй юу гэж хариулаад, харин тэр чинь хөгширсөн юм байна шүүд ээ. Охин чинь түүнтэй заримдаа зугаалаад л явж байх юм. Энийг л хүмүүс хараа байлгүй, тэгээд л шуугиан дэгдэхгүй юу. Үүнийг чамайг мэдэг гэж би бодсон юм гэв. 

	Эдгээр муухай үг Герхардтын дотрыг маажих шиг болов. Ийм юмыг хүмүүс зүгээр л нэг ярьдаггүй нь үнэн шүү. Женни, эхтэйгээ хамт ноцтой бурууджээ. Гэлээ гэхэд Герхардт охиноо гуйвалтгүй хамгаална. 

	— Энэ чинь манай найз байхгүй юу. Мэдэхгүй байж хүмүүс дэмий ярих юм. Миний охин муухай юм заяа нь хийгээгүй гэж тэр зовнингуй өгүүлэв. 

	— Мэдлээ хө, эвгүй юм юу ч алга л байна шүү дээ. Айл амьтан дандаа л дэмий чалчиж байх юм. Гэвч чи бид хоёр хэзээний андууд болохоор чамайг л мэдэг гэсэн юм... гэж Уивер хэлэв. 

	Амаа жаахан ангайж Герхардт минут хэр зогсоход түүнийг бөөн аюул нөмрөх шиг болов. Хүмүүс дайсагнаад байх нэг хэцүү. Хүмүүс талархаж дэмжээд байх бас чухал. Герхардт бол өөрөө горим журмыг сахиж амьдрахыг хичээнэ! Юунд хүмүүс үүгээр ханахгүй, өөрийг нь оролдоно вэ? 

	— Надад хэлсэнд чинь баярлалаа. Би бодъё. Сайн сайхныг хүсье гэж тэр гэр тийшээ хандах зуураа өгүүлэв. 

	Тэр эхнэрээсээ учрыг лавлах анхны ая эвийг олов. 

	— Яах гээд сенатч Брэндер Женни дээр ирээд байна вэ? Айлын улс шивэр авир ярилцах болсон байх чинь гэж тэр германаар асуув. 

	— Түүнд муу юм юу байх вэ дээ гэж Герхардт авгай мөн германаар хариулаад нэгэнт тэр асуулт түүнийг сандралд оруулсан учир, — Хоёр гуравхан л ирсэн байх аа гэв. 

	— Тэгвэл, энэ тухай чи надад яриагүй шүүд ээ гэж охиныхоо зан байдлыг тэвчиж, нууж байсан эхэд уурсан өгүүлэв. 

	— Үгүй, яриагүй, тэр ердөө л хоёрхон ирсэн байх гэж бүр түгдрэн Герхардт авгай хариулав. 

	— Ердөө л гэнэ шүү! Ердөө л! Эний чинь тухай хамаг амьтан ярьж байна. Юу болж байгаа нь энэ вэ, хэлээд өгөөч гэж дан ганц герман заншлын дагуу дуугаа өндөр болгон Герхардт өгүүлэв. 

	— Тэр ердөө л хоёрхон ирсэн байх гэж Герхардт авгай аргаа баран давтав. 

	— Дөнгөж сая гудамжинд Уивер над дээр ирээд миний охинтой цуг зугаалж явдаг тэр хүний тухай улс амьтан юу гэж ярьцгааж байгааг хэлж байна. Тэгэхэд би мэдсэн юм юу ч байхгүй, юу хэлэхээ ч мэдэхгүй тэнэг юм шиг л зогсож байлаа. Энэ чинь юу гэсэн үг вэ? Намайг юу гэж санах билээ тэр? гэж Герхардт үргэлжлүүлэн өгүүлэв.

	— Нэг их юм болоогүй дээ гэж эхнэр татгалзан өгүүлээд, — Түүнтэй цуг Женни хоёр л удаа зугаацсан байх. Манайд тэр чинь өөрөө л ирсэн шүү дээ. Тэнд яриад байхаар юм юу байгаа юм бэ? Охин маань зугаацаж болохгүй гэж үү? гэв. 

	— Тэр нь хөгшин хүн шүү дээ гэж Уиверийн үгийг давтан Герхардт хэлээд, — Тэгээд бас дээгүүр зиндааны хүн байхгүй юу. Юу боллоо гэж Женни шиг ийм охин дээр ирж байх юм бэ гэв. 

	— Хэн мэдэх вэ. Өөрөө л манайд ирээд байх ч билээ. Түүнийг муу хүн гэж ердөө бодохгүй л байна. Манайд битгий ирж бай гэж би хэлэх юм уу? гэж Герхардт авгай биеэ өмөөрөнгүй хэлэв. 

	Герхардт дуугүй болов. Сенатчийг тэр, аль сайн талаас нь мэдэж байсан болохоор үнэндээ аюултай юм ч юу байх вэ дээ? гэж бодоод. 

	— Хөршүүд дандаа л шивэр авир ярианд дурлах юм. Ярих юмгүй болохоороо л Женнийн талаар ярьж байхгүй юү. Манай охин сайн охин гэдгийг чи мэднэ шүү дээ. Юундаа тэд ийм юм ярьдаг байна даа? гээд уян эхийн нүдэнд нулимс мэлтгэнэв. 

	— Тийм нь ч тийм л дээ. Тэгэхдээ тэр юундаа манайх руу гүйж, хар нялхаараа охиныг дагуулж яваад байдаг байна даа. Элдэв муу юм тэр бодоогүй байлаа ч гэсэн энэ бол таарахгүй хэрэг гэж Герхардт үглэн хэлэв. 

	Яг энэ үед Женни ороод ирэв. Тэр дүүтэйгээ цуг унтдаг өрөөнөөс эцэг эхийнхээ яриаг дуулсан боловч энэ яриа түүнд ямар хамаатайг мэдэлгүй орж иржээ. Охиныг орж ирэхийн хамт эх буруу харж ширээ налсхийн зогсоод улайсан нүдээ охиноосоо нуухыг хичээн ширээн дээр печень дэлгэж байв. 

	Эх эцэг хоёрынхоо дуу гарахгүй байгаад жаахан зовнисон Женни, — Яасан бэ? гэж асуув. 

	— Зүгээр гэж эцэг шийдэмгий хариулав. Эх эргэж хараагүй боловч хөдлөхгүй байгаа нь нэг л биш ээ. Женни, эх дээрээ очингуутаа уйлж байгааг нь харав. 

	Охин гайхаж эцэг өөдөө хараад

	— Яасан бэ? гэж дахин асуув. 

	Охины ажиггүй царай эцгийг тайвшруулсан учир Герхардт дуугарсангүй. 

	— Яасан бэ? гэж Женни эхээсээ зөөлнөөр лавлан асуув. 

	— Яах вэ дээ, энэ айлууд л байхгүй юу. Хүний мэдээгүй юмыг л тэд дандаа ярьж байдаггүй юу даа гэж Герхардт авгай санаа алдан өгүүлэв. 

	— Дахиад л миний тухай юу? гэж Женни жаахан улайсхийн асуув. 

	— Харахгүй юу, охин өөрөө мэдэж байна шүү дээ. Түүний энд ирээд байдаг тухай та нар яагаад надад хэлээгүй юм бэ? Эний чинь тухай айлууд цөм ярьж байхад өнөө болтол би юу ч мэдээгүй л явж байна. Энэ чинь юу гэсэн үг вэ гэж Герхардт хөндлөнгөөс оров. 

	Эхийгээ өмөөрсөн Женни

	— Ялгаа юу байх вэ дээ гэв. 

	Хэдийгээр охин нь англиар хариулж байвч Герхардт германаар л хашхиран,

	— Ялгаагүй юу? Намайг хүмүүс гудамжинд зогсоож байгаад л энэний чинь тухай ярьж байх ялгаагүй юу? Ийм юм ярихдаа ичдэг ч болоосой. Энэ Брэндерийн чинь тухай би дандаа л сайн юм санаж явлаа, гэтэл одоо та нар надад түүний тухай юу ч яриагүй болохоор амьтны яриаг сонсоод юу бодохоо ер мэдэх биш. Миний гэрт юу болж байгааг би гаднын улсаас л мэдэж байх ёстой юу? гэж өгүүлэв. 

	Эх, охин хоёр дуугүй зогссоор байв. Бид сүрхий алдаа хийжээ гэж Женни бодох болов. 

	— Би ердөө ч нуухаар юм хийгээгүй. Тэр хүн намайг нэг л удаа дагуулж явсан даг. Ердөө л энэ гэж охин өгүүлэв. 

	— Тийм байг, гэсэн ч энийгээ чи надад яриагүй шүү дээ гэж эцэг хариулав. 

	— Оройн цагаар намайг гадагш гарахад та дургүй болохоор л би хэлээгүй юм. Түүнд нуух юм юу байх вэ. 

	— Оройн цагаар чамайг тэр хааш нь ч дагуулж явах учиргүй. Чамаас түүнд юу хэрэгтэй юм бэ? Юугаа хийж тэр манайд ирдэг юм бэ? Тэр бол дэндүү хөгшин хүн. Ийм залуу охинтой наана уу цаана уу гэх учир байхгүй гэж Герхардт тэднийг юм хэлтэл нь айлгахаар өгүүлэв. 

	— Түүнд юу ч хэрэггүй. Тэр надад л туслахыг хүсэж байна. Тэр надтай суухыг хүсэж байна гэж Женни аяархан хэлэв. 

	— Сууна гэнэ ээ? Уухай! Энийгээ тэр яагаад надад хэлдэггүй юм. Үүний учрыг би өөрөө олно оо. Ийм хүн миний охиныг эргүүлж байхыг, тэгээд энэ тухай нь улс амьтан шивгэнэлдэж байхыг би хүсэхгүй байна. Тэгэх мөртөө тэр бол дэндүү хөгшин хүн. Өөрт нь ч би ингэж хэлнэ. Миний охины сайхан нэрээр тэр тоглох эрхгүй. Манайд энэнээс хойш бараа нь бүү үзэгдэг гэж Герхардт өгүүлэв. 

	Герхардтын уурсал охин, эх хоёрыг аюулд учруулав. Энэнээс хойш манайд бүү үзэгд гэж Брэндерт үнэхээр хэлдэг болов уу? Тэгвэл яана? Брэндер биднийг юу гэж бодох бол? гэж тэд айв. Герхардтыг ажил дээрээ байх хойгуур Брэндер дахиад ирсэн тул түүнийг эцэг дуулчих вий гэж эх, охин хоёр сэтгэл түгшиж байжээ. Энэнээс хэдэн өдрийн дараа Брэндер Женни дээр ирж хоёулаа зугаацахаар гарчээ. Эх нь ч, охин нь ч энэ тухай Герхардтад юу ч хэлсэнгүй. Гэвч удтал ингэж чадсангүй. 

	— Женни өнөө хүнтэйгээ дахиад л зугаацаа юу? гэж нэг өдөр эхнэрээсээ Герхардт асуув. 

	— Тэр хүн өчигдөр л ирээд явсан шүү дээ гэж эхнэр нь уриалган хариулав. 

	— Битгий ирж бай гэж түүнд охин хэлэв үү?

	— Мэдэхгүй, үгүй байх аа. 

	— За яах вэ, үүнийг чинь би өөрөө л нэг зүйл дуусгаж үзье, би түүнтэй чинь ярина аа. Дахиад нэг ирэг дээ гайгүй гэж Герхардт занав. 

	Түүнээс хойш эцэг ажлаасаа ирээд гурван орой энэ тухай асуух зуураа зочин ирж үү, үгүй юү гэдгийг хянан орон гэрээ аждаг болжээ. Дөрөв дэх өдөр нь Брэндер ирээд, Женниг сандралд оруулсан төдийгүй хамт гарав. Ямар нэг олиггүй учрал болж мэднэ гэж тэр эцгээсээ айсан авч яахаа ч мэдэлгүй гарчээ. 

	Энэ үеэр Герхардт гэр өөдөө явж байсан учир түүний гарч явааг харжээ. 

	Хамаг хэрэг илэрлээ. 

	— Женни хаачсан бэ? гэж Герхардт өвгөн эхнэр лүүгээ довтолж эхлэв. 

	— Хаа очихоор гарав даа байз гэж эхнэр хариулав. 

	— Хаа очиж явааг нь би харсан гэж Герхардт өгүүлээд гайгүй тэд нар эргээд ирэг. Хоёултай нь би ярина гэв. Тэр тайван нь аргагүй суугаад нүднийхээ булангаар эхнэрийгээ ажин герман сонин уншиж эхлэв. Удсангүй гадаах хаалга дуугараад доторх хаалга онгойход Герхардт суудлаасаа босов. 

	— Хаа байж байгаад ирэв чи? гэж тэр германаар чанга асуув. Ийм юм болно гэж хэзээ ч санаагүй Брэндер хачин болж тав алдав. Женни гайхаш тасран ичингүйрнэ, галын өрөөнд түүнийг эх нь аргаа баран хүлээх ажээ. 

	— Би салхинд жаахан явж байгаад ирлээ гэж охин ичсэн янзтай хариулав. 

	— Чамайг оройн цагаар битгий гарч бай гэж би чамд хэлээгүй бил үү? гэж Брэндерийг огтхон ч анзаараагүй янзтай Герхардт өгүүлэв. 

	Женнийн царай час улайж, нэг ч үг дуугарах чадалгүй зогсоно. 

	— Юу бол оо вэ? Та юундаа түүнтэй ингэж ярина вэ? гэж Брэндер нухацтайхан өгүүлэв. 

	— Харанхуй болж байхад энэ охин гэрээсээ гарч байх учиргүй гэж Герхардт ширүүн хэлээд, — Үүнийг түүнд би хэчнээн хэлж байна гэснээ, та ч гэсэн үүгээр ирээд байхын хэрэггүй гэв. 

	— Яагаад тэр бил ээ? Хачин юм болох нь шив. Танай охин муу юм юу хийгээ вэ? гэж нэлээн дуугүй байснаа хэлэх юмаа цэнэн байж Брэндер өгүүлэв. 

	— Юу хийсэн юм бэ гэнэ ээ? гэж Герхардт хашхиран дуугараад уур нь улам бүр оволзон, иш мухаргүй олон англи үг цувуулав. Гэртээ сууж байх цагаараа, шөнө дүл болсон хойно гудамжаар гүйж байх хэрэг түүнд юу байна. Миний охин үдэш орой болсон хойно гэрээсээ гүйж гараад, эцэг нь болохоор настай хүнтэй зугаалж явахад би дургүй байна. Миний охин танд ямар хэрэгтэй юм бэ? Энэ чинь нялх амьтан байхгүй юу гэж өвгөн нэмж хэлэв

	— Ямар хэрэгтэй юм гэнэ ээ? Өөртэй нь миний ярихыг хүсдэг байдал танд ил байгаа биз дээ. Танай охин бол хүний сонирхол татахаар том болсон байна шүү дээ. Хэрэв өөрөө зөвшөөрвөл би түүнтэй суух гэсэн юм гэж хүнд байдлаас нэр төвшин гарахыг хичээн сенатч өгүүлэв. 

	Эцэг хүний жирийн захирангуй ёсонд автсан Герхардт хянамгай цэгц ярих эвээ алдан:

	— Та эндээс явж, дахиад ирэхгүй байхыг би хүсэх байна. Манайхаар та үзэгдэхийг цаашдаа ч би хүсэхгүй. Охиноо хүнд булаалгаж, сайн нэрийг нь хөөдүүлэх минь л дутахааргүй өөр бусад зовлон хангалттай байна гэв. 

	— Та юу хэлэх гээд байгаагаа тайлбарлаж аль л даа гэж Брэндер бүр хэнэггүй шулуун зогсон өгүүлээд, — Ичихээр юм хийгээгүй. Миний буруугаас болж таны охинд ямар нэг муу юм учраагүй. Ийм байхад юундаа та намайг зэмлээд байгаа юм бэ гэдгийг би мэдмээр байна гэв. 

	Дотор нь сэрс гэсэн Герхардт нэг хэлэх гэсэн үгээ дахин дахин давтаж,

	— Би үг хэлэх гэсэн юм. Намайг байхгүй хойгуур манайд ирээд, охиныг минь тэргэнд суулгаж, оройн цагаар зугаалдаг тухай чинь манай эндэх хүмүүс өгүүлснийг л би... би хэлэх гэсэн юм. Үүнийг л хэлэх гэсэн юм. Хэрэв л танд үнэн цагаан санаа байсан юм бол охин чинь баймаар насны амьтантай та зууралдаад байхын хэрэг алга гэдгийг л хэлэх гэсэн юм. Та гэдэг чинь хэн бэ гэдгийг хүмүүс надад мэдүүллээ. Эндээс яв, охиныг минь амар байлгаж үз гэв. 

	— Хүмүүс гэнэ? гэж сенатч давтан өгүүлээд тэр хүмүүс надад ямар пад байна. Танай охинд би хайртай. Хайртай ч учраас түүн дээр дахин дахин ирдэг юм. Би түүнтэй суух санаатай юм. Танай хөршүүд чалчвал чалчиж л байг. Энэ бол миний бодол санааг мэдэлгүйгээр намайг тан шиг доромжилж байгаа хэрэг хараахан биш л дээ гэв. 

	Гэнэтийн энэ маргаанаас үхтлээ айсан Женни хоолны өрөө рүү ордог хаалганд чөхийтөл наалдан зогсож байтал эх нь түүн дээр ирэв. 

	— Та нарыг байхгүй хойгуур эцэг чинь ирсэн, одоо яана хоёулаа? гэж эх охиндоо арга баран өгүүлэв. 

	Тэгээд тэр хоёр эмэгтэйчүүдийн заншлаар тэврэлдэн, аяархан уйлалдав. Өнөө хоёр маргалдсан хэвээр л билээ. 

	— А тийм бий! Бас суух санаатай юу гэж Герхардт омогтойхон өгүүлэв. 

	— Тийм ээ, чухамдаа суух гэсэн л юм гэж сенатч хариулаад, танай охин чинь арван найм хүрсэн учир яахыгаа өөрөө мэдэх байлгүй. Та намайг доромжлохын хамт охиныхоо сэтгэл санааг зэмлэн хараалаа. Үүгээр энэ явдал дуусахгүй гэдгийг та харин мэдэж ав. Хэрэв танай хөршүүдийн чалчиж байгаагаас өөр юмаар та намайг зэмлэхэд хүрвэл үүнийгээ хэлж байгаарай гэв. 

	Сенатч, Герхардтын өмнө, үнэн ёс, гуйвалтгүй чанарын агуу их биелэл мэт зогсоно. Тэр дуугаа өндөрсгөж, янз бүрийн дүр үзүүлэхгүй боловч шазуураа зуусан байдал нь шийдэмгий, хувиршгүй зоригийг илтгэх ажээ. 

	Бяцхан тэвдсэн боловч огт айгаагүй Герхардт тантай ярих дургүй байна гэж татгалзаад, миний охин гэдэг чинь миний л охин шүүд ээ. Орой үдшийн цагаар зугаалах, тантай суух эсэхийг би мэдэх хэрэг. Анх танилцаж байхдаа таныг ер дориун хүн юм гэж санасан чинь охинтой минь яаж байгааг үзвэл миний дургүйг та ихэд хүргэж байна. Манайхаас зайл. Надад танаас юу ч хэрэггүй гэв. 

	Брэндер, хилэгнэсэн эцгээс зориут хөндийрөн эргэж,

	— Танай гэрт би ийм байдалд орно гэж санаагүйдээ тун их харамсаж байна. Герхардт авгай минь гээд, танайхаар миний орж гарахыг нөхөр чинь дургүйцдэгийг би мэдсэнгүй. Ямар ч байлаа гэсэн үүнээс юу ч болохгүй биз дээ. Бидний санаж байгаа шиг муухай юм болохгүй байлгүй дээ, битгий гутраарай гэв. 

	Герхардт өвгөн бүр ч хачин болов. Брэндер, өвгөн руу дахин хандаж

	— Би явлаа, гэвч ингээд л дуусна гэж битгий бодоорой. Та өнөөдөр яггүй алдаа хийлээ. Үүнийгээ ойлгоно буй заа гэж би найдаж байна. Сайхан нойрсоцгоогоорой гэж хэлээд тэр бяцхан мэхэсхийгээд гарч одов. 

	Герхардт өвгөн үүдээ тас гэтэл нь хаав. 

	— Энэ нэг юмнаас чинь одоо нэг салсан байх аа. Хавь ойрд муу хэлүүлээд гудамжаар орой бүр салжийн ганхаж явахыг чинь би нэг үзүүлээд өгье чамд гэв. 

	Энэ тухай нэг ч үг гарсангүй, хэдэн өдрийн туршид эднийд нүүр царай, санаа сэтгэл нь барайн зовнисон хүмүүсийн дув дуугүй амьдрал үргэлжилж байгааг ажвал цөм бодлогоширсон нь илт ажээ. Ажил төрлөөрөө сенатчид хамаатайгаа өвгөн Герхардт хүндээр санаашран бодоод ажлаасаа гарахаар шийдэв. Гэртээ сенатчийн ямар ч юмыг угааж болохгүй гэж өвгөн хэлээд уг нь Герхардт авгай зочид буудалд өөрөө ажил олж авсан сан бол ч, үүнийг нь хоримоор байжээ. Ямар ч болтугай энэ ажил олигтой зүйлд хүргэсэнгүй. Авгай нь зочид буудалд ажиллаагүй сан бол ийм яриа гарахгүй байсан ажээ. 

	Гэтэл сенатч, болсон гунигт явдалд гүнээ гутарсан байв. Эсэн бусын яриа ямагт өөдгүй боловч ийм тушаалын хүн, энэ мэт ярианы баатар ерөөс болдоггүй билээ. Яах ч учраа олохгүйгээр Брэндер гайхаш тасран явсаар хэдэн өдрийг өнгөрөөв. Дараа нь түүнийг Вашингтонд дуудсан учир Женнитэй уулзаж чадалгүй яваад өгчээ.

	Энэ завсар Герхардтын гэр бүл урьдахын адил чүү чай амьдарсаар ажгуу. Мэдээж хэрэг, тэд үлэмж ядуураа биз ээ. Гэвч нэр төр нь бүтэн үлдвэл, ямар ч гачигдлыг эрэлхгээр үүрч гарахад Герхардт өвгөн бэлэн байв. Гэтэл зуушны зүйл худалдагчид төлөх мөнгө урьдынхаасаа багадаагүй ажээ. Хүүхдүүдийнх нь хувцас ч танаг тасарчээ. Үүний тулд зардлаа тун ч нямбай хэмнэх, мөн өөрийнхөө хуваалцахыг боддог хуучин өрийг төлөхөө болих хэрэгтэй болов. 

	Дараа нь, зээлийн жилийн хүү төлөх өдөр тулж, бас гудамжнаа зуушны зүйлийн худалдааны хоёр эзэн дайралдахынхаа хамт, өрөө хэзээ төлөх вэ гэж өвгөнөөс асуужээ. Өвгөн тэгэхэд огтхон ч эргэлзсэнгүй түрүүвчнийхээ чинээг танилцуулаад, чадах ядахаараа зүтгэж аргыг нь олох болно гэж хэлэв. Гэвч тэр өвгөн хувь заяандаа цохиулж сэтгэлээр улам бүр унах болжээ. Ажлынхаа цагаар тэр тэнгэр минь хишиг өршөөл бидэнд хайрлаач гэж мөргөх болсны дээр, нойроо хангаж, амарвал зохих өдрийн цагаар ашигтайхан ажил эрж суран, хотоор холхин тэнэдэг, бас замд тааралдсан элдэв бусын ажлыг хийж явдаг болов. Тухайлбал, засмал зүлгийг засаж ажилладаг болжээ. 

	Хүч хүрэхгүй ажил хийж байж биеэ ална гэж Герхардт авгай түүнээс гуйхад, ингэхгүй бол болохгүй байна шүү дээ гэж өвгөн хариулах ажээ. 

	— Улс амьтан өрөө нэхээд гудамжаар ч явуулахгүй байхад би хэзээ амрах юм бэ гэв. 

	Тэдний аж байдал туйлын цөхрөнгүй билээ. 

	Гай дайрахад Себастьян нь шоронд орчив. Тэр нүүрс хулгайлж авсаар яваад эцэст нь баригджээ. Нэг орой нүүрс ачсан галт тэргэнд авиран гараад Женнитэй яваа дүү нартаа нүүрс шидлэн өгч байтал түүнийг төмөр замын цагдаагийн төлөөлөгч барьж авав. Сүүлийн хоёр жилийн туршид энэ зам дээр нүүрсний хулгай тасраагүй авч жаал жаахан алга болсоор учир захиргааны газар далдуур тагнаж байжээ. Тэгтэл Пенсальванийн нүүрсний уурхайгаас Кливленд, Цинцинната, Чикаго, бусад хотод нүүрс зөөж байгаа галт тэргүүд замдаа хэдэн мянган фунт нүүрс алга болж байна гэж ачаа хүлээн авагчид гомдоллох болсон учир уг хэрэг нууц цагдаагийн мэдэлд шилжсэн байв. Гав ганц Герхардтын хүүхдүүд л төмөр зам дээр ингэж амьдрахыг оролддог биш ажээ. Колумбусд оршин суугч олон хүн ийм ажил тогтмол эрхэлдэг боловч чухам энд Себастьянд золгүй явдал тохиолдож, хот даяар үйлдсэн хэргийн эзэн болж шийтгэгдэх болов. 

	Харанхуй дотроос гэв гэнэт нууц цагдагч гарч ирээд

	— Алив хө, буугаад ир гэв. Женни дүү нартайгаа хувин савтай нүүрсээ асгаад год хийн хар хурдаараа зугтав. 

	Себастьян ч мөн л буун харайгаад алга болж өгөхийг бодсон боловч тэр цагдагч түүний пальтоны хормойноос шүүрэн авав. 

	— Зогс! Чи л надад хэрэгтэй! гэж тэр хашхирав. 

	Хулчгар жаал биш тул Себастьян,

	— Тавь гэж байна чамайг! гэж уурсан хариулав. Тэр зориг шийдвэр төгс байсан авч байдал биш боллоо гэдгийг сайтар мэджээ. 

	Юу юугүй алдуулах шахан ноцолдож,

	— Тавь гэж байна шүү чамд! гэж дахин хэлэв. 

	— Буугаад ир хө, гэж цагдагч хэлэхдээ өөрийнхөө захирангуй байдлыг батлахын тул Себастьяныг ууртайгаар сэгсрэв. 

	Себастьян буун харайнгуутаа өнөөхийг гуйвтал нь дэлсэв. Ноцолдож эхэлтэл хажуугаар явсан ажилчин, цагдагчид туслахаар ирэв. Тэр хоёр хамжиж Бассыг станцад аваачиж төмөр замын цагдаад тушаав. Түүний пальтог нь урж, нүүр гарыг нь шалбалаад өрөөсөн нүд рүү нь цохисон байв. Ийм янзтай хоригдсоор Себастьян үүр цайлгажээ. 

	Ахад нь юу тохиолдсоныг мэдэлгүйгээр гэртээ гүйж ирсэн дүү нар нь тодорхой юм юу ч хэлж чадалгүй, байсаар байтал есөн цаг, арав, арван нэг болоход Себастьян хүрч ирсэнгүй болохоор Герхардт авгайн сэтгэл түгшин аргаа барав. Хүү нь хэдийгээр арван хоёр цаг, заримдаа нэг цаг хүргээд ирдэг байсан боловч энэ орой түүнд нэг л аймшигт явдал тохиолдож гэдгийг эх мэдрэв. Шөнийн нэг хагас болоход Себастьян алга учир эх учиргүй уйлав. 

	Эцэгт нь дуулгахгүй бол болохгүй болов. Себастьян минь шоронд орчих шиг боллоо гэж тэр өгүүлэв. 

	Женни явахаар болов. Нам унтаж байсан Жоржийг сэрээж эгчийгээ дагаад яв гэв. 

	Хүүхдүүдээ харчхаад Герхардт гуай

	— Юу болчхов? гэж дуу алдан гайхаж асуув. 

	— Басс одоо болтол гэртээ хариагүй гэж Женни тайлбарлаж хэлээд, өнөө орой нүүрс авахад олиггүй явцгааснаа ярив. 

	Герхардт тэр дороо ажлаа орхиж хүүхдүүдтэйгээ гараад шорон руу явав. Юу болсныг тэр гадарласан учир зүрх нь шимшрэв. 

	Хөлөрсөн духаа алгаараа эвгүй арчин, 

	— Ингэх л дутаад байсан юм! гэж Герхардт түгшингүй давтан өгүүлсээр явав. 

	Цагдаагийн газрын жижүүр түрүүч, Бассын баригдсан тухай товч мэдэгдэв. 

	Тэр түрүүч нэрсийн жагсаалт руу харж, — Себастьян Герхардт гэл үү? гэж давтан асууснаа тийм хүн байна аа, нүүрс хулгай хийгээд, цагдааг эсэргүүцсэн байна. Танай хүү юу? гэв. 

	Герхардт гуай гараа цөхрөнгүй атгалан, — ай бурхан тэнгэр минь! гэж давтан хэлэв. 

	— Та түүнтэй уулзах уу? гэж түрүүч асуухад

	— Тэгье, тэгье гэж эцэг хариулав. 

	— Фредээ тэр залуутай нь дагуулж ирээд энэ хүнийг уулзуулчих гэж түрүүч, өвгөн манаачид хандан хэлэв. Хажуугийн өрөөнд Герхардт зогсож байснаа, авах танаггүй, зодуулж орхисон Себастьяны орж ирэхийг хараад Герхардт хүч алдан, уйлаад үг ч дуугарч чаддаггүй. 

	 — Аав аа, битгий уйл. Би яаж ч чадсангүй, за яах вэ, гайгүй биз дээ. Өглөө намайг суллах байх гэж Себастьян зоримог өгүүлэв. 

	Харамсан өрөвдсөн Герхардт гуайн бие дагжин чичрэв. 

	Себастьян нулимсаа барихыг аль болохоор хичээн, битгий уйл, надад гэм учрахгүй, уйлаад яах вэ гэж залган өгүүлэв. 

	— Мэдэж байгаа хэр нь дийлэхгүй байна шүүд ээ. Хамаг бурууг би л хийж байгаа юм. Чамайг ийм юм хийж бай гэж би л зөвшөөрсөн шүү дээ гэж өвгөн гунигтай өгүүлэв. 

	— Үгүй, үгүй энд та ямар хамаатай юм бэ. Эжий мэдэж байгаа болов уу? гэж Себастьян өгүүлэв. 

	— Мэдэж байгаа. Женни, Жорж хоёр дөнгөж сая над дээр ирж хэллээ. Би дөнгөж сая л мэдлээ... гээд өвгөн дахин уйлав. 

	— Ингэж зовоод яах юм бэ гэж Себастьяны хэлэх зуур түүний хамаг сайн чанар нь сэргэж, — Учир нь олдоно ажил дээрээ оч, битгий гуньхар, учир нь олдоно гэж тэр хэлэв. 

	— Чиний нүд яагаад хөхөрчихөө вэ? гэж аав нь уйлаад улайсан нүдээрээ түүнийг ажин асуув. 

	— Над руу үсчин ирсэн нэг залуутай наана цаана гэж байгаад ингэж орхисон байна билээ гэж хүү инээмсэглэхийг завдан зоригтой өгүүлээд

	— Би зугтаж чадна гэж бодсон юм гэв. 

	— Себастьян чи шал дэмий юм хийж дээ. Энэ чинь л чамд хор хүргэнэ дээ. Чиний хэргийг хэзээ учрыг нь олох юм бэ? гэж Герхардт өгүүлэв. 

	— Өглөө, есөн цагт л гэсэн шүү дээ гэж Басс хариулав. Герхардт хүүтэйгээ цуг бас нэг жаахан байв. Тэр хоёр, Бассыг эцэг эх нь хариуцаж авч болох эсэх, торгууль өгөх тухай болон шоронд хоригдвол аюултай болох тухай жаал ярилцсан авч шийдтэй юманд хүрсэнгүй. Эцэст, Басс эцгийгээ яв даа гэж ятгахад салалт нь цөхрөлийн шинэ тэсрэлт болов. Герхардтыг тасалгаанаас бараг ухаан тавьсан амьтны царайтай гаргав. 

	«Бассыг буцааж аваачихад, эцгийнхээ тухай бодоод, муухай л юм болж байна даа. Ээж минь юу бодож байгаа бол... “ гэж хэлэв. 

	Эхийнхээ тухай бодсон бодол нь түүний сэтгэлийг тун ч их догдолгов. 

	«Тэр нэг золигийг ганц цохиод унагаачих минь яав даа, тэгээд зугтаачхаж чаддаггүй ямар тэнэг хог вэ би” гэж тэр бодов. 

	
VII бүлэг

	Шөнийн хоёроос өглөөний есөн цаг хүртэл чухам хэнээс тусламж эрэхээ мэдэхгүй учир Герхардт өвгөн цөхрөлд оржээ. Тэр эхнэртэйгээ зөвлөхөөр гэртээ хариад дараа нь ажил дээрээ эргэж ирэв. Яадаг билээ дээ? гэж тэр бодсоор өөрт нь тусалж магадгүй гав ганцхан хүн шилний фабрикийн эзэн Хеммондыг олсон авч өнөөх нь яг энэ үер эзгүй байжээ. Үүнийг Герхардт мэдээгүй байж. 

	Есөн цаг болох үед Герхардт шүүхийн газар ганцаараа очихдоо гэр бүлийнхээ бусад хүмүүсийг энд ирсний хэрэггүй юм гэж үзжээ. Гэртээ эргэж ирээд бүгдийг эхнэртээ хэлэх учир Герхардт авгай тэр бүхнийг дорхноо л мэдэх билээ. 

	Шүүхийн газар Себастьяны урд яллагдагсдын сандал дээр нэлээд хэдэн хүн сууж байсан учир тэр удаан хүлээх болов. Эцэст түүнийг дуудаж, хаалттай байрнаа түлхэн оруулав. 

	— Нүүрс хулгайлчхаад, баригдахдаа эсэргүүцэл тавьсан юм гэж түүнийг барьсан цагдаа илтгэн таниулав. 

	Себастьяныг шүүгч анхааралтай гэгч ажихад залуугийн шалбарч, зодуулсан царай зүс нь түүнд олиггүй сэтгэгдэл төрүүлэв. 

	— За залуу минь, өөрийгөө зөвтгөж юу хэлмээр байна даа та? Таны өрөөсөн нүдний доод тал яагаад хөхөрчихөө вэ? гэж шүүгч асуув. 

	Себастьян шүүгч рүү харсан мөртөө юу ч хариулсангүй. 

	— Энэ хүнийг би барьж авсан юм. Манай компанийн мэдлийн вандан дээрээс би барьсан. Намайг бариад авахад зугтах санаатай над руу дайрсан гэж цагдаа өгүүлээд, Себастьяныг барьж авахад өөрт нь тусалсан ажилчныг заан энэ хүн гэрчилнэ гэж нэмж өгүүлэв. 

	Цагдаагийн эрүүн дээр хавдсаныг шүүгч ажаад, — Энэ залуу таныг ингээ юү? гэж асуув. 

	Өшөөгөө бүрэн авна даа гэж сэтгэл хангалуун байгаа тэр цагдаа — Тийм ээ, шүүгчээ гэв. 

	— Өршөөн болгоогоорой гээд Герхардт урагшаа жаахан өндийн, — Энэ чинь миний хүү л дээ. Нүүрсэнд бид явуулсан юм. Тэр... гэж хэлтэл. 

	— Нүүрсийг замд нь авч байвал авч л байг, бид ердөө эсэргүүцэхгүй, харин энэ залуу бол өөрийнхөө хамсаатанд ачаатай нүүрснээс цацлан авч өгч байсан. Цаана нь зургаан хүн байсан гэж цагдаа өвгөний үгийг таслан хэлэв. 

	— Нүүрс хулгайлахгүйгээр амьдрахад цалин чинь хүрдэггүй юм уу танай? гэж шүүгч асуугаад эцэг, хүү хоёрын алин ч хариулж амжаагүй байхад, — Та нар юу хийдэг вэ? гэж нэмэн хэлэв.

	— Вагон засварт ажилладаг гэж Себастьян хэлэв. 

	— Та? гэж шүүгч Герхардтад хандав. 

	— Би Миллерийн мебелийн фабрикт шөнийн манаа хийдэг гэв. 

	— Хм, гэж шүүгч дуугараад. Себастьяны уруу царайтай мөртөө омогдуу байгааг мэдэрч, энэ залуугийн нүүрс хулгайлсныг ялгүй өнгөрөөж болох боловч энэ залуу нударгаа буулгах хэтэрхий дуртай нь илт байна. Колумбуст ийм зодоон багадаагүй байна. Арван доллароор торго гэв. 

	— Өршөөн болго оо! гээд... Герхардтын эхлэхэд шүүхийн харгалзагч түүнийг гэдрэг түлхэв. 

	— Би цааш нь юу ч дуулахыг хүсэхгүй. Бас нэг зөрүүд амьтан гараад ирлээ. Дараачийнх нь хэн бэ? гэж шүүгч өгүүлэв. Герхардт өвгөн ичиж зовсон байдалтай авч, онцын муу юм болоогүйд нэлээд хангалуун ажээ. Мөнгийг ямар ч болсон олж болмоор санагдав. Эцгийгээ ойртож ирэхэд хүү нь угтан авч

	— Давгүй, давгүй, надаар даанч үг хэлүүлсэнгүйдээ гэж Басс өвгөнийг тайвшруулахыг хичээв. 

	— Энэнээс хатуу шийтгээгүй нь л овоо доо, одоо мөнгө л олохыг хичээе гэж эцэг санагалзан өгүүлэв. 

	Дараа нь өвгөн гэртээ харьж, шийтгэлийн тухай, сандарч, зовнисон эхнэр хүүхдэдээ ярив. Герхардт авгайн царай зэвхий цагаан болсон боловч арван долларыг яагаад ч олж болно шүү дээ гэж сэтгэл нэлээд зүгшрэн тайтгарчээ. Женни амаа жаахан ангайсхийн, том нүдээрээ эцгийгээ харан хэлсэн зүйлийг сонсоно. Энэ бүх байдал түүнд ширүүн цохилт болсон билээ. Хөөрхий Басс! Тэр бол тун ч сэргэлэн, сайхан сэтгэлтэй амьтан сан. Шоронд орно гэдэг хэцүүеэ. 

	Герхардт өвгөн Хеммондын гайхамшигт эзэмшихүүний зүг яаран яарсаар очсон боловч фабрикийн эзэн тус хотонд байсангүй. Тэгэхээр нь нэг өмгөөлөгчийг өвгөн бодоод тэдний конторт очтол тэр хүн нь эзгүй байв. Зуушны зүйл худалддаг, нүүрс худалддаг гэх зэрэг өөр бусад хэд хэдэн танил байсан боловч тэдэнд өртэй болохоор хэлдэг арга байсангүй. Лам Вундтээс мөнгө авч болох горьдлого байвч ийм юманд орооцолдсоноо хүлээх нь үнэн шударга хүнд дэндүү эвгүй байв. Өөр хоёр гурван танилдаа хэлж үзсэн авч гэнэтийн энэ гуйлтад гайхал төрсөн тэд эвтэйхэн гэгч мултрав. Дөрвөн цагт, хачин их ядарч зүдэрсэн өвгөн гэртээ харив. 

	— Яах ч учраа мэдэхийг байлаа. Ухаанд ч юм орох биш гэж тэр найдваргүй болсон дуугаар өгүүлэв. 

	Женнийн санаанд Брэндер орж ирсэн авч эцгийнхээ хориглосон үг, сенатчийг хачин их доромжилсон зэргийг маш тодорхой санаж байгаа учир хэдийгээр хүнд хэцүү байдалд орсон атугай ч түүнээс тусламж гуйхыг зүрхэлсэнгүй. Цагаа хоёр дахь удаад барьцаанд өгсөн. Гэтэл мөнгө олох өөр аргыг тэр мэддэггүй. 

	Гэрийн доторх зөвлөгөөн арван цаг хагас хүртэл үргэлжлээд юу ч санаачилж чадсангүй. Герхардт авгай шал ширтэн нэгэн янзын зөрүүд хөдөлгөөнөөр хуруу гараа л атгална. Нөхөр нь буурал орсон шаргал үсээ алгаараа дэмий л илнэ. 

	— Цөмөөрөө таг чиг гэж өвгөн сүүлд нь өгүүлээд, — Юу ч санаанд орох биш гэв.

	Женни минь явж унт, бусдыгаа унтуул, та нар энд суугаад яах вэ. Би нэг арга бодъё. Та нар цөмөөрөө унтацгаа гэж санаачлан хэлэв. 

	Женни өрөө өөдөө явсан боловч унтах юм хаа байх билээ. Сенатчтай эцэг нь маргалдсанаас хойхно, Женни Брэндерийг Вашингтон орохоор явлаа гэж сониноос уншжээ. Түүний буцаж ирсэн эсэхийн тухай мэдэгдээгүй байв. Тэглээ ч гэсэн хүрээд ирсэн байж магадгүй ажээ. Женни доожоогүй даржин ширээн дээр байгаа бяцхан хавчиг толины өмнө бодол болон зогсоно. Түүнтэй цуг нэг өрөөнд унтдаг Вероника аль хэдийн хэвтээд өгсөн байв. Женнийн шийдвэр баттай болов. Тэр, сенатч Брэндер дээр очихоор шийджээ. Хэрэв тэр, хотод байгаа бол Бассыг гаргаад өгнө байх аа. Надад тэр хайртай шүүд ээ. Яагаад түүн дээр очихгүй байх билээ дээ. Намайг эхнэрээ болооч дээ гэж тэр өчнөөн дахин гуйсан биз дээ. Яагаад түүн дээр очихгүй, тусламж гуйхгүй байх юм бэ? гэж Женни бодов. 

	Женни жаахан эргэлзсэнээ, Вероникийн жигд амьсгалыг сонсох зуураа элгэвч, малгай хоёроо өмсөөд хоолны өрөөнд хүн байгаа эсэхийг мэдэхээр хаалгыг аяархан татав. 

	Гэрт чимээ аниргүй, гагцхүү гал зуухны өрөөнд Герхардт өвгөн сэтгэл амраагүй хавьчин суугаа ажээ. Хаа ч гэрэлгүй, гав ганц бяцхан дэнлүү өөрийнх нь өрөөнд асаатайн дээр гал зуухны өрөөний хаалган доогуур шаравтар зурвас гэрэлтэнэ. Женни эргэж, дэнлүүгээ унтраагаад дараа нь гарах хаалга руу сэмээрхэн гэтэж очоод түүнийг онгойлгон харанхуй шөнө гадагш гарав. 

	Тэргэл сар тэнгэрт гийж, хаврын урь дахиад орсон учир амьдралыг сэргээн тэтгэх цэнгэг амьсгалын агаар ханхлах ажээ. Гудамжнаа гэрэл гэгээгүй учир хэдийгээр аймшигтай боловч Женни тас харанхуйн дундуур эрслэн яаруу алхлав. Сенатч түүнийг ямар янзаар хүлээж авдаг бол? Тэр юу гэж бодох бол? гэсэн эргэлзэлд автсан охин зогсож үзсэнээ, шоронд хэвтээ Бассыгаа санаад дахиад л яаран алхлав. 

	«Колумбус-Хауз” зочид буудал бол шөнийн ямар ч цагт эмэгтэй хүн өчүүхэн ч бэрхшээлгүйгээр, бүсгүйчүүлд зориулсан тусгай хаалгаар дамжин дуртай давхартаа гарах бололцоо бүхий тийм зохион байгуулалттай билээ. Энэ буудалд дотоод журам байхгүй гэж хэлж болохгүй боловч бусад буудлын нэгэн адилаар сахиул нар нь журмаа төдий л сахидаггүй ажээ. Хэн ч гэсэн арын хаалгаар нэвтэрч үүдний танхимд орж чадах бөгөөд гэхдээ сахиулд л ажиглагдаж болох юм. Гэвч хэн орж гарч байгааг хэн ч тусгайлан аждаггүй юм. 

	Женниг буудалд дөхөж ирэхэд эргэн тойрон харанхуй, харин гадаа хаалганы бүдэг гэрэл л асаатай харагдана. Сенатчийн суудаг тасалгааг хүрэхэд хоёрдугаар давхрын хонгилоор хэдхэн алхах хэрэгтэй билээ. Женни дээш гүйж гарав. Хөдөлсөн сэтгэл нь түүнийг бяцхан цонхийлгосон боловч сэтгэлдээ үймэрч байгаа шуурганд тэр өчүүхэн ч автагдсангүй. Танил хаалган дээр хүрч очоод Женни, Брэндер байхгүй бол яана аа гэж айснаа, байж ч магадгүй гэсэн бодолд ороогдон түр зогсов. Хаалган дээрх шилэн цонхоор гэрэл харагдахад Женни хамаг зориг чадлаа шавхан хөвчилж хаалгыг тогшив. Хаалганы цаана ханиалгах, хөдлөх чимээ сонстов. 

	Хаалгаа онгойлгоод Брэндер хачин их гайхжээ. 

	— Женни байх чинь! Ямар сонин юм бэ? Би өөрийн чинь тухай бодоод л байсан юм. Ор, ор... гэж тэр өгүүлэв. Тэр Женниг ухасхийн тэврэв. 

	— Өөрийг чинь эргэж очих гээд л байсан юм. Надад юу гэж хэлэх бол доо гээд л дандаа бодоод байсан юм. Тэгсэн чинь хүрээд ирлээ. Юу бол оо вэ?

	Тэр жаахан ухраад Женнийн зовуурилсан царайг ширтэж харав. Сав саяхан тастаж авчирсан сараанын цэцгийн чийгтэй ариун үнэр Женнийн гоо сайханд шингэсэн адил түүнд санагдана. 

	Хязгааргүй энхрий дотно хайр түүний зүрх рүү долгилон цутгах ажгуу. 

	— Танаас гуйх юм надад байна гэж Женни чармайнгуй өгүүлээд, — Миний ах шоронд орчлоо. Түүнийг гаргаж авахад арван доллар бидэнд хэрэгтэй боллоо, би өөр хаашаа явахыг мэдэхгүй байна гэв. 

	— Хайрт охин минь, гээд бээрсэн гарыг нь дулаацуулж, — Өөр хаашаа явах юм бэ? Над руу л дандаа ирж байгаарай гэж би та нарт хэлсэн шүү дээ! Женни минь, та нарын тулд би бүхнийг хийнэ гэдгийг мэдэхгүй байна гэж үү? гэв. 

	— Тийм л дээ гэж дотор нь жаахан онгойсон Женни арай ядан дуугарав. 

	— Дахиад юун дээр ч ингэж битгий зүдэрч байгаарай. Хэдийд та нарыг ингэж хувь заяа чинь дэлсэж орхив? Танай ах чинь яагаад шоронд орчив?

	— Ачаатай нүүрснээс авч байхад нь түүнийг бариад авсан гэж Женни хариулав.

	— Ээ харла аа! гэж Брэндер үнэн голоосоо өгүүлэв. 

	Энэ залуу бол амьдралынхаа аргагүйдлээс болж баригдаад торгуульд орсон бөгөөд энэ охин бол өөрт нь аргагүй хэрэгтэй арван долларыг энэ хүнээс учирлан гуйх гэж ирсэн ажээ. Арван доллар гэдэг охинд бол асар их мөнгө боловч энэ хүнд юу ч биш билээ. 

	— Ахынхаа төлөө сэтгэл битгий зов. Бүгдийг би аргалъя. Ах чинь хагас цагийн дараа суллагдана. Намайг буцаж иртэл эндээ сууж, амарч бай гэж Брэндер түргэн хэлэв. 

	Женнид, тэр том дэнлүүний дэргэдэх түшлэгтэй сандлыг зааж өгөөд өөрөө яаран гарав. 

	Брэндер, тойргийн шоронг мэддэг хүнийг ч Себастьяныг торгохоор шийтгэсэн шүүгчийг ч таньдаг байв. Залуугийн ирээдүйг бодож шийтгэлийг хэлтлэн гэр өөд нь захидал илгээхийг шүүгчээс гуйж бичихэд ердөө л дөрөв тавхан минут хэр болжээ. Бас өөрөө шорон руу очиж танил түшмэлээсээ Себастьяныг суллах зөвшөөрөл гуйхад арваад минут болов. 

	— Мөнгө энэ байна. Хэрэв торгуулийг хэлтэлсэн байвал буцааж өгөөрэй. Одоо түүнийг суллачих гэж Брэндер хэлэв. 

	Түшмэл нь дуртайяа зөвшөөрчээ. Тэр дороо доошоо орж, тушаалынхаа биелэлтийг шалгахаар очиход гайхсан Басс суллагдсан байв. Түүнд ямар ч тайлбар яриа хэлсэнгүй. 

	— Одоо боллоо. Чамайг сулласан, хараад байх юмгүй гүйгээд харь дахиад ийм хэрэгт битгий ороогдоорой гэж шоронгийн харгалзагч өгүүлжээ.

	Басс учрыг мэдэлгүйгээр гэрийн зүг одсоны гадна, сенатч агсан Брэндер цаашдаа яавал зохихыг шийдэж ядсаар буудалдаа хүрч ирэв. Ийнхүү эгзэгтэй явдал болжээ. Женни эцэгтээ хэлэлгүйгээр түүн дээр ирсэн нь илт билээ. Энэ бол түүний сүүлчийн найдвар байжээ. Одоо тэгээд өрөөнд нь Брэндерийг хүлээн сууна. 

	Ёс зүй, шударга журмыг нарийнаа дагах, олж болмоор ч юм шиг санагдах зол жаргал хоёрын зааг дээр эргэлдэн зогсох үед хүн бүрийн амьдралд эгзэгтэй цаг гэж байдаг бөгөөд түүнийг ёс зүйгээс нь гадуур шийдэх ч учир бий. Тиймээс ч зүйтэй, зүйгүйн завсрын зааг нь дандаа л бүдэгхэн байдаг даа. Эцэг нь шал зөрүүд учир Женнитэй сууна гэдэг амаргүй гэдгийг Брэндер ойлгож байв. Өөр нэг саад бол нийтийн ам хэл юм. Женнитэй тэр суулаа гэхэд улс юу хэлэх вэ? Женни бол гүнзгий сэтгэж чаддаг үзэсгэлэн төгөлдөр охин гэдгийг Брэндер мэдэж байна. Түүнд яруу найргийн дүр, жирийн хүмүүс ойлгошгүй сэтгэлийн ямар нэг нандин зүйл байгаа ажээ. Чухам энэ бол юу юм бэ гэдгийг Брэндер өөрөө мэдэхгүй байгаа бөгөөд, гэвч тэр, Женнийн оюун нь гүйцэд хөгжөөгүй, амьдралын туршлага сайн суугаагүйг ярихаас наана, өөрийг нь орлох ямар нэг хүнийг биедээ татаж чадах дотоод баялаг чанар энэ охинд бийг тааварласан юм. Брэндер сэтгэлдээ Женниг хараад “гоц гойдын хүүхэн шүү” гэж бодов.

	Цаашид хэрхэхийг бодон бодсоор тэр гэртээ харилаа. Тасалгаанд оронгуутаа тэр Женнийн үзэсгэлэн гоод дахин автав. Бүрхүүлт дэнлүүний гэрэлд Женни ертөнцөд гайхалтай ямар нэг ер бишийн хүчин мэт харагдана. 

	— За би танай ахын тухай яваад ирлээ дээ. Ах чинь суллагдсан гэж тэр тайван янз гаргахыг оролдон өгүүлэв. 

	Женни босон харайв. 

	Тэр баярлан хөөрч, алгаа хавсран Брэндер лүү алхав. Түүний хоёр нүдийг баярын нулимс бүрхжээ. Брэндер энэ нулимсыг хараад Женнид бүр дөхөж ирэв. 

	— Женни ээ, битгий уйл! Буян заяа чинь та өөрөө байхгүй юу! Өчнөөн зовлон амссан хэр нь одоо уйлж яах нь вэ гэж тэр хэлэв. 

	Женниг бие рүүгээ татах үед урьдын хамаг болгоомжлолоо орхив. Тэр уйтгарлан мөрөөдсөөр явсан зүйл биелж байна аа гэдэг ганц юмыг мэдэрч байгаа ажээ. Асар олон золгүй тохиолын дараа арай гэж сая хувь заяа нь юунаас ч илүү хүсэж байсан хайр дурлал, дуртай бүсгүйг нь түүнд авчирч өгчээ. Тэр Женниг тэврэн дахин дахин үнсэв.

	Өнгө үзэсгэлэн цогцлон бүрдсэн ёстой гоо хүүхэн зуун тавин жилд ганц удаа үзэгддэг гэж английн зохиолч Жефрис өгүүлсэн ажээ. “Ийм эрдэнэсийг газар тэнгэр хамжиж байж бүтээдэг юм. Өмнө зүгийн салхи улаан буудайн талбайг зуун тавин жил илбэж, толгойгоо дааж ядсан хүрэн бор хошоонгор, өнгийн цэцэгт зөгий нэвтрэх аргагүй ургасан өндөр ногоо халиурч, алтан шаргал тариалан гоо үзэмж жигдрэн гачуур модны сүүдэр сүглийн харагдана. Горхи булгийн ариун ундраа оргилон, хөвөөн дээр нь ургамлын сайхан наранд ээн, өтгөн ойн сүр жавхлан сэтгэл булааж, тэртээд дов толгод цэнхэртэн униартаж тэр зүгээс тэмцэл жаргалын ариун үнэр анхилах эд бүгд хэдэн зуун жилээр давтагдах ажээ. 

	Өнгийн цэцэг ярайж, урин хавар, алтан намар, дэлгэр нар, хур бороо, хяруут өглөө, мартагдашгүй сайхан шөнө энэ бүгд мөн л ахин дахин ээлжилсээр улирал цаг элнэ. Хэн ч бичээгүй домог яриан, он тооллын бичигт зуун жилийн өмнө хийсэн явсан сарнай цэцгийн нахианы тухай хэн юу ч өгүүлэх билээ дээ. Хараацай шувуу үүрэндээ хэчнээн зуу ирдэг юм бол доо! Ингэж байтал л ертөнц дахины хүлээж байсан тэр амьтан урьд хожид байгаагүй цэцгэн адил л гоо сайхнаа гайхуулан гараад ирэх нь тэр! Түүний арван долоон насны үзэсгэлэн гоод олон зууны сайхан бүхэн цогцолжээ. Тэгээд ч түүний төрүүлэх энгүй тачаалд уйтгар гуниг нуугдан авай». 

	Хэдэн зуу дахин гарч ирсэн ойн хонхон цэцгийн яруу сайхныг та бүхэн мэдэж, үнэлдэг, хэрэв сарнай цэцэг, хөгжмийн эгшиг, үүрийн ягаан гэгээ, оройн наран жаргалт хэзээ нэг цагт та бүхний гоо сэтгэлийг догдолгодог бол, хэрэв энэ бүхэн гоо сайхан онц биш санагддаг бол, та нарт ертөнцөөс хагацахын наана гарт чинь орж ирээд байгаа энэ сайхан бүхнээс татгалзана гэж үү? гэх байх даа. 

	
VIII бүлэг

	Манай амьдралд цаг ямагт болж өнгөрч байдаг гадаад, дотоод хувирлын утгыг бид тэр болгон шууд ойлгодоггүй. Бид айж л, сандарч л, дараа нь хэвийнхээ янзад орж байгаа юм шиг л байдаг боловч хувирал заавал болсон байдаг билээ. Хэзээ ч, хаа ч бид урьдынх шигээ байдаггүй, байх ч үгүй. Оройн цагаар сенатчтай ганц нэг уулздаг байсан нь ахыгаа суллан авах аргад түүнийг гэв гэнэт түлхэн оруулсан тухай Женни бодохдоо чухамхүү ямар сэтгэлтэй болсноо ялгаж эс чадна. Нийгмийн талаасаа ч, бие махбодын талаасаа ч ямар ч өөрчлөлт гараад түүнийг Брэндертэй өөр шинэ харилцаанд оруулж болохыг Женни тун ч бүдэг төсөөлжээ.

	Тэр ч байтугай хамгийн сайхан үеийн ямар нэг явдал жирийн эмэгтэйг эхийн шинжтэй болгодгийг тэр бас л ухамсарлаагүй байв. Женни гайхал, сонирхол, мөчид итгэлийг нэгэн зэрэг мэдрэвч, үнэндээ жаргал, тайвшрал хоёрыг зэрэг амталж байв. Брэндер сайн хүн, одоо хэзээ хэзээнээс ч илүү дотно хүн нь болжээ. Тэр Женниг хайрлана. Тэдний энэ шинэ харилцаа нь Женнийн байдлыг нийгмийн дунд зайлшгүй өөрчилнө. Одоо түүний амьдрал шал өөр болох бөгөөд шал өөр ч болсон ажээ. Брэндер түүнд үүрд дурлана гэдгээ дахин давтан учирлана. 

	Женниг явах үед Брэндер

	— Женни ээ ямар нэг юман дээр биеэ битгий зовоо! гэж дахин дахин хэлээд миний хүсэл тачаал надаас илүү хүчтэй байгаа боловч би чамтай сууна. Ингээд харь даа, хэнд ч, юу ч битгий хэлээрэй. Хэрэв хождоогүй бол ахдаа урьдаар хэлээрэй, бүгдийг нууцлан хадгалаарай, би чамтай суугаад эндээс аваад явна. Үүнийг яг одоо хийж болохгүй. Үүнийг энд гүйцэтгэхийг би хүсэхгүй байна. Гэвч би Вашингтонд очоод чамайг дуудъя. Үүнийг (өөртөө авч явсан зуун долларын дэвсгэртийг гаргаж) ав, маргааш чамд бас явуулна. Чи одоо миний сүйт эхнэр гэдгийг бодож яв. Чи минийх болсон гэв. 

	Женниг энхрийлэн тэврэв. Шөнийн харанхуйд Женни гадагш гарлаа. Хэлсэн үгэндээ лав хүрнэ шүү. Женни сэтгэлдээ шинэ, бахдалт амьдралаар амьдарч эхлэв. Брэндер түүнтэй суулгүй яах вэ. Бодвоос ч дээ! Женни алс холын тэр танихгүй хот Вашингтонд очно. Эцэг, эх хоёр нь ч тэгж нэг их ажиллахаа болино. Харин Басс, Марта... Тэднийхээ тулд хэчнээн юм хийх бол доо гэж бодохоос Женни баярлан сэргэв. 

	Хэсэг байшинг өнгөрөөд Женни алхаагаа зөөлрүүлэв, тэгэхэд Брэндер түүнийг гүйцэн ирж хашааных нь хаалга хүртэл үдэж өгөөд зогсоход Женни эргэн тойрноо болгоомжлон ажаад сэмхэн дэгдсээр гонхондоо хүрч хаалгаа татав. Хаалгаа түгжээгүй байв. Женни хайртдаа дажгүй гэдгийг мэдэгдэхээр минут хэр зогссоноо оров. Гэрт чимээ аниргүй. Тэр, өрөөндөө ороод Вероникийн нойрмог амьсгалыг сонсов. Дараа нь Басс Жорж хоёрынхоо унтдаг өрөөнд сэмээрхэн оров. Басс нь унтсан янзтай орон дээр сунан хэвтжээ. Женниг орохын хамт тэр:

	— Женни ээ чи юү? гэж шивнэв. 

	— Би

	— Чи хаачаад ирэв?

	— Чи аав, ээж хоёрыг харав уу? гэж Женни шивгэнэв

	— Харсан

	— Намайг гэрээсээ явчихжээ гэдгийг тэд мэдсэн үү?

	— Ээж мэдэж байгаа. Харин намайг чиний тухай битгий асуу гэсэн. Чи хаачаад ирэв?

	— Чиний төлөө сенатч Брэндер дээр очоод ирлээ. 

	— Аа тийм байх нь. Яагаад намайг тавьсныг надад хэлээгүй шүү. 

	— Хүнд битгий хэлээрэй. Хүн мэдсэн байвал дэмий болно. Брэндерт аав яаж харьцсаныг чи мэднэ шүү дээ гэж Женни гуйн өгүүлэв.

	— За гэж Басс хэлэв. 

	Гэвч сенатч агсан тэр хүн юу бод оо бол, тэр тэгээд юу хийсэн юм бол, Женни түүнтэй юу гэж яриа бол гэдгийг Басс мэдмээр санагджээ. Женни бүгдийг товчхон ярьж дуустал. хаалганы цаана эхийнх нь алхаа сонстов. 

	— Женни ээ гэж Герхардт авгай шивнэн дуудав. Женни гарч түүн дээр очив. 

	— Чи алга болчихдог чинь юу вэ?

	— Ээж ээ, би өөрөөр яах ч арга байсангүй. Нэг арга бодох ёстой байсан шүүд ээ. 

	— Яагаад чи тэнд тэгж их удав?

	— Тэр надтай ярих гээд байх юм гэж Женни хулгасхийн хэлэв. 

	Эх нь түүнийг айж зовсон харцаар харав.

	— Би хэчнээн айв, хэчнээн айв аа. Аав чинь чиний өрөө рүү орох гэхэд чамайг унтаж байгаа гэж би хэллээ. Тэгэхлээр аав чинь орох хаалгаа түгжиж орхисон би түүнийг тайлаад. Басс ирэнгүүтээ бас л чамтай уулзана гэсэн боловч өглөө болохгүй юу гэж түүнийг ятгав. 

	Тэгээд охин руугаа дахин гунигтайгаар харав.

	— Зүгээрээ ээж ээ, маргааш бүгдийг нь ярина. Одоо явж унт. Бассыг сулласныг аав юу гэж бодож байгаа бол?

	— Тэр мэдээгүй. Ерөөсөө торгууль төлж чадахгүй юм чинь гээд л тавиа байлгүй гэж бодно биз. 

	Женни эхийгээ өрөвдөн мөрөөр нь тэврээд

	— Явж унт даа гэж тэр хэлэв. 

	Женни эхээсээ өдий төдий эгч болсон юм шиг бодогдож өөрийнхөө төлөө ч, эхийн төлөө ч санаа тавих ёстойг мэдрэв. 

	Дараачийн өдрүүдийг Женни зүүдэлж байгаа юм шиг л өнгөрүүлжээ. Тэр нэгэн оройн учиртай явдлыг Женни ойдоо ахин дахин бодсоор билээ. Хурим хийх тухай сенатч дахин дурдсаныг, Вашингтоноос эргэж ирээд өөртэй нь суух гэж хүсэж байгааг, тэр зуун доллар өгөөд, бас нэмж өгнө гэснийг Женни эхдээ ярихад хялбар байлаа. Гэвч ярьж болшгүй ганцхан чухал зүйлийн тухай огт өөр учир байв. Энэ бол дэндүү ариун зүйл байсан билээ. Брэндер, өгөхөөр амласан мөнгөө маргааш нь илгээсэн бөгөөд тэдгээр дөрвөн зуун долларыг банкны харилцах дансанд шилжүүлэхийг зөвлөсөн байв. Сенатч агсан энэ хүн, Вашингтон орох замд яваа боловч эргэж ирэх буюу эсхүл Женниг дуудна гэдгээ мэдэгдээд “Зориг гаргаарай. Чамайг сайхан ирээдүй хүлээж байна” гэж бичсэн байв.

	Брэндер явсан учир Женнийн хувь заяа үнэндээ дээсэн дөрөөн дээр торж байв. Гэвч Женни гэнэн бага насныхаа хамаг энгийн шинжийг хадгалсаар билээ. Гаднаас нь харахад тэр хуучин янзаараа юм шиг бөгөөд харин ямар нэг бяцхан бодол төрсөн байдал л илэрнэ. Түүний сэтгэлд алс нутаг, гайхамшигт сонин амьдрал үймэрнэ. Брэндер ч түүнийг ир гэх байлгүй. Охины мэдэлд банканд бага зэрэг мөнгө бий бөгөөд тийм их хөрөнгийн тухай хэзээ ч бодож байсангүй, гэтэл одоо эхдээ тусалж чадахаар болжээ. Залуу хүүхнүүдийн заншлаар Женни сайн сайхныг л гагцхүү хүсэх ажээ. Тэгэхгүй бол бөөн уй гашуунд орж мэдэхээр байжээ. Өчүүхэн түүний амьдрал, ашдын жаргал энэ бүхэн нь дээсэн дөрөөн дээр байсан тул сайн, муугийн алинаар ч дуусаж болох байлаа. Юм үзээгүй тийм амьтанд гай зовлонд дайрагдсан хойноо сайн юмны учрыг ухаарах ёс бий. 

	Яах учраа олж ядан байгаа хүний сэтгэл хэрхэн төвшин байх билээ. Энэ бол залуу хүн болгоны итгэмхий чанарын илрэл буй заа. Багынхаа явдлыг тэр болгон санадаг хүн ч гэж бараг үгүй. Гэхдээ мартдаггүй нь сонин биш харин мартдаг нь сонин юм шүүд ээ. Орчлонд хаана ч гэсэн гэнэн багын сониуч харцанд туссан бүх юмнаас нас ахихын цагт юу нь үлддэг билээ дээ? Бидний жирийн амьдралаас бүлтийж байгаа бяцхан хэсэг ногоон нахиа, нарлаг зун, хөрсөн сэтгэлийг дэвтээж байгаа хэсэг илч, хүнд ажлын завсар олдсон цөөхөн хэдэн минут энэ бүхэн алжаан туйлдсан аялагчийн нүднээ идэр залууд туулж гардаг хамаг зүйлийг нээдэг. Айхыг ч мэдэхгүй, муу санахыг ч мэдэхгүй зан, уудам тал, гэгээ мандсан дов толгод, өглөө, үд, шөнө, од гараг, шувууны жиргээ, усны боргио энэ бүгд хүүхдийн сэтгэлд шохоорхол баясгалан бэлэглэдэг юм. Зарим нь үүнийг яруу найраг гэдэг, зарим хөдөх сэтгэлтэн зохиосон хоосон бодол гэдэг. Идэр цогт энэ бүгд нь тэдэнд ойлгомжтой боловч өтлөхийн цагт арилдаг билээ. 

	Женнийн сэтгэлийн шинэ зовуурь нь түүний хийж үйлдэх юм бүхэнд нэвтэрсэн, бодлогошронгуй уйтгарлал дээр л илэрч байв. Брэндерээс өдий болтол захиа алга гэж тэр гайхах мөртөө хэд хэдэн долоо хоногийн тухай ярьж байсныг нь санахаар тэдний салснаас хойших бүтэн хагас сарын хугацаа тийм ч удаагүй юм шиг бодогддог байжээ. 

	Энэ завсар сенатч агсан эрхэм Брэндер ерөнхийлөгчтэй уулзахаар цовоо гэгч нь явсныхаа дараа язгууртны амьдралд автан Мэриленд дахь найзуудыгаа эргэхээр явж, тэндээ жаахан ханиад хүрч хэд хоног нам хэвтэхээс аргагүй болжээ. Хэвтэж эмнүүлэх болсондоо бухимдаж гутравч ноцтой юм болно гэж санасангүй. Гэтэл эмчийн таньснаар гэдэсний хижиг өвчин хүндээр туссаныг мэджээ. Тэгээд л ухаантай ухаангүй хэвтсээр учиргүй туйлдаж байхдаа эдгэрч байна гэж санаж байсан авч Женнигээс салснаас хойш яг бүтэн хагас сарын дараа гэнэт зүрхний нь ажиллагаа зогсож нас баржээ. Түүний өвдсөн гэдгийг Женни дуулаагүй байсан нь зол бөгөөд тэр ч байтугай нас барсных нь тухай тод үсгээр хэвлэсэн мэдээтэй сониныг, Басс гэртээ авчрах тэр оройг хүртэл үзээгүй байжээ. 

	— Хараач, Женни ээ, Брэндер нас барчихжээ! гэж чанга өгүүлээд Бассын Женнид үзүүлсэн сонины эхний нүүрэнд:

	 

	СЕНАТОР АГСАН БРЕНДЕР НАС БАРАВ

	 

	Огайо штатын нэрт хүү гэнэт нас эцэслэв. 

	Тэр Вашингтоны “Арлингтон” зочид буудалд зүрхний нь ажиллагаа зогссон учир нас баржээ. 

	Саяхан тэр хижгээр өвдсөн бөгөөд эмч нарын өгүүлж байгаагаар эдгэрэх төлөвтэй байсан авч уул өвчин хүндэрсэн ажээ. Түүний махран зүтгэсэн албан үүргийн чухлаас чухал оргил нь... 

	 

	гэж бичсэн байв. 

	Гүнээ мэгдсэн Женни тэр хэдэн мөрийг хараад

	— Нас барсан гэнэ ээ! гэж дуу алдав. 

	— Харахгүй юу, тийм байна гэж бичсэнийг гэж Басс онцгой сонин зүйл мэдэж ирсэн хүний янзтай өгүүлэхдээ өнөө өглөө арван цагт нас баржээ гэв. 

	
IX бүлэг

	Сэтгэлийнхээ догдлолыг нууж ядсаар Женни сониныг авч хажуугийн өрөөнд оров. Цонхон дээр очоод өнөөх хэдэн мөрийг дахин харахад өгүүлэх аргагүй гамшигт автагдсанаа мэдэв. 

	«Нас барсан нь” үнэн юм байна гэдгийг мэдрэх үед эцэгт нь бас юу тохиолдсоныг мэдэгдэж байгаа Бассын дуу нөгөө өрөөнөөс сонстов. 

	«Тэгж ээ, нас барж орхижээ” гэж тэр сонсоод энэ чинь юу гэсэн үг вэ гэдгийг эргэцүүлэн бодохыг дахин оролдов. Гэвч ухаанд нь юу ч орж ирсэнгүй. 

	Тэгж байтал Герхардт авгай түүн дээр ирэв. Тэр, Басс юу хэлснийг болон Женни тэр өрөөнөөс ямар янзтай гарсныг дуулсан боловч сенатчаас болж нөхөртэйгөө муудалцсаныг санан, байдлаа мэдэгдэхээс айжээ. Охин нь сенатчтай юу болж байгаад хэзээ ч гайхал төрөөгүй тул авгай, хамаг найдлага нь нурсан охиныхоо сэтгэлийг засах гэж боджээ. 

	— Ямар тоогүй юм бэ, тийм ээ? гэж тэр үнэхээр харамсангуй өгүүлээд, — Чамд ч, бидэнд ч, цөмд нь ёстой нэг туслах гэсэн яг ийм үедээ л нас барчихдаг чинь ямар сайн байх вэ гээд хариу хүлээн жаахан дуугүй болсон боловч Женни хэлгүй болсон юм шиг зогсоно. 

	 Тус болох юм биш дээ. Битгий гунь, тэр их туслах байсан боловч одоо үүнийг бодоод яах вэ. Ямар аргалж болох юм биш, ингээд л дууслаа гэдгийг чи мэдэж байна газар гээд эх дахиад дуугүй болоход Женни өнөө л янзаараа дуугүй номхон зогсоно. Ятгаад, ятгаад нэмэргүй болохоор Женниг ганцаарыг нь орхиё гэж шийдээд тасалгаанаас гарав.

	Женни цонхны дэргэд зогсон зогссоор үнэхээр ийм болсныг мэдмэгцээ яаж ч аргалж засашгүй байдалд орсноо сая мэдэв. Тэр унтлагынхаа өрөөнд орж орныхоо өнцөг дээр суугаад жижиг толинд өөдөөс нь харагдаж буй зовлонт зэвхий цагаан нүүрээ үзэв. Энэ чинь би гэж үү? гэж Женни гайхширан харснаа “явахаас болшгүй” гэж зугтан очих газар эрэлхийлэх болов. 

	Энэ үеэр оройн хоол идэх цаг болсон учир биеэ барьж бусад дээрээ ирэв. Урьд байдаг шигээ байхад Женни үнэхээр хэцүү байлаа. Женни хэцүү байна гэдгийг Герхардт өвгөн ажсан боловч цаана нь нуугдаж байгаа гүн учрыг ажсангүй. Басс хийж байгаа юмандаа улайраад хэнийг ч байлаа гэсэн анзаарах царайгүй. 

	Дараа дараагийн өдрүүдэд хүнд байдлаа Женни бодоод одоо яах билээ гэж өөрөөсөө асуудаг болов. Үнэндээ тэр мөнгөтэй боловч найзууд ч, туршлага ч, очих газар ч үгүй билээ. Тэгээд эцэг эхтэйгээ цуг л суусаар байв. Түүнийг нэрлэх нэргүй, тэмтрэх биегүй ямар нэг юм дагаад байх шиг тул сэтгэлээр унах нь цөөнгүй. Нэгэн өглөө Женни учиргүй их уйлмаар санагдсан бөгөөд цаашлах тутам энэ бодол нь хамгийн эвгүй үеэр гарч ирдэг байсан удаа цөөнгүй байв. Герхардт авгай үүнийг нь олонтоо ажаад нэг удаа охиноосоо асуухаар шийджээ. 

	— Чи яагаад байна аа? Женни ээ! чи ээждээ цөмийг хэлчих ёстой гэж эх энхрийлэн өгүүлэв.

	Үнэнийг яасан ч хэлж боломгүй санагдсан авч тэг тэгсээр эхийнхээ эелдэг сэтгэлд тэвчилгүй тийм ээ гэдгээ хүлээв Герхардт авгай хачин болоод үг дуугарч чадалгүй удав. 

	— Энэ бүгд цөм л миний буруу даа, үүнийгээ би ухамсарлах ёстой, гэлээ ч аргалахыг бодно доо гэж эх цөхөрсөн янзтай өгүүлээд тэссэнгүй эхэр татан уйлав. 

	Жаахан азнаснаа эх угаалгаа үргэлжлүүлсээр боловч сөгдөн сууж уйлсаар тул түүний нулимс хацар дээгүүр нь урсан савангийн хөөс рүү дуслахад авгай элгэвчээрээ байн байн арчивч нулимс ахин асгарах ажээ. 

	Анхны аймшигт минут өнгөрсний дараа тохиолдсон зовлонг хурцаар ухамсарлах цаг ирлээ. Үнэнийг мэдвэл Герхардт хэрхэх бол? Аль нэг охин нь бусдын охидын адил зүйл хэдийд ч гэсэн хийвэл гадаа хөөж гаргана гэж тэр олонт өгүүлдэг байсан ба “Энэ гэрийн босгыг дахиад чи алхана байх аа!” гэж хашхирдаг байжээ. 

	Ингэх үеэр нь Герхардт авгай охиндоо,

	— Юу гэх бол гэхээс эцгээс чинь үгүй мөн айх юм даа гэж дандаа хэлдэг байв. 

	— Би яваад өгвөл дээр байх аа гэж Женни хэлэв. 

	— Болохгүй, одоохондоо аав чинь мэдээгүй болохоор жаахан хүлээ гэж эх хариулав. Гэвч сандаргах өдөр удахгүй гэдгийг эх сэтгэлийнхээ гүнд ойлгосоор ажээ. 

	Нэг өдөр уул түгшүүрт явдал тэсвэрлэх аргагүй болохын хамт Герхардт авгай Женниг бусад хүүхдийнхээ хамт юманд явуулаад энэ хооронд нөхөртөө учраа тоочъё гэж боджээ. Өглөөнөөс аваад эх аятай минут хүлээн айн бөмбөрсөн боловч өдрийн хоолны дараа нөхрөө унтаж амар гэж хэлэх хүртлээ юу ч дуугарч чадсангүй. Зовлонт үүргээ биелүүлээгүй учир эх өдрийнхөө ажилд ч очсонгүй. Герхардт өвгөн дөрвөн цагт сэрсэн бөгөөд энэ үед Женни буцаж ирэх шахсан тул урьдаас бодсон арга маань талаар болох нь гэдгийг эх сайн мэдэж байгаа ч гэсэн хулган эргэлзсээр байв. Герхардт өвгөн өөрөө Женнийн талаар дуугараагүй сан бол ямар нэг зүйл сэдэвлэн хэлэх эр зоригийг эх гаргаж чадахгүй байсан биз ээ. 

	— Нэг учир болсон бололтой Женни минь царай муутай харагдах юм гэж өвгөн өгүүлэв. 

	Герхардт авгай айж байгаагаа нууж ядан, цөмийг нь дурсъя гэж эрс шийдээд,

	— Женнид минь зовлон учирчээ. Яахаа мэдэхийг байлаа. Тэр... гэтэл, энэ үеэр хаалганыхаа цоожийг янзалж суусан өвгөн толгойгоо өндийлгөж, эхнэр лүүгээ зэвүүхэн харав. 

	— Юу гэх гээд байна аа чи чинь? гэж тэр асуув. Герхардт авгайн сэтгэл хөдөлж дэмий л хормогчоо мушгин базав. Тайлбарлан өгүүлэхээр эх хамаг чадал хүчээ дайчилсан авч хүчин чадал мөхөстөж, хормогчоороо таглан уйлж гарав. 

	Өвгөн түүнийг хараад босов. Бороо, салхинд нүдүүлсээр орчлон дээр өвгөжөөрсөн нас, үйл ажлыг нь яг хуулсан туранхай, шаналангуй шар царайтай болсон нь өвгөнийг Кальвинтай жаахан төсөөтэй болгожээ. Гайхах буюу уурлахаараа нүдээ эргэлдүүлэн гялалзуулдаг бас сэтгэлээ хөдлөхөөр халимгаа хойш нь илж, өрөөндөө ийш тийш алхалж эхэлдэг байжээ. Одоо тэр хачин болчхоод яаж ч мэдэхээр болсон янзтай. 

	— Юу яриад байна аа? гэж германаар тэр ширүүн асуугаад, — Зовлон... бас нэг нь... гээд дуусгалгүй, занангуйгаар гараа өргөж,

	— Чи юундаа дуугүй байна вэ? гэв. 

	Айж сандарсан Герхардт авгай, санасан зүйлээ хэлэхийг оролдон, Женниг ийм болно гэж би хэзээ ч бодсонгүй, тэр минь дандаа сайн охин байдаг байв гэж эхлээд тэр нэг юм л Женниг минь чадаж орхижээ гэж бодохоор л гээд дуусгав. 

	— Хар гай! Тэгнэ гэж би хэлээгүй юү! Брэндер! Болж ээ. Та нарын өнөөх сайхан санаат ноён! Охиноо оройн цагаар зугаалуулаад л, тэргэнд суулгуулаад л гадуур тэнүүлээд байсны уршиг энэ дээ! Тэгнэ гэж би мэдсэн юм. Бурхны зөв дөө! гэж Герхардт галзуурах адил дошгирон хэлэв. 

	Энэ гунигт үгийг үглэн тэр хавчиг өрөөний булангаас буланд нь хүртэл цааш наашаа, торын цаанах араатан адил холхино. 

	— Чадчихжээ! Чадчихжээ! Болж ээ! Ингэж л чадчихаа юу? гэж өвгөн дуу алдав. Оосортоо татагдсан тоглоом адил өвгөн гэнэт зогсов. Тэгээд тэр хананд тулсан ширээ рүү шигдэн, юу болохыг хүлээн царай нь зэвхийрэн зогсоо Герхардт авгайн өмнө зогсоно. 

	— Тэр чинь тэгээд нас барсан шүү дээ! гээд нас барсан! гэдэг үг толгойд нь одоо л орж ирж байгаа юм шиг өвгөн хашхиран өгүүлэв. 

	Тэгээд болсон явдлын уур хилэн түүнийг цог мэт хайрч толгойг нь дэлбэлчихээс айсан мэт хоёр алгаараа шанаагаа тулсаар эхнэр лүүгээ харав. 

	— Нас барсаан! гэж дахиад өвгөнийг өгүүлэхэд Герхардт авгай түүний бодлоос болгоомжлон ар тийшээ ухрав. Нөхрийнх нь хачин болсон царай, авгайг бүр ч айлгав. 

	— Тэр чинь Женнитэй суух санаатай байсан юм. Нас бараагүй сан бол тэр хоёр суух л байсан гэж эх харамсангуй өгүүлэв. 

	— Суух л байсан гэх шив! Суух л байсан гэх шив! гэж өвгөн авгайнхаа дуугаар хашхираад, — Тайвшрах аргаа олж дээ! Суух л байсан гэх шив! Золиг! Нохой! Тамын галд сэтгэлийг нь мөнх шатаавал таарна. Бурхан минь,.. ийг,.. ийг, ээдээ би христос шашинтан биш байсан ч болоосой... 

	Тэр ууртаа чичиргэнэн нударгаа зангидав. 

	Герхардт авгай хангинатал уйлахад нөхөр нь хойшоо болов. Учир нь эхнэрийнхээ зовлонг хуваалцахаасаа хэтэрхий догдолсон байжээ. Өвгөн гал зуухныхаа өрөөнд дахиад нааш цаашаа явах болов. Түүний хүнд алхаанд шал доргино. Герхардт жаахан хүлээснээ, эхнэр лүүгээ дахин дөхөж очиход аюулт чин үнэн зүйл огт өөрөөр харагдах болов. 

	— Энэ явдал хэзээ бол оо вэ? гэж тэр асуув. Үнэнийг хэлэхээсээ дэндүү айсан Герхардт авгай,

	— Мэдэхгүй юм. Би өөрөө саяхан л мэдлээ гэж хариулав. 

	— Худал битгий хэл! Чи дандаа түүнийг хаацайлж байдаг. Охиныг ийм болгочихдог чинь чиний буруу. Хэрэв чи надад саад болдоггүй байсан сан бол, би санасандаа хүрч, одоо чи бид хоёр ингэж зовохгүй байх байсан юм гэж өвгөн хэлэв. 

	«Юу болох нь энэ вэ! Юу болох нь энэ вэ! Хүү минь шоронд ороод л, охин минь гудамжинд гарч, шивэр авир ярианд өртөөд л, хүүхдүүд чинь биеэ ёс журмаас гадуур авч явна шүү гэж улс амьтан улаан нүүрэн дээр хэлдэг боллоо. Гэтэл одоо тэр нэг гайхал охиныг минь чадаж орхиж. Бурхан минь, хүүхдүүдийг ямар гай гамшигт учруулж орхив доо!” гэж өвгөн амандаа үглэнэ. 

	— Яалаа гэж намайг ингэж залхаана вэ? Би сайн санаат христос шашинтан байхыг хичээхгүй байна гэж үү! Надад бурхан зөв зам зааж өгнө гэж орой бүр мөргөдөг минь дэмий л болох юм. Ажилласаар, зүтгэсээр... гарт минь эвэр ургасан. Үнэнч хүн байхыг би бүх насаараа хичээж ирсэн. Гэсэн ч ийм л... ийм л... гэж өвгөн өөртөө гоморхон харамсаж битүү үглэнэ. 

	Дуу нь тасалдахад, одоо л нэг учир болох нь гэмээр санагдав. Тэгээд гэнэтхэн уур нь буцалж, эхнэр лүүгээ өвгөн дайрав. 

	— Хамаг буруут нь чи, чи ганцаараа гэж тэр хашхираад, — Хэрэв чи миний хэлснээр байсан сан бол хаанаас ийм юм болох сон билээ. Даанч миний үгэнд орохгүй байл уу. Женни зайлбал зайлаг! Зайлаг! Зайлаг!!! Золбин болох нь тэр дээ! Түүнд одоо тамд очих л ганц зам байна. Тэнд очиг оо, очиг. Би гараа цэвэрлэх. Надаар тэжээлгэж гүйцсэн гэв. 

	Өвгөн унтдаг өрөөндөө орохоор эргэснээ хаалганд нь хүрэлгүй зогсов. 

	— Зайлаад тонилоод өгөг! гэж өвгөн галзуурсан мэт давтан өгүүлээд, — Манайд тэр байх эрхгүй, өнөөдөрхөн! Одоохон! Зайлаг. Түүнийг би үүнээс хойш босгоороо алхуулахгүй. Намайг яаж бузарлахыг би түүнд харуулаад өгнө! гэв. 

	— Түүнийг өнөөдөр битгий хөө л дөө, хаа очих юм бэ гэж Герхардт авгай арга барагдан гуйв. 

	— Үгүй, өнөөдөрхөн, ов одоо! Өөр гэр олох юм байгаа биз. Энэ гэр түүнд зохисонгүй. Ердөө л зайлаад өгөг. Хүний хүмүүстэй яаж байхыг нь харна даа гэж өвгөн уурласан царайдаа гуйвалтгүй шийдэмгий байдал тусган өгүүлэв. 

	Тэгээд өвгөн энэ өрөөнөөс гарав. 

	Таван цаг хагасын үед, Герхардт авгайг нулимсаа асгаруулан, оройн хоол бэлдэж байхад нь Женни эргэж ирлээ. Хаалга дуугармагц эх нь, одоо тэнгэр ниргэх цаг боллоо гэдгийг мэдээд дагжив. Хаалган дээр Женниг эцэг нь угтав. 

	— Надад харагдалгүй далд ор! Манайд чи бүү амьдар! Нүдэнд бүү үзэгд! Зайл! гэж өвгөн уурсан хэлэв. 

	Женни түүний өмнө таг дуугүй, дагжин, зэвхийрэн зогсоно. Түүнтэй цуг яваад эргэж ирсэн хүүхдүүд түүнийг тойрон гайхан айж зогсоно. Эгчдээ хачин хайртай Вероника, Марта хоёр уйлалдав. 

	— Юу болсон бэ? гэж гайхаш нь бүр тасарсан Жорж асуув. 

	— Зайлаг гэж Герхардт давтан хэлээд, — Түүнийг манайд байж байгаасай гэж хүсэхгүй. Золбишроод л дураараа загнахыг хүсэж байгаа юм бол эндээс л зайлаг гээд охин руугаа харж, — Авах юмаа ав гэж нэмж хэлэв. 

	Женни үг дуугарсангүй харин хүүхдүүд бүр ч чанга уйлалдав. 

	— Дуугүй бай! Гал зууханд орцгоо гэж Герхардт загнав. 

	Өвгөн өрөөнөөсөө хүүхдүүдээ дагуулан, эргэж ч харалгүй гарав. 

	Женни өрөөндөө чимээгүй орж жаал зугаа юм хүмээ бөөгнүүлэн, эхийнхээ авчирч өгсөн саванд нулимсаа асгаруулан байж хийнэ. Өөртөө байсан хүүхэд ахуйн гоёл чимгийн бяцхан зүйлүүдээ тэр авсангүй. Нүдэнд өртөөд байсан тэр зүйлүүдийг жаахан дүү нартаа үлдээхээр хуучин байранд нь орхив. 

	Марта, Вероника хоёр Женнид юм хүмээ хийхэд нь туслахыг хүсэвч эцэг нь тэднийг гаргадаггүй. Басс зургаан цагт гэртээ ирээд гал зуухны өрөөнд цуглараад хачин болчихсон байгаа гэрийнхнийгээ хараад юу болчих оо вэ гэж гайхан асуув. 

	Герхардт өвгөн түүн рүү муухай харснаас биш хариу өгсөнгүй. 

	— Юу болчхоо вэ? Яахаараа та нар чинь энд сууж байдаг бил ээ? гэж Басс лавлан асуув. 

	— Эцэг чинь Женниг гэрээсээ хөөгөөд байна гэж Герхардт авгай нулимсаа асгаруулан шивнэв. 

	— Яалаа гэж? гээд Басс нүдээ бүлтийлгэн гайхангуй асуув. 

	— Яасныг нь би чамд хэлээд өгье гэж Герхардт өвгөн германаар өгүүлээд золбин болчихоор нь тэгсэн юм. Тэгээд л тэр. Эцэг нь байхаар настай гуч ах хүн түүнийг чадаж орхисон байна. Тэгэхээр одоо дуртай замаараа талийг. Тэгээд одоо л эндээс зайлаг! гэв. 

	Басс бүгдийг харав. Хүүхдүүд нүдээ бүлтийтэл харцгаана. Бүр бага нь хүртэл цөмөөрөө нэг л сүрхий юм болж гэдгийг мэдрэв. Гэвч юу болсныг ганцхан Басс ойлгожээ. 

	— Харсаар байтал шөнийн харанхуйгаар түүнийг чи юунд хөөгөө вэ? гэж Басс асуугаад одоо чинь эмэгтэй хүн гадагш гарахад оройтсон байна шүү дээ, Өглөө болохыг хүлээж болохгүй гэж үү? гэв

	— Үгүй гэж Герхардт хэлэв. 

	— Энэ ч дэмий л дээ гэж эх дуугарахад

	— Надад ийм юм дахиад дуулдуулахгүйн тул одоохон л яваг гэж Герхардт хэлэв. 

	— Хаашаа явах юм тэр? гэж Басс өмөөрөв. 

	— Чухам аа гэж Герхардт авгай арга барагдан өгүүлэв. Басс бүгдийг нэг хараад үг ч дуугарсангүй. Жаахан байснаа эх нь Герхардтын цаашаа харсан хойгуур нүдээрээ хаалга руу дохив. 

	Түүний дохио нь “өрөөндөө оч” гэсэн санаа байжээ. Бассыг гарсны дараа Герхардт авгай ажлаа орхиод хүүгийнхээ хойноос орохоор шийдэв. Хүүхдүүд гал зууханд жаал сууцгааснаа, эцгийгээ ганцаарыг нь орхиод цувран гарцгаав. Өөрийнх нь бодлоор зөндөө удсан хойно өвгөн ч бас босов

	Энэ завсар эх охиндоо чухал юм яаран захих ажээ. 

	— Женни минь хаа ч юм бэ хогшил багатай жижиг байр олж суугаад хаягаа мэдэгд. Басс одоо өөртэй чинь цуг гараад яах вэ. Чи жаахан холдоод хүлээж бай. Басс чамайг гаргаж өгөг. Эцгийг ажилдаа очсон хойгуур эсвэл би чамайг эргэж байя, үгүй бол чи ирж бай. Бусдыг дараа уулзахаараа ярилцъя гэж зөвлөжээ. 

	Сайн хэлэлцэж тогтоогүй байтал өрөөнд Герхардт орж ирэв. 

	— Явах юм уу, үгүй юү тэр? гэж өвгөн ширүүн асуув. 

	— Одоо явах гэж байна гэж Герхардт авгай анх удаа дуулгавартай хариулав. 

	— Юундаа яардаг юм? гэж Басс хэлэв. Гэвч эцэг нь шийдвэрээсээ няцах янзгүй хачин уурсаж ширүүссэн ажээ. 

	Ганц аятайхан плать өмсөөд гартаа саваа барьсаар Женни орж ирэв. Намайг хатуухан шалгалт угтаж байна даа гэдгийг ойлгож байгаа болохоор Женнийн харц гөлгөнөнө. Гэвч тэр насанд хүрсэн эмэгтэй болжээ. Хайр сэтгэлийн хүчийг тэр олж авсан бөгөөд тэвчиж чадах болоод, бас сэтгэлээ өгсний жаргалыг эдлэх болсноо мэдэж дув дуугүй эхийгээ үнсэхэд хоёр хацрыг нь даган нулимс бөмбөрөв. Дараа нь эргэж, шинэ амьдралаа угтан гарахад ард нь хаалга хаагдав. 

	
X бүлэг

	Үлэмжийн зовлонд учирч Женнийн чулуудагдаад байгаа энэ ертөнцөд тэртээ дээр үеэс хойш сайныг үйлдэгч ямагт оршин тогтсоор иржээ. 

	Энэ сайныг үйлдэгч гэдэг бол хүмүүст сайн сайхныг хүсэж чадах, сайн сайхныг үйлдэж ч чадах чадвар билээ. Сайныг үйлдэгч гэдэг бол бүхэнд баяртайгаар туслахад бэлэн байдаг агуу их сэтгэл боловч энэ чанарыг нийгэм төдий л үнэлдэггүй. Өөрийгөө доордод үзвэл бусдад дээрэлхүүлж, бусдын хөлд гишгэлүүлнэ гэсэн үг. Зүй ёсоор биш ч гэсэн өөрийгөө өөдрөгөөр үзнэ гэдэг бол хүндэтгэл хүлээнэ гэсэн хэрэг. Нийгэм бол бүхэлдээ хүмүүсийг тун ч муу ялгаварладаг юм. Түүний гав ганц шалгуур нь “бусад хүн юу хэлэх бол” гэдэгт байдаг. Түүний цорын ганц хэмжүүр нь, өөрийгөө хамгаалах эрмэлзэл юм. Энэ эр өөрийнхөө буян хишгийг хадгалан хамгаалж уу? Энэ хүүхэн цэвэр ариун байж чадаж уу? гэж байдаг. Тун ч цөөн хүн л биеэ даасан шүүмж өгүүлж чадах чадвартай нь мэдээж биз ээ. 

	Женни өөрийгөө өндөр үнэлэхийг оролдсонгүй. Тэр бол биеэ хохироох төрөлхийн чанартай ажээ. Зовлон гамшгаас болгоомжлон туслах ерийн аминч үзлийг түүнд шингээх нь яггүй байсан биз ээ. 

	Аминдаа тулахаар хүн түргэн өсдөг бөгөөд хүч чадвар аварга их байгаагаа мэдэрдэг байна. Бид бүтэлгүй шиг алхам хийхдээ дагжин бөмбийж, болгоомжилсоор байвч өссөөр байна. Зоригжуулагч амьсгал л биднийг жолоодож байна. Байгаль хэнийг ч гомдоодоггүй. Хэрэв орчин буюу нийгэм биднээс хөндийрлөө гэхэд бид өөр бусад зүйлтэй нөхөрлөсөөр байх болно. Байгаль гэдэг сайхан. Салхи, одод чиний найзууд шүү дээ. Гагцхүү сайн санаатай явбал энэхүү их үнэнийг чи танина. Магадгүй чи энэ үгээ нарийнаар томьёологдоогүй байхад нь тохиолдож болох боловч эцсийг танин мэдсэн баяр, энх амгалангийн сэрлээр мэдэрч мэднэ. Тайван байсаар цэцэн мэргэнийг олж юу магад. 

	Женниг хаалган дээрээсээ хөдлөх зуур Басс түүнийг гүйцэж ирэв. 

	— Наад савтай юмаа надаа өг гэж тэр хэлээд, Женнийн сэтгэл хөдөлж юу ч хэлж чадахгүй байгааг хараад, — Чамайг хаана оруулахыг би мэднэ байх аа гэж нэмэн өгүүлэв. 

	Басс түүнийг дагуулан хэн ч мэдэхгүй, хотын урд хэсэгт, өөрийнхөө одоо ажиллаж байгаа дэлгүүрээс үнийг таслан төлөхөөр саяхан ханын цаг худалдан авсан нэг эмгэн дээр очив. Энэ эмгэнд мөнгөний хэрэгцээ байгаа болохоор нэг өрөө гаргаж өгнө гэдгийг тэр мэджээ. 

	— Танай өнөө өрөө чинь сул хэвээр үү? гэж тэр, авгайгаас асуув. 

	— Сул аа, гэж авгай Женниг ахин дахин харсаар хариулав. 

	— Миний дүүд та тэр өрөөгөө өгнө биз дээ. Бид өөр хотод шилжин суух болоод, харин энэ маань одоохондоо явж чадахгүй байна гэв. 

	Эмгэн зөвшөөрсөн бөгөөд Женни удалгүй түр зуурынхаа байрыг олжээ. 

	— Чи битгий сэтгэлээр унаарай. Удахгүй зүгээр болно. Сэтгэлээр битгий уна гэж ээж чамд хэлсэн шүү. Аавыг ажилдаа явсан хойгуур маргааш гэртээ очоорой гэж дүүдээ үнэхээр сэтгэл зовсон Басс хэлэв. Маргааш очно гэж Женни амлав. Басс түүнд сэтгэлийг нь засах нэлээд үг хэлээд Женни эмгэнийд хооллоно гэдгийг эмгэнтэй тохироод гарч одохдоо хаалган дээр, — Одоо болоо шүү дээ. Аятайхан болно. Сэтгэлээр битгий унаарай. Би харья, өглөө чам дээр ирнэ гэв. 

	Тэр явлаа. Аягүй бодлууд түүнийг төдий их зовоосонгүй. Үнэндээ Женнийн буруу гэж тэр үзжээ. Зам зууртаа түүнээс шалгаан асууж явахад хэдийгээр Женни гуньж, гомдсон нь илт байсан боловч буруутай нь лавтай байжээ. 

	— Яах гэж чи ингэсэн юм бэ? Юу хийж байгаагаа чи бодож үзсэн үү? гэж Басс асуужээ. 

	— Одоо битгий асуу л даа гэж Женни хэлээд Бассын шалгаан асуухыг эцэс болгожээ. Өөрийгөө зөвтгөх арга ч, гомдоллох арга ч Женнид үгүй байжээ. Хэрэв хэн нэг хүн буруут нь бол тэр нь өөрөө байлаа. Гэр орноо сандруулж Бассад учирсан явдал, Женни өөрийгөө хохироосон энэ бүгд мартагдсан ажээ. 

	Танихгүй шинэ айлд ганцаар үлдээд Женни өөрийнхөө зовлонг бодож гарав. Түүнийг төрсөн гэрээс нь хөөж гаргасан ичгүүрт явдлыг санахаас арга нь барагдан эхэр татан уйлав. Женни төрөлхийн тэвчээртэй бөгөөд гомдоллохыг дурладаггүй нь үнэн боловч бүх итгэлийнх нь гэнэтийн эвдрэл түүнийг дэлсжээ. Хүн дээр догшин шуурга болж нисэж ирээд түүнд үхлийн цохилт өгдөг тэр ямар хүч вэ? Яагаад гэнэт үхэл дуудаж, амьдралын хамаг гэгээн баясгалантай санагддаг зүйлийг тасчиж орхино вэ?

	Женни өнгөрсөн явдлыг бодоод Брэндертэй хэрхэн яаж танилцсаныхаа бүх нарийн зүйл болон, хувийнх нь зовлон төдий л ихгүй мэт болж Брэндерийг хайрлаж, таалахаас өөр юуг ч мэдрэхгүй байснаа санав. Ерөөс Брэндер бол Женнид зовлонг санаатайгаар тариагүй бөгөөд үнэндээ сайн санаатай, сайхан сэтгэлтэй хүн байсан юм. Ёстой сайн хүн байсан юм гэх зэргээр Женни юуны урьд Брэндерийн тухай бодоод түүний зуурдаар үхсэнд харамсан гашууджээ. 

	Иймэрхүү зовуурьт бодлоор шөнийг өнгөрөөхөд өглөө нь ажилдаа явах замдаа Басс нь орж ирээд чамайг ээж орой хүлээж байя гэж байна гэв. Эцэг гэртээ байхгүй тул тэд бүгдийг ярилцаж амжих билээ. Женни зовуурьтай урт өдрийг арай өнгөрөөж, орой тийшээ сэтгэл нь жаал уужирч долоон цаг арван таван минутад гэр лүүгээ гарлаа. 

	Гэрийнхэн нь түүнийг нэг их олигтой ч угтсангүй. Герхардт өвгөний омог шатсан хэвээр гэнэ. Ирэх хагас сайнд эндээсээ нүүж Янгстаунд очиж суухаар шийдсэн гэнэ. Ямар ч хот байлаа гэсэн Колумбуст байснаас дээр гэж тэр үзжээ. Энд бол хүний царай харах арга алга болсон ажээ. Одоо хамгийн тэсвэрлэшгүй дурсамж л Колумбустай холбоотой болжээ. Эндээсээ яваад хэрэв ажил олбол гэр бүлээ дуудаж аваачна гэж байгаа нь гэр орноосоо холдоно гэсэн үг байв. Тэртэй тэргүй барьцаагаа төлж чадахгүйгээс цааш түүнд найдаад яах вэ. 

	Долоо хоноод Герхардт явж, Женни гэртээ ирсэн болохоор амьдрал түр зуур хэв янздаа орсон авч төдий л удсангүй. 

	Басс учрыг мэдэж байгаа тул Женнид тохиолдсон зовлон түүний уршгийн талаар яггүй зовних болов. Колумбуст байгаад байх аргагүй. Янгстаунд очоод нэмэргүй. Тэдэнд хаашаа ч болов нүүх хэрэгтэйгээс хойш ямар нэг том хотод очих нь дээр байв. 

	Энэ талаар Басс бодож үзээд аж үйлдвэр сүрхий хөгжиж байна гэж дуулддаг Кливлендэд очвол учиртай байж мэднэ. Хэрэв Бассад аз дайрвал бусад нь нүүгээд очиж болох юм. Тэгээд хэрэв эцэг маань Янгстаунд тэр чигээрээ ажиллах болбол тэднийх цөм Кливлендэд шилжиж, тэнд Женни ч гэрээсээ хөөгдөлгүй байж болох юм гэж санав. 

	Басс олон талаар бодож үзээд шийдээ сүүлд нь ч мэдэгдэв. 

	— Кливленд руу явъя гэж санаж байна гэж тэр нэг орой эхийгээ оройн хоол өгч байхад нь хэлжээ. 

	— Яаж байгаа нь тэр вэ? гэж Герхардт авгай хүү рүүгээ гайхсан янзтай харан асуув. Басс нь бас орхиод явчих нь гэж эх айжээ. 

	— Тэнд ажил олъё гэж бодож байна. Энэ нэг хот шиг юманд бид юундаа ингэж суух вэ? гэж тэр хариулав. 

	— Битгий хараагаад бай гэж эх зэмлэнгүй хэлэв. 

	— За яадаг юм, хүмүүс зөндөө л хараадаг. Манайх энд ер өөдлөхгүй юм. Би яваад ажил олбол та нар цөм нүүгээд л очно биз. Хэн ч биднийг мэдэхгүй газар л бидэнд дээр шүүд ээ. Энд өөдийн бараа харахгүй. 

	Герхардт авгай үүнийг сонсоод сэтгэлд нь арай дээр амьдарч болох итгэл төрөв. Гагцхүү Басс л хэлсэндээ хүрээд явж, ажил олж, ухаалаг, эрүүл хүү эхдээ яаж туслах ёсоор тусалбал ч болох нь тэр! Тэгвэл мөн сайхан аа! Бүтэлгүй болоод тэд сүйрвэл яана, тэднийг юу ч аврахгүй гэж үү?... 

	— Чи ажил олно гэж санаж байна уу? гэж эх урамтай асуув. 

	— Олох ёстой. Би ажил олж чадахгүй байсан удаа байхгүй шүүд ээ. Хэд хэдэн хүүхэд Кливленд яваад сайхан тохижсон гэнэ билээ. Жишээ нь Миллерийхэн гэж Басс хариулав. 

	Тэр гараа халаасандаа хийж цонх руу харав. 

	— Намайг тэнд очоод тохижтол та нар эндээ яаж дөнгөөд байя гэж бодож байна гэж тэр асуув. 

	— Дөнгөнө гэж бодож байна. Аав чинь ажиллаж байна. Манайд бас хэдэн мөнгө... байна гэж хариулав. 

	Эх ороолдсон байдалдаа ичиж яагаад мөнгөтэй болсны учрыг хэлж эс зүрхлэв. 

	— Мэдлээ гэж Басс дурамжхан хэлэв. 

	Намар болтол бидэнд төлөх хэрэгцээ алга. Цөмийг тэгээд л орхих болно гэж Герхардт авгай нэмэн хэлэв.

	Дараачийн төлөөсийг есдүгээр сард өгөх болно, тэгэхэд төлж яаж чадна гэж дээ гэж байшингийн барьцааны тухай эх өгүүлэв. 

	— Хэрэв манайх тэр болтол өөр хотод нүүж амжвал, бид ч амьдраад байж дөнгөнө гэж бодож байна. 

	— Тэгвэл, би явъя гэж Басс шийдэмгий хэлэв. 

	Ингээд л сарын эцэс болж байхад Басс ажлаа хийхээ больж маргааш нь Кливленд орохоор явав. 

	
XI бүлэг

	Женнийн амьдрал цаашдаа орчин үеийн ёс суртахуун хатуу хориотой тийм хүмүүсийн амьдралд хамаарах болжээ. 

	Эх болсон байгаль, харанхуйн дунд ч, чимээ аниргүйн дунд ч хамгийг бүтээгч агуу, мэргэн хүчний зарим хууль, мөнхүү хүчний бий болгосон аль нэг өчүүхэн дорд хүмүүст маш харгис санагддаг. Бид төрөлх амьдралтай холбогдох бүх зүйлээс далдичин зугтах бөгөөд үүнийг илэн далангүй сонирхох нь хүний хэрэг ч биш юм даа. 

	Шинэ амьдралыг эцэс төгсөлгүй дахин дахин төрүүлсээр оршин тогтнодог ертөнцөд, хүний төрөхөөс аваад л салхи, ус, шороо, гэрэл энэ бүгд тусалдаг ертөнцөд ийм бодол төрдөг нь сонирхолтой юм. Хэдийгээр зөвхөн хүн төдийгүй, хамаг газар шороо хүртэл төрөлхөөсөө хөдөлж, газар дээрх юм бүхэн тийм замаар явж байдаг боловч энэ бүхнийг харах нүдээ нууж, хаацайлах тэнэг эрмэлзэл яагаад ч юм оршиж, нэг үгээр хэлэхэд байгальд өөрт нь ч ямар нэг бузар булай юм байх шиг ажээ. “Үйлийн үр, онжийн лай” гэсэн хуурамч зүйл байгалийн хуульд эрх өгч нийгэм ч энэ мэт үнэнд харшлах бодолтой таг дуугүй эвлэрч байна. 

	Юмыг ингэж үзэх нь үндсээрээ буруу. Хүний өдөр тутмын бодол санаанд гүн ухааны сургадаг зүйл, биологийн өгдөг үр дүн заавал ордог байх ёстой сон. Байгальд адгийн процесс ч байхгүй, төрөлх зүйгээс гажуу явдал ч байхгүй гэдэг. Тухайн нийгмийн ёс заншлаас санамсаргүй гажих нь зайлж гаршгүй нүгэл ч биш ээ. Хүмүүсийн тогтоосон дэглэм журмыг дураар зөрчсөн золгүй нэг явдлыг ч гэсэн хорвоогийн жамаар хамгийн өөдгүй гэж үзэж болохгүй. 

	Хэрэв Брэндерийн нас барсныг эс оролцуулбал, амьдралын нэг дээд ариун илрэл болохуйц хорвоогийн тэр гайхамшиг буруугаар ойлгогдож байна гэдэгт Женни өөрийн эрхгүй итгэх болов. Хэдийгээр Женни амьдралын энэхүү зүй ёсны процесс бусдаасаа юугаар ялгаатайг ойлгож чадаагүй авч, өөрийнхөө оноог уналт, өөрийнхөө аж байдлыг нүглээр олдсон нүгэл гэж бодоход нь орчин тулгасаар билээ. Энэ бүхэн хүүгийнх нь хувьд хожим Женнигээс хүмүүс шаардаж болох хайр, анхаарал, халамжийг арай сөнөөгөөгүй биз ээ. Яах аргагүй урган гарч зайлшгүй тулгарсан хайр сэтгэл арай л хор болоогүй биз дээ. Хэдэн зуун жилийн өмнөх залхаалттай адил Женниг цаазын газар аваачаагүй, шорон гянднаа хориогүй боловч тойрон хүрээлэгсдийн бүдүүлэг харанхуй, цэвдэг, байдал нь тэдгээр хүмүүс Женнийн байдал дээр нийгмийн хуулийг бузар муухайгаар зөрчсөнөөс гадна нийт олны дургүйцлээр шийтгэгддэг ямар нэг зүйл байгааг олж харах боломжийг өгөхгүй байв. Женнид хүмүүсийн муухай харцнаас зугтаад л, өөртөө болж байгаа их хувирлыг дуугүй бодож явахаас өөр юу ч үлдсэнгүй. Хэцүү ч байлаа гэсэн нинжин сэтгэлийнхээ шал дэмийрэл, ашиггүй гутралыг Женни ажрахгүй л явав. Түүний цайлган цагаан сэтгэл зүрх нь дөлгөөн хэвээр ажээ. Үнэндээ түүний уй гашуу нь мартагдаагүй авч айхавтар хүчтэй биш болсон бөгөөд гэнэ гэнэ нүдний нь нулимс гүйлгэнэн учрыг нь алдуулсаар билээ. 

	Зуны чимээ аниргүй өдөр ойн тагтаа шулганахыг та нар сонсож, хэний ч сонорт дуулдахаар горхины ус хоржигнон шоржигнон байхыг үз ээ биз дээ. Ноднин жилийн хатсан навч, цасан бүрхүүл дороос хаврын тэнгэрийг дуурайх мэт яргуй цэцэг дэлбэрч байдаг даа. Яг л түүн шиг шинэ амьдрал эхэлдэг. 

	Женни ганцаар үлдсэн боловч ойн тагтаа адил зуны эелдэг дуун болон амьдарна. Тэрээр юм хүм янзлан, амьдралд чадуулж орхисныхоо үр дүн юу болж дуусахыг амгалан бөгөөд гуньж гутралгүй хүлээн сууна. Зав гарсан цагтаа тэр амьдралд шимтэн умбадаг байв. Онцын их ажил гарсан цагт Женни эхдээ туслан аяархан дуулдгийн учир нь гэвэл ажилдаа болоод жаал мартагнадаг байжээ. Тэгээд бас ирээдүйгээ тэр тайван, хурц, эрэлхэг сэтгэлгээр ямагт харсаар байв. Хүүхэн болгон ч иймгүй шүү. Иймэрхүү дүүрчихсэн амьтдыг ерөөс байгаль төрүүлдэг нь харамсалтай билээ. Харин Женнийн маягийн бүсгүйчүүл бол насанд хүрэхээрээ эх болсондоо баярлан хүн төрөлхтний өмнө хүлээсэн үүргээ сэтгэл хануун бахдалтай биелүүлдэг. 

	Женни бол насаараа бараг хүүхэд, бие бялдар болон оюунаараа насанд хүрсэн бүсгүйн дайтай авч амьдралын тухай, өөрөө ямар байр эзлэх тухай тодорхой ойлголт сайн суугаагүй байв. Түүнийг одоогийнх нь ийм хэвийн биш байдалд оруулсан ер бусын тохиол бол түүний сүр сүлдэнд яах аргагүй оногдсон лай байжээ. Тэгээд ч энэ бүгдийг Женни оногдсон үүргээ гэж бодоод өөрийгөө хохирооход бэлэн эр зориг, уриалган шинжийг хадгалж байв. Хэрэв энэ нь Женнид шинэ, бүр ч хүнд, нарийн хариуцлага тулгасан гэнэтийн уршиг болж байгаа бол энэ нь биеэ хамгаалах зан, түүний сэтгэлийн бусад хөдөлгөөний нэг адил тийм ч хүчтэй бишээс болсон хэрэг. Тиймээс ч гарах хүүхэд нь хэзээ нэг цагт өөрийг нь зовооно гэдгийг санан Женни ичих, айх хослон бодлогошрох боловч, ахуй амьдралын мөнхийн шударга ёсны аврагч ухамсар түүнийг сэтгэлээр бүрмөсөн унагадаггүй байв. Хүмүүс хар буруу санаа өвөрлөж байдаггүй биз ээ гэж тэр бодно. Бас бурхны сайхан сэтгэл, хайр гэгчийн тухай бүдэгхэн бодол түүнээс уяатай ажээ. Дордож, дээрдэж явлаа ч, амьдрал сайхан, ямагт л сайхан байжээ. 

	Ийм бодлууд Женнийн толгойд хүлээн саатах хэдэн сарын туршид алгуураар орж иржээ. Эх болно гэдэг тэр ч байтугай ийм хүнд нөхцөлд ч хэчнээн сайхан бэ! Гагцхүү амьдрал л болж байвал хүүгээ энхрийлж, сайн эх болно доо би гэж Женни санана. Гэвч, амьдрал л болж өгөх болов уу? гэдэг чинь яггүй асуудал даа. Хүүхдэдээ хэрэглэх юмыг нь оёх, хувийнхаа эрүүл мэнд, хүнс тэжээлийг бодох зэрэг олон юм хийх хэрэгтэй байлаа. Тэгэхдээ эцгийгээ гэнэт хүрээд ирэх вий гэж Женни дандаа айсаар байсан авч ирсэн ч үгүй. Яаж өвдлөө ч гэсэн Герхадтынхныг цөмийг нь ямагт эмчилдэг байсан өвгөн эмч-доктор Элуонгерт учраа хэлэхэд тэр эмч хэрэг болмоор аятайхан хэдэн зөвлөгөө өгөв. Шашны тарнийн ном Лютрийн сүмийн энэ хүүг сайхан санаатай эмч болоод олон жилийнхээ туршлагаар орчлон дээр их юм байдаг юм байна, мэргэд цэцэд ч таашаадаггүй юм байна амьдралын тухай бидний мэддэг аар саар бэртэгчин бодлыг далдлах газаргүй юм гэсэн дүгнэлт хийхэд нь саад болсонгүй. 

	Тохиолдсон зовлонгоо Герхардт авгайн өгүүлэхэд,

	— Аа тийм бий, та тэгээд битгий гунь. Иймэрхүү юм таны бодож байгаагаас ч их тохиолддог юм шүүд ээ. Хэрэв та амьдралын тухай, айл хунарынхаа тухай, миний дайтай мэдэж байгаа бол уйлахгүй сан билээ. Танай охин чинь энэ бүгдэд ажрахгүй. Бие сайтай хүн байна. Дараа нь нэг тийшээ явах юм байгаа биз, тэгэхээр хэн ч мэдэхгүй. Айлынхаа улсын хэлсэн зүйлд гомдоод байх юм байна уу? Энэ бол таны санаж байгаа шиг тийм ховор зүйл биш ээ гэж тэр эмч өгүүлэв. 

	Герхардт авгайн сэтгэл жаахан амарч санаа алдав. Энэ ямар ухаалаг доктор вэ! Түүний үг авгайг овоо сэргээв. Харин Женни нь түүний үгийг айж зоволгүй, сонирхон сонсов. Тэр бол өөрийнхөө тухай биш, харин хүүхдийнхээ тухай бодол болж, юу гэж хэлсэн бүгдийг нь заавал биелүүлмээр санагдав. Хүүхдийн эцэг хэн бэ гэдгийг эмч сонирхоод хариуг дуулмагцаа дээшээ харав. 

	— Юу ярих вэ, энэ хүүхэд лут хүн болох ёстой гэж тэр хэлэв. 

	Хүүхэд гарах цаг ч тулаад иржээ. Энд доктор Элуонгерээс гадна зургаан хүүхэд төрүүлсэн болохоор чухам юу хийх хэрэгтэйг нэгд нэггүй мэдэж байгаа Герхардт эх эмчид туслан байв. Женни амархан ч амаржив. Хүүгийнхээ анхны дууг сонсмогцоо Женни түүн рүү хамаг байдгаараа тэмүүлэв. Хүүхэдтэй ч болчихлоо шүү дээ! Ядруу, чөргөр энэ охинд эхийн асрамж мөн ч их хэрэгтэй биз ээ. Хүүхдээ угааж, өлгийдөхийн хамт Женнийн сэтгэл хачин болон үлэмжийн хайраар түүнийг элгэндээ тэврэв. Үр нь, охин нь шүү дээ! Биеэ тун эрүүл чийрэг байгаад Женни баярлан хариугүй ядруу байгаагаа мэдэлгүй одоо ч гэсэн охиныхоо төлөө амьдарч, ажилламаар байв. Женниг удахгүй тамиржина их л удахдаа хоёр долоо хоног хэвтэнэ гэж доктор Элуонгер урьдчилан хэлдэг байжээ. Үнэндээ арав хоноод л Женни босож, хуучин янзаараа цовоо, чийрэг болов. Женни бол төрөлхийн тамирлаг, эрүүл бөгөөд онцгой эхчүүлд байдаг шинж бүрдсэн хүүхэн байв. 

	Эвгүй үе өнгөрч хэвийн амьдрал эхэллээ. Бассаас бусад эгч дүү нар нь юу болж байгааг гүйцэд ухаарахааргүй дэндүү балчир учир Женни нь сенатч Брэндертэй суугаад байтал тэр нь гэнэт нас баржээ гэж ярихын хамт л итгэцгээсэн байв. Тэд Женниг амаржтал хүүхдийн тухай юу ч мэдээгүй байжээ. Герхардт авгай бол тэднийг дандаа ажиж, юу болсныг мэдэж байдаг хүмүүсээс л айж байв. Хэрэв Басс нь Кливлендэд тохижихоосоо өмнөхөн Женниг бүр тамиржихын хамт гэрийнхнийгээ цөмийг өөр дээрээ аваачиж, шинэ амьдрал залгана гэж эгчдээ бичээгүй бол энэ хүнд байдлыг Женни яагаад ч давахааргүй байжээ. Кливлендэд очвол ч сайхан болох байлаа. Колумбусаас гармагцаа л тэд одоогийнхоо айлаас үүрд хөндийрч Женни ч ямар нэг ажил олох байв. Гэхдээ Женни одоогоор гэртээ байна. 

	
XII бүлэг

	Бассыг Кливленд орох үед тэр хот өдрөөр битгий хэл цагаар түргэн өөрчлөгдөж байсан учир залуу хүүд хувийн болон гэр бүлийнхээ аж байдлыг янзлан засах найдвар өгч түүний сэтгэлийн төвшнийг шууд л сэргээв. 

	«Бид ирээд л, ажил олцгоовол ч юу санасандаа хүрэх нь ээ” гэж тэр бодов. Энд тэдний гэр оронд саявтар тохиолдсон золгүй явдлыг нь хөндөн ярих ч үгүй, урьдынх нь золгүй байдлыг дурдан сануулаад байхаар танилууд ч үгүй билээ. Юм бүхний эрч хүч л цогцолсон ажээ. Гагцхүү өнгөрч нөгчсөн өдрүүд, өнгөрч нөгчсөн эндэгдлээс нуугдах булан эрмээр санагдав. Хотын шинэ хэсэг бүрийд шинэ ертөнц нээгдэнэ. 

	Басс төдхөнөө тамхины нэг дэлгүүрт ажил олоод бүтэн хагас сар ажиллаж, цаашдынхаа санааг илтгэсэн захидал гэртээ бичих болжээ. Болж өгвөл Женни л түрүүлэн ирж ажил олж, дараа бусад нь ирцгээвэл болмоор байв. Охидын нас биед таарсан ажил ч гэж зөндөө ажээ. Женни Басстай цуг түр байсан ч болох, эсвэл сард арван таван долларын хөлстэй олддог байшингуудаас нэгийг аваад сууж ч болох байв. Тэнд бас гэрийн модон хогшлыг санаандаа таарах хугацаанд үнэ хагаслан төлж худалдан авч болдог том том дэлгүүр байдаг ажээ. Эх нь гэр зуурынхаа ажлаар хөөцөлдөөд л тэд огт шинэ байдалд хэнд ч мэдэгдэхгүй, хэнээс ч шивэр авир үг сонсохгүй суух болно. Тэд аж амьдралаа тэгж эхлээд, дараа нь яггүй, хүндэт, догь хүмүүс болцгооно гэнэ. 

	Шинэ нутаг газар очоод, шинэ хүмүүсийн дунд орж ирэхээр цайлган идэр биеийг долгиулж орхидог мөрөөдөл, найдварт автсан Басс, Женниг даруйхан хүрээд ир гэж бичжээ. Яг өдийд Женнийн охин 6 сартай болсон байв. Басс бичихдээ, театрууд, гоё гудамжтай юм. Уурын онгоц нуураар явсаар хотын эгээ төвд ороод ирэх юм. 

	Кливленд гэдэг чинь хачин сайхан хот юм. Би ч гараад өгөх нь байна гэжээ. Энэ нь ч түүнд бусдаас илүү таалагджээ. 

	Энэ бүхэн Герхардт авгай, Женни болон эднийхэнд ер бишийн сэтгэгдэл төрүүлжээ. Женнийхээ байдлаас болоод хэтэрхий их зүдэрч суусан Герхардт авгай Бассын зөвлөснийг даруй дагая гэж бодов. Төрөлхийн баясгалантай бөгөөд гутрал мэддэггүй тэр авгай одоо Кливлендэд яаж сайхан амьдрах тухай санагалзан, дан ганц тохитой байрын тухай ч биш, мөн хүүхдүүдийнхээ ирээдүйн сайн сайхны төлөө мөрөөдөж явсан зүйлээ биеллээ гэж санав. “Эд нарт минь ажил олдолгүй яах вэ” гэж тэр өгүүлэв. Бассын зөв байх нь аргагүй. Нөхрийгөө ямар нэг томхон хотод шилжиж суугаасай гэж Герхардт авгай хүсдэг байсан авч, нөхөр нь тэгэхийг боддоггүй байжээ. Гэтэл одоо Бассынхаар болж цөм тэнд очоод хэзээ хэзээнээс илүү сайхан амьдрах нь чухал билээ. 

	Герхардт өвгөн ч эхнэрийнхээ саналыг дагав. Эхнэртээ хариу захиа бичихдээ, миний хувьд ажлаа орхих нь тусгүй байна, хэрэв Бассын хэлж байгаагаар та нар Кливлендэд төвхнөж чадах юм бол очицгоо л доо гэж бичжээ. Гэр бүлээ яаж тэжээж, хугацаа хэтэрсэн өрөө яаж төлнө гэж сэтгэл түгшиж байсан болохоор өвгөн тэр бодлыг нэлээд уриалган хүлээн авчээ. 

	Өвгөн долоо хоног бүр цалингаасаа таван доллар хойш тавьж эхнэртээ илгээдэг байв. Тэрээр хоолонд гурван доллар зарж, сүмийн мөргөл, тамхи, хааяа нэг уучихдаг аяга пиво зэрэг яльгүй зүйлд тавин цент үлдээдэг байжээ. Үүнээс гадна өвгөн ядрах цагт хэрэг болно гэж долоо хоног бүр нэг доллар тавин цент хойш тавьж мөнгө хураадаг байв. Өөрөө фабрикийнхаа дээвэр дэх ёозгүй цулгуй буланд хоргодон сууна. Оройн есөн цаг хүртэл Герхардт өвгөн фабрикийн босгон дээр бөглүү хоосон гудамж ширтэн суугаад, дараа нь дээвэр өөдөө авирч гараад доод давхруудаас хөөрөн ирсэн машины тосны муухай үнэрт утуулан, өөхөн дэнгийн гэрэлд гав ганцаараа оройг барна. 

	Заримдаа герман сонин уншин элгээ эвхэн бодлогоширч сууснаа нээлттэй цонхны дэргэд харанхуйн дунд өвдөг сөгдөн хатуу шалан дээр сунан мөргөнө. Өдөр өнгөрнө гэж байдаггүй, цаашлах тутам улам ч уйтгар гунигтай санагдана. Гэлээ ч гэсэн өвгөн нүглээ наманчилж, гэр бүлээрээ хэдэн жил амар төвшин, зол жаргалтай амьдрахыг хүсэн тэнгэрт залбиран үлэмжийн итгэлээр бишрэн мөргөх ажээ. 

	Ингэсээр л чухлаас чухал асуудлаа шийдвэрлэжээ. Хүүхдүүд нь тэсэхээ больсон учир эхийн санаа тэднийхтэй нууцгай нийлжээ. Бассын өгүүлснээр эхлээд Женни, дараагаар бусад нь Кливленд явцгаах болов. 

	Женнийн явах цаг тулаад ирэх үед цөмийнх нь сэтгэл хачин их хөдөлжээ. 

	— Чи удахгүй биднийг аваачих юм байгаа биз дээ? гэж Марта дахин дахин асуув. 

	— Бассыг түргэл гэж хэлээрэй гэж Жорж шаардав. Намайг хэн ч сонсохгүй байна даа гэж бодоод Вероника:

	— Кливленд явах юм сан Кливленд явах юм сан гэж үглэнэ. 

	Энэ дууг нь Жорж сонсоод

	— Чи юу хүслээ гэнэ ээ гэж шоолон өгүүлэв. 

	— За чамд хамаатай юу байна? гэж охин гомдонгуй хэлэв. 

	Салах цаг болох үед Женни хамаг зоригоо шавхан гаргах боллоо. Хэдийгээр энэ нь Женниг аргагүйн эрхэнд сэтгэлээр унагаж байсан хуучин байдлаас хамаагүй дээр, хамт сайн сайхан амьдрахын тулд байлаа ч гэсэн хэцүү байсан биз ээ. Зургаан сартай охиноосоо холдох гэж байна, өөрийг нь айлгасаар хүлээж байгаа үл мэдэгдэх ертөнцөд очих гэж байна, ямар ч болсон хэцүү байсан биз ээ. 

	— Ээж минь битгий зов оо, цөм сайн сайхан болно, очингуутаа л би захиа бичнэ. Удахгүй шүү дээ гэж Женни нэлээд хүч гарган өгүүлэв. 

	Гэвч хүүхэд рүүгээ сүүлчийн удаа харахдаа Женнийн зориг салхинд хавирсан чүдэнз шиг мохон унтрав. Өлгий рүү нь Женни тонгойн охиныхоо нүүрийг эхийн нинжин энхрийллээр харав. 

	— Миний хүү ч хөөрхөн охин болох юм байгаа биз дээ? гэж Женни давтан давтан өгүүлэв. Дараа нь, хүүгээ тэвэрч, элгэндээ наагаад булбарай биеийг нь духаараа илбэв. Женнийн бие дагжин чичирч байхыг Герхардт авгай хараад

	— За, за, миний охин битгий тэг, охин чинь надтай заяа нь алзахгүй, би асраад байж чадна, хэрэв л чи ингэж хачин болоод байх юм бол яваагүй нь дээр гэж Женнид хэлэв. 

	Женни толгойгоо өндийлгөөд охиныг эхдээ өгөхөд хоёр цэнхэр нүд нь устай болсон байлаа. 

	— Болохгүй юм аа, гэж Женни нулимс мэлмэрүүлсэн хэр нь инээмсэглэн хэлээд эх, дүү нараа яаран үнсээд тасалгаанаас гүйн гарав. 

	Жоржтой цуг гудамжаар алхахдаа Женни эргэн харж гараараа хөгжилтэй далласаар явлаа. Герхардт авгай, Женни минь одоо бүр насанд хүрсэн бүсгүй шиг явна шүү гэж бодсоор хариу даллав. Явахынхаа өмнө мөнгөнийхөө хагасаар өмсөж явах шинэ даашинз авахаас өөр аргагүй болжээ. Одоо тэр өөрт нь тун аятай зохисон ганган хүрэн костюм, цагаан цамц өмсөөд нүүр лүүгээ буулгаж болохоор цагаан тортой сийрсэн шляп тавьжээ. Женни холдсоор боловч эх нь түүний хойноос харуулдан хайрласаар бөгөөд түүнийг далд орохын хамт эх нулимсаа цувуулан энхрийлж

	— Яалаа ч гэсэн миний охин тун хөөрхөн харагдаж байгаад би баярлаж байна гэв. 

	
ХIII бүлэг

	Кливлендийн галт тэрэгний буудал дээр Женниг Басс угтаж аваад тэр дороо л цаашид яах тухай цовоо дуугаар өгүүлж гарав. 

	— Юуны урьд ажил олж авах хэрэгтэй гээд Басс үгээ эхлэхэд Женни үйлдвэрийн том хотын чимээ шуугианд дөжирч, дасаагүй хурц үнэр агаарт мансууран юу ч харахгүй, юу ч сонсохгүй болов, Басс залгаж, өөрт чинь ямар нэг ажил олох хэрэгтэй, ямар юм байх нь хамаа юу, олбол л боллоо, тэр ч байтугай долоо хоногт гурав дөрвөн доллар оллоо гэхэд байрын хөлсөнд төлж хүрнэ шүү дээ. Гэтэл бас Жорж ирээд ажил хийж эхэлнэ, аав бас илгээнэ, бид сайхан амьдрах болно оо. Колумбусын тэр умгар нүхэнд шигдэж байснаас хамаагүй дээр байхгүй юу гэж хэлэв. 

	— Тийм ээ, гэж Женни бүдэгхэн хэлэв. Үнэндээ Женни орчны шинэ байдалд дэндүү автсан учир энэ чухал сэдвээр ярих чадалгүй байсан учир тийм ээ, би ойлгож байна, ямар нэг юм эрж л үзье гэж тэр хариулав. 

	Тэр бол насаараа биш боловч бодол санаагаараа Бассаас нэлээд хөгширсөн байв. Түүнд тулгарсан амьдралын шалгалт өөр дээр нь ямар их хариуцлага ноогдож буйг сайтар ухварлах бололцоо өгч эх болон дүү нарынхаа тухай дандаа бодох болжээ. Тухайлбал: Марта, Вероника хоёр нь Женнигээс доргүйгээр амьдралаа зохиох ёстой байв. Тэд сайн хувцаслаж, сургуулиа таслахгүй явах хэрэгтэй байв. Тэд мэдлэгийнхээ хүрээг тэлж, танил талаа өргөтгөн улам олон нөхөдтэй болох нь зүйтэй байв. 

	Кливленд бол тэр үед хөгжиж яваа залуу хотын нэг адил учир ажил эрсэн хүнээр дүүрэн ажээ. Энд тэндгүй үйлдвэрийн шинэ газрууд нээгдэвч ажлын хүн гэдэг байвал зохих хэмжээнээсээ ямагт давж байв. Тус хотод шинээр ирсэн хүн бол хамгийн түрүүн тааралдсан ажлыг л шүүрээд авахаас сайн юмгүй байжээ. Гэвч ирсэн хүмүүс ажил эрэн хэдэн долоо хоног, сараар тэнэх нь цөөнгүй. Мухлагт юм уу, их дэлгүүрийн алинд ч хамаагүй шургаад авахыг бод, тэгээд амжихгүй бол фабрикт ч юм уу, өөр нэг юманд л орохоос биш гэж Басс дүүдээ хэлжээ. 

	— Харин юм л дайралдвал зүгээр өнгөрч болохгүй шүү, ямар ч болсон шүүрээд л аваарай гэж тэр урьдчилан захижээ. 

	— Тэгэхлээр юу гэвэл таарах вэ гэж Женни бодолхийлэн асуув. 

	— Ажил хийх гэсэн юм гэхгүй юу. Юунаас эхэлсэн чамд хамаа байж уу гэв. 

	Анхны өдөр Женни ахынхаа хэлснээр явсан боловч шанд нь хэд хэдэн хүйтэн хариу дуулжээ. Хаана очлоо ч гэсэн шинэ албан хаагч хэрэгтэй газар байсангүй. Женни хот орчны үй түмэн дэлгүүр фабрик, жижиг үйлдвэрлэлээр хэсэн хэрэн явавч цөм л гар гар гэж хөөх ажээ. Яваандаа Женни өөрийнхөө голсоор ирсэн зарцын ажлыг эрэх болов. Сонинд гарсан зарлалыг Женни анхааралтай уншаад өөртөө арай таармаар дөрвөн зүйл сонгон авч хаягаар нь хөөсөөр очлоо. Нэг байрыг нь түүний ирэхэд хүн авчихсан байв. Гэвч хаалга тайлж өгсөн авгайд Женнийн царай зүс аятайхан сэтгэгдэл төрүүлсэн учир Женниг оруулж юм асуув. 

	— Та арай эртхэн ирээгүй нь харамсалтай. Миний хөлслөн авсан хүүхнийг бодвол та тун ч таалагдаж байна. Юмыг яаж мэдэх вэ. Надад хаягаа үлдээчих гэж тэр авгай өгүүлэв. 

	Ийнхүү талархан угтсанд баярлан инээмсэглэсээр Женни гарлаа. Тэр бол одоо зовлон үзэхийнхээ өмнөх шиг тийм идэрхэн биш мэт санагдана. Нүүр нь үл мэдэг турж, харц нь жаахан тогтсон учир түүний байдлыг нэлээд их бодолтой, нинжин болгожээ. Тэрний нягт нямбай нь гайхалтай ажээ. Ямагт угааж, индүүдсэн үзэмжтэй цэвэр даашинз өмссөн байх нь түүнийг улам ч чимнэ. Женни жинхэнэ нас биед хүрээгүй боловч гэнэхэн охин биш, хорин настай бүсгүй болсон нь илт билээ. Гол нь гэвэл, Женни хэдийгээр хүнд ажил, зовлон туулсан авч сайхан зантай бөгөөд дандаа золбоолог явдаг хүн юм. Үнэндээ Женни бол зарц буюу найзлах бүсгүй эрсэн аль ч хүнд ховорхон олз байлаа. 

	Дараагаар нь, Женни Эвклидийн нэгэн том байр луу чиглэв. Тэр байр дэндүү гоёмсог санагдсан учир энд надад таарах ажил олдоо гэж үү дээ гэж Женни бодсон боловч нэгтээ ирснийх ороод гаръя гэж бодов. Хаалга тайлж өгсөн зарц нь жаахан хүлээнэ үү гэснээ удалгүй дагуулж хоёрдугаар давхарт гарган байрын эзэн хатагтай Брейсбрижийнд оруулав. Язгууртны нийгэмлэгт л ямагт харагддаг тэр маягийн энэ хар үстэй аятайхан авгай бүсгүй хүний гоо сайхныг муугүй ялгадаг учир Женнийн гадаад байдлыг дороо л үнэлэв. Тэр л, залуу бүсгүйтэй жаахан ярилцаад шалгахын тул үйлчлэгчээр авах гэж шийдэв. 

	— Би танд долоо хоногт дөрвөн доллар төлж байх болно, та хүсвэл энд бай л даа гэж Брейсбриж авгай өгүүлэв. 

	Тэгэхэд нь Женни, би ахындаа байгаа, удахгүй бидэн дээр манай гэрийнхэн ирнэ гэж тайлбарлав. 

	— Тэгэлгүй яах вэ, бололцоогоороо л төвхнө. Харин өглөө л цагтаа ирж байгаарай гэж эзэгтэй анхааруулаад шинэ үйлчлэгчийгээ одоо ингээд ажилдаа ор гэхэд нь Женни тэгье гэв. 

	Брейсбриж эзэгтэй Женнид үсний гоёлт, хормогчийн хамт өг гэж тушаагаад юу хийхийг нь Женнид товчхон зааж өгөв. Юуны өмнө эзэгтэйг өөрийг нь асарч, гэзгийг нь самнаж, хувцаслахад нь туслах ёстой гэв. Мөн хонх дуугарвал хаалга тайлж өгөх буюу хэрэгцээ гарвал зочдод үйлчлэх, ерөөс эзэгтэйн юу хий гэсэн бүгдийг гүйцэтгэх ажээ. Брейсбриж эзэгтэй Женнид жаахан ширүүн, хөндийдүү санагдсан авч түүний хөдөлж барьж байгаа байдал, захирангуй занд нь Женни дуртай байв. 

	Оройн найман цаг болоход Женнийн өнөөдрийн ажил дууссан гэжээ. Ийм том, баян айл намайг таарах үйлчнээ гэж үнэхээр авлаа гэж үү дээ гэж тэр өөрөөсөө асуугаад ажил ингэж олсондоо баярлажээ. Ажлын өмнө эзэгтэй гоёл чимэглэлийн зүйлүүдийг арчиж цэвэрлэ гэж даалгасныг хэдийгээр Женни махран шамдаж ажилласан боловч найман цагаас өмнө дуусгаж чадсангүй. Ямар ажил олсноо ахдаа хэлнэ гэж баярлан гэртээ харихыг Женни яарч байв. Одоо эх нь ч Кливлендэд ирж, Женни охинтойгоо нэг дороо байж тэд үнэндээ шинээр амьдарч, энэ шинэ амьдрал нь урьдахыг бодвол нэн хөнгөн, сайхан, тэгээд баяр баясгалантай болно гэж Женни санав. 

	Бассынхаа хэлснээр Женни эхдээ, над дээр даруйхан, ердөө долоо хоног болоод ир, бид таарах байр эрж, хөлслөн авлаа гэж захиа бичжээ. Тэгэхийн хамт Герхардт авгай хүүхдүүдтэйгээ хамжин гэрийнхээ жаал зугаа хэрэглэл, модон эдлэл зэргээ янзлаад хоёр долоо хоносны дараа шинэ орон сууцанд шилжин суужээ. 

	Герхардт авгай ийм тохитой сайхан байранд суухыг дандаа хүсдэг байсан ажээ. Бөх, үзэмжтэй модон эдлэл, нүдэнд дулаахан өнгөтэй зузаан хивс, олон сайхан сандал, түшлэгтэй суудал, зураг хөрөг, төгөлдөр баян хуур энэ бүгдийг тэр авгай насан туршдаа хүсэн мөрөөдөж явсан авч энэ мөрөөдлөө хэзээ ч биелүүлж чадахгүй явжээ. Гэсэн ч хэзээ нэг цагт энэ сайхан бүхнийг эдэлж юу магад хэмээн горьдлого тасралгүй л явдаг байжээ. Магадгүй зол жаргал нь одоо л нэг наашилж байгаа байж. 

	Герхардт авгай Кливлендэд ирээд, сэргэн баяссан Женнигээ хараад сэтгэл нь бүр ч засрав. Манайх одоо хачин сайхан амьдрах болно гэж эхдээ Басс итгүүлжээ. Басс тэднийг гэртээ аваачаад дараа нь, галт тэрэгний буудал дээр очоод юмаа авчир гэж Жоржид хэлэв. Сенатч Брэндерийн Женнид илгээсэн мөнгөнөөс Герхардт авгайд тавин доллар үлдсэн бөгөөд түүгээр дутуу байгаа мэр сэр хэрэглэлийг зээлийн хугацаагаар худалдан авч болох байв. Басс нь байрын хөлсийг сарын өмнө төлсөн, Женни нь сүүлийн хэдэн орой шал, цонхыг нь угааж янзлаад шинэ байраа гялалзуулсан байв. Анхны орой тэднийд шалан дээр хоёр шинэ гудас, хөвөнтэй хөнжлүүд, мөн зэргэлдээх дэлгүүрээс худалдан авсан шинэ дэнлүү, аж ахуйн аар саар юм зардаг мухлагаас Женнийн зээлж ирсэн бөгөөд одоохондоо Герхардт авгайн сандал нь болж байгаа хайрцаг байсны гадна, орой, өглөөний хоолонд идэх талх, бяцхан хиам л байв. Тэд оройн ес болтол, сууцгаан яаж амьдрахаа зөвлөлдөөд дараа нь Женни, Герхардт авгай хоёроос бусад нь унтаад өгчээ. Харин эх, охин хоёр ярьсаар, тэгэхдээ голыг нь Женни ярьж эх нь ямар нэг хэмжээгээр охиндоо захирагдан байгаагаа ухааран суув. 

	Долоохон хоноход жаал зугаа модон эдлэл, хивс, гал зуухны зайлшгүй хэрэгтэй аахар шаахар хэрэглэл худалдан авч эднийх бүр тохижжээ. Мөнгө нэлээн орох зуух худалдан авна гэдэг нэг яггүй ажил гарсан нь хэцүүхэн байв. Багачуулаа сургуульд оруулсан авч Жоржийг ажил хийлгэе гэж тогтоцгоожээ. Ингэх нь тун ч буруу даа гэдгийг Женни, Герхардт авгай хоёр мэдэж сэтгэл ихэд зововч өөрөөр яахаа мэдэхгүй байлаа. 

	— Ирэх жил л сургуульд нь оруулахыг оролдъё гэж Женни хэлэв. 

	Хэдийгээр шинэ амьдрал нь үзтэл сайхан эхэлсэн боловч эдний орлого, зарлага хоёр бараг ижил учир, энэ тэнцвэр нь ямагт айлгасаар билээ. Эхлээд сайн санаа үүдсэн Басс удалгүй өрөө, хоолондоо зориулж нийт зардалд ердөө л дөрвөн доллар нийлүүлж байх болно гэж хэлжээ. Женни бол надаа юу ч хэрэггүй, ганцхан охин минь л асрамж сайтай байвал боллоо гээд юу олсноо цөмийг өгдөг байв. Жорж нэгэн дэлгүүрт хүүхдийн ажил олоод долоо хоногт хоёр доллар тавин цент аваад анхандаа цөмийг нь эхдээ өгдөг байв. Яваандаа өөртөө жижиг сажиг юм авах тавин цент үлдээж байх нь зүйтэй гэж үзэх болжээ. Гэр орноос алсад гав ганцаараа зүтгэж байгаа Герхардт өвгөн өөрийнх нь сэтгэлээс одоо болтол уяатай байгаа Колумбусын хуучин өрийг дарахаар хэдэн мөнгө хойш хийхэд зүгээр шүү гэж үргэлж сануулан урьдын адил таван доллар шуудангаар илгээсээр билээ. Ингээд нийт орлого нь долоо хоногт арван таван доллар хүрэвч энэ мөнгөөр бүтэн гэр бүлийг хооллож, хувцаслаад, байрын хөлс төлөх, нүүрс худалдаж авахаас гадна, зээлээр худалдаж авсан тавин долларын үнэтэй гэрийн модон хэрэглэлийн үнэд сар бүр гурван доллар өгөх хэрэгтэй байв. 

	Яаж хүргэх вэ энэ мөнгийг? Ядуу зүдүү байдал гэгч юу байдгийг нийгмийн талаас хэзээд дуртайяа бодож үздэг, хангамж сайтай хүмүүс энэ асуудлыг хэрхэн хариулахаа сонирхог л доо. Ганцхан сууцны хөлс, нүүрс, гэрэл нь сардаа нийлээд хорин доллар байлаа. Зөвхөн идэж уухад хорин таван доллар, мөн хувцас, модон эдлэлийн төлбөр, элдэв шалдав юм, эм тан энэ мэт зүйлд арван таван доллар зайлшгүй орно. Яавал зохихыг хангамж хэрэглэл сайтай уншигчид түүний гүйх ухаан хэлж өгөх биз ээ. Ийм янзаар арай ядан байгаа мөртөө Герхардтынхан догь гэгч амьдрах итгэл найдвараа одоо хэр алдаагүй ажээ. 

	Энэхэн үедээ эднийх хөдөлмөрч шударга ядуувтар айлын үлгэр нь болохоор байлаа. Герхардт авгай зарц адил бүгдийг нь унтаж байхад үүр цайхын хамт эртлэн босож галаа асаан, өглөөний цай хоол бэлтгэж, ямар ч шагнал, хувцас хунар ч юм уу, өөр бусад юу ч авалгүй ажиллана. Тэр авгай элэгдсэн гэрийн шаахайгаа сонины цаасаар жийрэглэж (тэгэхгүй бол сугарч унах гээд байдаг) өмсчхөөд, өрөөн дотуур чимээ аниргүй хөдөлж, бөх гэгч нойрсож байгаа Женни, Басс, Жоржийгоо энхрий зөөлөн харцаар үе үе харж, эд нар минь учиргүй эрт босож, учиргүй хүнд ажил л хийхгүй байгаасай гэж чин сэтгэлээсээ хүсэх ажээ. Өөрийгөө хайрт охин Женнигээ сэрээхийн урьд эх нойрон дотроо тайвширсан ядрангуй, цонхигор царайг хараад охин минь ийм л хүнд хувь заяатай байх гэж дээ гэж гашуудан харамсана. Дараа нь, охиныхоо мөрөнд эелдгээр хүрч Женниг сэрэн сэртэл бос доо гэж нэрээр нь шивнэн дуудна. 

	Хүүхдүүдийн босоход өглөөний хоол бэлэн, гэртээ орой ирцгээхэд нь оройн хоол зэхээстэй байх билээ. Герхардт авгай хүүхдүүдийнхээ хэний нь ч анхаарал халамжаасаа эс хөндийрүүлэх бөгөөд жаахан зээ охиноосоо хараагаа ер салгадаггүй ажээ. Надад хувцас хунар ч, гутал ч хэрэггүй ганцхан та нар л миний үгийг сайн дуулж биелүүлж бай гэж тэр авгай хүүхдүүддээ итгүүлнэ. 

	Хүүхдүүдийн дотроос ганцхан Женни л эхийгээ бүрэн ойлгож түүнийг хайрлан туслахыг хамгаас илүү оролдоно. 

	— Ээж ээ, алив наадахыг чинь би хийе,

	— Орхичих оо, ээж ээ, би өөрөө аргалъя. 

	— Суугаад жаахан амар л даа, ээж ээ гэж тэр ямагт өгүүлнэ. 

	Энэхүү жирийн хэдэн үг эхийгээ Женни хэчнээн хайрладгийг илтгэнэ. Эх охин хоёр бие биеэ хэзээ ямагт сайн ойлгодог бөгөөд цаашлах тутам энэ ойлголт улам ч гүнзгийрэх ажээ. Эх минь босгоор ч алхаж чадахгүй, ёстой л олзны бүсгүй адил юм даа гэж Женни тэсэж ядан бодно. Өдөржин ажиллах зуураа Женни, эхийнхээ борви бохисхийлгүй хөдөлж байдаг бяцхан байрынхаа тухай бодон эхийгээ жаахан ч болтугай тавтай амруулах юм сан гэж хүсдэгийг нь яана гээч!

	 

	
XIV бүлэг

	Брейсбриж эзэгтэйнд зарцлагдаж буй энэ хугацаанд Женнийн мэдлэг ихэд тэлжээ. Энэ лут сайхан айл Женнийн хувцаслах, биеэ авч явахад төдийгүй, гэр зуурын мэрэг цэцэрхлийн хичээл сургамж олоход сүрхий сургууль болжээ. Брейсбриж эзэгтэй, түүний нөхөр хоёр бол байдал төлөвийг соргогоор амтлан мэдэх, хамгийн намбатай шинэ хувцас хэрэглэх, зочид хүлээн авах, нийгмийн дунд хамгийн шилдэг дэг журам барьж явах талын бүх шинж цогцолсон орчин цагийн бүр ч догь хүмүүс байлаа. Хэрэв хувийнх нь шинжийг эс тооцвол Брейсбриж эзэгтэй алив юман дээр өөрийнхөө бодлыг товчхон уран үгээр илтгэнэ. 

	— Амьдрал гэдэг тэмцэл юм шүү хайрт минь ямар нэг юм олж авъя гэвэл тулалдах л хэрэгтэй. 

	— Миний бодоход юу хүсэж байгаад чинь туслах ямар ч зүйлийг ашиглаж чаддаггүй чинь маш тэнэг хэрэг. (Үүнийг хэлэхдээ тэр авгай уруулаа нимгэхэн будаж байжээ). 

	— Бараг хүн болгон төрөлхийн тэнэг байх юм шив дээ. Байдгаараа л байх гээд, арай өөдтэй байхыг бодохгүй амьдрах юм. Амт шимт мэдэхгүй байна гэдэг чинь юу гэсэн үг вэ. Энэ бол хамгийн том гэмт хэрэг гэв.

	Эдгээр цэцэн үгсийн ихэнх нь Женнид хандаагүй байлаа. Гэвч Женни яахын аргагүй сонссон болохоор тэдгээр үгийн тухай бодохгүй байж юунаа чадах билээ. Үржил шимтэй хөрс рүү унасан үр соёолоод гардаг шиг Женнийн бодолд нийгмийн анги давхаргын тухай, засгийн эрхийн тухай бодол аяндаа төрөх боллоо. Өндөр байр суурь түүний тулд биш байлаа ч, хорвоо дээр нэгэнт байдаг болохоор хэрэв хувь заяа харвал хүн шатны гишгүүр дамжин ахиж болдог ажээ. Женни ажлаа хийн, яавал би хувь зохиолоо арай дээгүүр болгох билээ гэж бодсоор билээ. Урьдах намтрыг нь мэдэх хүн хэн ч түүнтэй суух вэ дээ?

	Хүүхэдтэй гэдгээ тэр юу гэж ч тайлбарлах вэ?

	Хүүхэд нь, хүүхэд нь л хамгийн гол, хамгийг бодуулан баярлах, айхын ширгэшгүй булаг болно. Охиныгоо хэдий нэгэн цагт зол жаргал эдлүүлж Женни чадах болов уу?

	Эхний өвөл ч тэгс ингэс гээд л өнгөрчээ. Чандлан хэмнэсний эрхээр хүүхдүүд нь хувцаслаж, сургуульдаа явцгааж, орон байр, модон хэрэглэлийнхээ хөлс, үнийг тэднийх цагт нь төлж чадсаар байжээ. Зул сарын 25-наар гэртээ харина гэж эцгийнх нь бичсэн зүйл л тэдний дөлгөөн амьдралд аюул учруулж байв. Энэхэн завсар фабрик нь түр хаагдсан болохоор гэр бүл нь Кливлендэд ямаршуу амьдралтай байгааг үзэх гэдэг өвгөний түмэн зөв шүү дээ. 

	Маргаан үүсгэж л магадгүй гэж айхгүй бол нөхрөө ирэхэд Герхардт авгай туйлаас баярлалгүй хэрхэх билээ. Энэ тухай Женни эхтэйгээ ярилцаад дараа нь хамаг зүйлээ Басстайгаа хэлэлцэхэд Басс нь битгий хулчганаарай гэж зөвлөв. 

	— Сэтгэл битгий зов оо, аав нэг их юм болохгүй. Хэрэв аав ямар нэг юм хэлбэл би түүнтэй учрыг сайн ярилцана гэж тэр хэлэв. 

	Аягүй байсан авч Герхардт авгайн айж байсан шиг юм болсонгүй. Басс, Женни, Жоржийг цөм ажил дээрээ байх хойгуур нөхөр нь өдөр иржээ. Хамгийн бага хоёр хүүхэд нь эцгээ галт тэрэгний буудал дээр угтжээ. Өвгөнийг гэртээ ороход Герхардт авгай одоо л хамаг юм илэрнэ дээ гэж бодон дагжсаар түүнийг дотнолон тэврэв. Төдий л удалгүй, хэдхэн минутын дараа Герхардт өвгөн унтлагын өрөө рүү шагайхад цагаан бүтээлэгтэй орон дээр хөөрхөн охин унтаж байв. Өвгөн юун хүүхэд болохыг дорхноо мэдсэн авч мэдээгүй царай гаргав. 

	— Хэний хүүхэд вэ? гэж тэр асуув. 

	— Женнийн охин гэж Герхардт авгай хулгасхийн өгүүлэв. 

	— Удаж байна уу энэ?

	— Тийм ч удаагүй гэж эх эвгүйтэн хариулав. 

	Өвгөн охиныхоо нэрээр нь хэлэхийг дургүйцэн

	— Цаадах чинь мөн энд байгааг бодох хэрэгтэй гэв. 

	— Айлд зарагдаж байгаа. Одоо биеэ бүр овоо авч яваа шүү. Тэр хаашаа ч явахгүй. Түүнийг битгий оролдоод байгаарай гэж Герхардт авгай өгүүлэв. 

	Ийм ч болов уу гэж Герхардт өвгөн хол сууж байхдаа санаж байжээ. Шашин шүтлэгийн холбогдолтой юм бодох үед түүнд аймаар олиггүй санаа бодол төрдөг байжээ. Бурханд мөргөх үедээ охиндоо тэгж хатуурхсанаа наманчлан буруушаадаг байжээ. Гэлээ ч хойшдоо яаж харьцахыг шийдэж чадалгүй явсан ажээ. Охин нь хамгийн бузар нүгэл хийсэн болохоор хаашаа ч зайлах учиргүй билээ. 

	Орой Женни гэртээ ирээд эцэгтэйгээ уулзахгүй байхын аргагүй байв. Түүний айсуй явааг цонхоор харсан Герхардт өвгөн сонин руугаа ухаан алдсан юм шиг байдал үзүүлэв. Охин руугаа аятайхан харахыг урьдаас гуйж байсан эхнэр нь охиныгоо яаж доромжилдог бол гэхээс яс хавтайв. 

	Герхардтын сууж байгаа хоолны өрөө рүү шагайн өнөөдөх чинь ирлээ гэж Герхардт авгайн хэлэхэд өвгөн толгойгоо ч өндийлгөсөнгүйд

	— Ядахдаа нэг үг дуугар л даа гэж хаалга нээгдэхээс өмнө эх гуйж амжсан боловч өвгөн хариу юу ч хэлсэнгүй. 

	Женниг гэртээ орж ирмэгц эх

	— Аав чинь ирээд хоолны өрөөнд сууж байгаа гэж шивнэв. 

	Женнийн царай зэвсхийж, хуруугаараа амаа таглан яахаа ч мэдэлгүй, шийдэж ядан зогтусав. 

	— Аав харсан уу?... 

	Хүүхэд байгааг аав нэгэнт мэджээ гэдгийг эхийнхээ царайгаар ойлгосон Женни дуугүй болов. 

	— Битгий ай, оч, аав нь юу ч хэлэхгүй гэж Герхардт авгай өгүүлэв. 

	Тэгж тэгж, Женни хаалга руу тулж очоод уур омгоосоо биш, харин их юм бодсоноос духан дээрээ гүнзгий үрчлээ суулгасан аавыг харж, бяцхан хэлбэлзсэнээ шууд оров. 

	— Аав аа! гэж тэр дуугараад үргэлжлүүлэх чадалгүй дуугүй болов. 

	Герхардт өвгөн толгой өндийж, өтгөн шаргал хөмсгөн доорх бор саарал нүдээрээ сониучирхан харав. Охиныгоо харахад түүний сэтгэлд ямар нэг юм хөндөгдөж ирэвч жад мэт хатуу бодлоо чангалаад баярласан шинж огтхон ч үзүүлсэнгүй. Энэхэн зуур нийтийн дагадаг ёс суртахуун, эцгийн чин бодол хоёр түүний уураг тархинд бухимдан тэмцэлдэх ажгуу. 

	— Юу гэнэ ээ? гэж өвгөн хэлэв. 

	— Та намайг уучлахгүй юм уу, аав аа?

	— Уучилна гэж Герхардт өвгөн хэлэв. 

	Женни түр зуур хулгаснаа түүн рүү шуудхан очиход яах гэж ирж байгааг нь өвгөн сайн мэджээ. Өвгөний хусаагүй сахалтай хацарт нь Женнийн уруул дөнгөж хүрэхэд өвгөн охиныг зөөлхөн түлхэж

	— За боллоо гэв. 

	Тэр хоёр ийнхүү хүйтэвтэрхэн уулзжээ. 

	Энэхүү гашуун шалгалтын дараа Женни гарч гал зуухандаа ороход эх нь за яав гэсэн янзтай харав. Женни яах вэ зүгээрээ гэж хэлэхийг оролдсон авч сэтгэлээ барьж дийлсэнгүй. 

	«Та хоёр эвлэрэв үү?” гэж эхийн асуух гэх зуурд охин нь ширээний хажуугийн сандал дээр сууж толгойгоо базлан чимээгүй чичиргэнэн уйлав. 

	— За боль, боль, уйлаад яах вэ. Эцэг чинь юу гэж байна чамд? гэж Герхардт хэлэв. 

	Женни хариу өгөхөөр тэгж ч амархан тайвширсангүй. Түүнийг тайтгаруулан сэргээх гэж эх оролдоно. 

	— Битгий гомд, аав чинь дандаа л тэгдэггүй юу. Дараа нь зүгээр болчихдог шүү дээ гэж эх өгүүлэв. 

	
ХV бүлэг

	Герхардтыг ирснээс хойш хүүхдийн тухай асуудал юутай хүүтэйгээ босож ирэв. Дуртай ч, дургүй ч нагац эцэг болохоос өөрцгүй байдалд Герхардт өвгөн тулгарав. Учир нь, хүүхэд маань мөн л хүн, амьд үр шүү дээ. Сахил хүртүүлэх ёс хийлгэсэн юм болов уу гэж өвгөн дотроо бодсоноо энэ тухай лавлав. 

	Ингэх ёстойг мартаагүй боловч сүмд зээ охиныг нь хүлээн авдаг болов уу, үгүй болов уу гэж бодсоор явсан эхнэр нь:

	— Үгүй л байгаа гэж хариулжээ. 

	— Тэгнэ ээ тэр! гэж Герхардт хэлэв. Эхнэрийгээ төдий л бишрэлтэй хүн биш гэж өвгөн үздэг байв. Ийм ч асрамж байх гэж! Ийм хилэнц байх гэж! Хэлчихмээр юм даанч алга! гэж тэр хуйсганав. 

	Жаахан бодолхийлснээ өвгөн адал муу зүйлийг даруйхан засах нь зөв гэж шийдэв. 

	Хүүхдийн ёслолыг гүйцэтгэх хэрэгтэй. Яагаад чи одоо хүртэл үүнийг хийгээгүй байгаа юм бэ? гэж өвгөн хэлэв. 

	Тэгэхэд нь Герхардт авгай, 

	— Даасан эцэг байх ёстой. Тэгэхлээр охинд минь эцэг болох албан ёсны хүн байхгүй шүү дээ гэдгийг өвгөнд сануулав. 

	Үүнийг сонсоод Герхардт өвгөн хэдэн минут хэр дуугүй болсон авч түүний сүсэг бишрэлийг энэ мэтийн бэрхшээл давж үүргийг нь мартуулах аргагүй ажээ. Ийм явдлыг бурхан юу гэдэг бол? Христосын ёсонд таарахгүй учир уг ёсыг бодож гүйцэтгэх гэх нь Герхардтын үүрэг билээ. Өвгөний бодсон нь: Женни охиноо даруйхан сүмд аваачаад л сахил хүртүүлчих ёстой юм, эхнэр бид хоёр даасан улс болоод л байж байх юм уу, үгүй бол охиндоо ийм доромжхон байдал гаргалгүйгээр охиноо байхгүй хойгуур сахил хүртүүлж яваа хүн болж очдог юм уу ийнхүү хүнд учир байдлыг эргэцүүлэн бодсоор эцэст нь Женниг ажил дээрээ байх хойгуур зул сарын баяр шинэ жил хоёрын хооронд ойрын ямар нэг энгийн өдөр л үүнийг гүйцэтгэе гэж шийдээд үүнээ эхнэртээ хэлж, сайшаал хүлээв. Тэгэх зуураа бас нэг ярвигтай зүйл санаанд орсныг өгүүлэв. 

	— Охин маань нэргүй байгаа шүү дээ гэж тэр хэлэв. 

	Энэ тухай Женни эхтэйгээ ярьж Веста гэдэг нэр аятайхан санагдах юм гэж хэлж байсан учир Герхардт авгай энэ нэрийг өөрөө одоо зориглон өгүүлэх болжээ. 

	— Веста гэж нэрлэвэл яана вэ?

	Эхнэрийнхээ хэлснийг Герхардт өвгөн тун ч хайхрамжгүй сонсоод цаанаа нэр сонгож байв. Бүр бага байхаас аваад хадгалж явсан бөгөөд яагаад ч юм өөрийнх нь охидод өгөгдөлгүй үлдчихсэн Вильгельмина гэдэг нэр өвгөнд байжээ. Зээ охиндоо эелдэг харьцах тухай өвгөн бодоогүй нь мэдээж авч энэ нэр сайхан нэр тул охин минь хожим надад баярлах буй заа гэж бодоод самуурсан бүтэл муутай янз гарган анхныхаа бэлгийг яс махны тасархай болсон булбарай амьтанд өгөх санал тавьсан бөгөөд учир нь энэ бол яахын аргагүй түүний бэлэг нь байв. 

	Өөрийнхөө хайхрамжгүй байдлыг мартаад өвгөн:

	— Зүгээр шүү. Вильгельмина гэсэн нэр өгч болох юм биш үү? гэв. 

	Герхардт авгай, өвгөн маань нэгэнт л зөөлөрснөөс хойш зөрөөд яах вэ гэж аяыг нь эвтэйхэн олж

	— Хоёулыг нь өгөхөд болох юм гэв. 

	Герхардт өвгөн, 

	— Надад ч хамаа алга аа, харин сахил хүртүүлэх нь л чухал байна гэв. 

	Энэ бүгдийг Женни туйлаас баярлан сонсжээ. Учир нь, шашин шүтлэг ч бай, өөр бусад юу ч бай охиндоо л аль болох давуутай зүйлийг аргагүй л горилж байжээ. Тогтоосон өдөр нь охиныгоо аль хэрэгтэй зүйлээр гангалан гоёх гэж Женни хувцас хунарыг нь үзэмжтэй индүүдэх, цардах зэргээр нэлээн ч янзлав. 

	Герхардт өвгөн ойрын нэг сүмээс данхар толгойтой, ёсорхуу зантай пагдайсан нэгэн Лютерийн ламыг олж уулзаад түүнд учраа өгүүлэв. 

	— Танай зээ охин уу энэ чинь? гэж лам асуув. 

	— Тийм ээ, эцэг нь энд алга гэж Герхардт хэлэв. 

	— Тийм үү гэж лам өвгөн рүү сониучирхан харж хэлэв. 

	Гэвч Герхардтыг мухардуулна гэдэг амаргүй. Эхнэр бид хоёр охиныг авчирч сахил хүртүүлэх болно гэж өвгөн тайлбарлав. Учир явдлын бэрхшээлийг тааварласан лам өөр юм асуухаа болив. Нагац эцэг нь болсон та л сахил хүртүүлсэн эцэг нь болох гэж хүсэж байгаагаас хойш сахил хүртэхээс манай сүм татгалзах юм алга гэж лам өгүүлэв. 

	Герхардт өвгөн хамаг бузар нь надад үүрэгдлээ гэж шаналангуй явсаар харихдаа үүргээ биелүүлсэндээ нэлээд додигор байв. Одоо тэр охиныг сүмд аваачиж сахил хүртүүлнэ, тэгэхийн хамт өөрөөс нь хамаг хариуцлага мултрах байв. 

	Гэтэл, сахилын цаг тулаад ирэхийн хамт өвгөнд хүүхдээ улам ч сонирхох, өөрийнхөө хариуцлагыг улам ч мэдрэх шинэ ямар нэг хүч дүрэлзэн гарч ирэв. Өвгөн дахиад л дээд хууль баталсан хатуу шашны номлол, өвгөнийг урьд нь төрсөн хүүхдүүдтэй нь холбосон номлолыг сонсов. 

	— Бяцхан жаалаа евангелийн хайраар өсгөн хүмүүжүүлэх юм биз дээ та хоёр? гэж хар нөмрөгт ламын асуухад ламын урд Герхардт өвгөн эхнэртэйгээ зогсоно. Лам ёслолын асуудлаа тавьсаар бөгөөд, Герхардт өвгөн “тийм ээ” гэж хариулахад, Герхардт авгай ч нэгэн адил даган хариулсаар байв. Зээ охиноо зөв замд дуртайяа мэрийн хөтөлж, түүнийг гай зовлонгоос зайдуу хатуу чанга арчлан асарч, ариун номд дурдсан ёсоор бурханд наманчлах ёсыг түүнд сургахыг та хоёр амлаж байгаа юм биз дээ?

	Герхардт өвгөн сонсож атал, мөн л ингэж ёсолсон хэр нь миний хүүхдүүдэд юу тохиолдож байна даа гэсэн санаа түүний тархи толгойд гэнэт харвав. Тэднийг мөн л ингэж сахил хүртээсэн бөгөөд тэд нар нь өвгөний ийнхүү хүүхдүүдийнхээ оюун санааны төлөө санаа тавих ёслонгуй амлалтыг сонссон билээ. Өвгөн дуугүй зогсоно. 

	— Тийм ээ, амлаж байна гэж ламын хэлж өгөхөд

	— Тийм ээ, амлаж байна гэж Герхардт, эхнэрийнхээ хамт дуулгавартайхан давтав. 

	— Нялх охиныхоо хувь заяаг түүнд амьдрал хайрласан бурхны мэдэлд энэ сахилаар өгч байгаа биз дээ та хоёр?

	— Тийм ээ,

	— Тиймийн тул, та хоёр, итгэл бишрэл минь бат, бид няцахгүй, сэтгэл зүрхэндээ хадгална гэж бурхны өмнө чин сэтгэлээрээ тангараг өргөхөд бэлэн байгаа бол үүнийгээ бурханд “тийм ээ” хэмээн баталцгаа гэхэд,

	— Тийм ээ гэж тэр хоёр давтав.

	— Жаахан охин Вильгелмина Веста эцэг, хүү, санваарт багшийнхаа төлөө сахил хүртэж байна, мөргөцгөө гээд лам хүүхдийн дээгүүр гараа эргүүлж үгээ төгсгөв. 

	Герхардт өвгөн буурал тэргүүнээ гудайлган мөргөлийнхөө номыг аман дотроо өгүүлэх болов. 

	Ёслолын энэ үгсийг өвгөн сонсоод эхнэрийнхээ гар дээр байгаа бяцхан гологдмол амьтны төлөө ямар их хариуцлага хүлээж авснаа мэдэрч, зээ охиноо халамжлан асрах ёстой, түүний төлөө бурхны өөрийнх нь өмнө хариуцах боллоо гэдгээ ухаарав. Тэр тэргүүнээ намбатайхан гудайлгаад ёслол дуусахын хамт сүмээс гарахад сэтгэлээ илэрхийлэн гаргах үг түүнд олдохгүй байв. Тэр гүнээ биширчээ. Түүний хувьд бурхан хамгийн бодитой амьд зүйл байсан биз ээ. Шашин бол бүтэн сайн өдрүүдэд сонсдог ерийн бодол, үг хэл төдий биш, хүмүүс бүр эрт цагт бурхантай биеэрээ шууд учирч байсан тэр үеэс уламжилсан, бурхны санаа зоригийн биелэл мэт санагдана. Тэгээд ч түүний номлолыг дагах нь газар дээр бус гагцхүү тэнгэрт л учир нь олдохоор заяагдсан тийм хүчний баяр хөөр, аврал, тайтгарал юм гэж Герхардт бодно. Герхардт өвгөн сүмийн газар сонсогдож, дуулсан ламын үгсийг болон сүмд очихоор хүүхдийг тэврэн явахын цаг түүнийг эзэмдэн явсан хамгийн сүүлчийн сүүдэр зүй ёсны энэрэлд байраа булаалган арилаад, өвгөнд ямар их үүрэг тулган хүлээлгэснийг бодон бодсоор гудамжаар аажуухан алхална. Охин нь яаж бузар нүгэл үйлдсэн ч зээ охинд өчүүхэн ч буруу үгүй билээ. Энэхүү арчаагүй дорой бөгөөд шуухинан байгаа амьтан өвгөнөөс гагцхүү хайр, халамжийг л шаардана. Герхардтын зүрх сэтгэл хөөрхөн энэ үрд тэмүүлж байгааг өөрөө мэдрэвч хамаг сэтгэлээ тэр аяар нь шууд өгчих арга даанч үгүй. 

	Өвгөн эхнэртэйгээ зэрэгцэн алхалж явснаа өөрийнхөө шинэ үүргийн тухай орж ирсэн бодолд дарагдан, ямар сайн хүн бэ гэж ламын тухай өгүүлэв. 

	— Тийм юм аа, гэж Герхардт авгай үг нийлүүлэв. 

	— Сүм нь ч сайхан юм гэж өвгөн залган хэлэв. 

	— Тийм ээ.

	Герхардт өвлийн нарлаг энэ өдөр гялалзаж байгаа гудамж байшингууд руу зүг зүг тийш харснаа эцэст, эхнэрийнхээ авч яваа хүүхэд рүү харав. 

	— Хүнд байгаа биз дээ, алив нааш нь өгчих гэж тэр германаар хэлэв. 

	Ядарсан Герхардт авгай зөвшөөрөв. 

	— Алив? гэж өвгөн охин руу харан өгүүлснээ эвийг нь бодож охины толгойг мөрөндөө налуулж, өнөөдрийн бидний үйлдсэнчлэн охин минь бусдаас гарамгай хүн болох биз ээ гэв. 

	Өвгөн юу гэж дуугарсныг Герхардт авгай ч сайн ойлгожээ. Эднийх охинтой болсон нь санаа сэтгэл үе үе муудах эрс тэс үг гарахын шалтаг болсоор байж мэдэх боловч нэлээд хүчтэй өөр хүч Герхардтыг бариад байж мэдэх юм. Охиныг өвгөн ямагт бодож явах болно. Түүний төлөө санаа тавихаасаа өвгөн хэзээ ч татгалзахгүй биз ээ. 

	
XVI бүлэг

	Женнийн байх үеэр биеэ барин, түүнийг ажихгүй байгаа мэт дүр үзүүлэхийг хичээх янзаар Кливлендэд Герхардт сүүлийн хэдэн өдрийг өнгөрүүлэв. Явах цаг болмогц Герхардт Женнитэй салах ёс гүйцэтгэлгүй, үүнийгээ эхнэртээ даалгаад явсан авч Янгстаун орох замдаа энэ тухай харамсав. “Женнитэйгээ салахын ёс хийдэг л байж дээ” гэж дугуйн эргэх дуун дунд галт тэргэн дотор өвгөн бодов. Гэлээ ч дэндүү хожимдсон байлаа. 

	Харин ч эднийх аандаа л амьдрах боллоо. Женни Брейсбриж авгайнд үйлчилж, Себастьян тамхины дэлгүүрт худалдагчаар бүр бэхжиж авав. Жоржийн цалинг эхлээд гурван доллароор, дараа нь тэр ч байтугай гурван доллар тавин цент хүртэл ахиулав. Ийм байдал нэгэн янзын уйтгартай бөгөөд амар ч үгүй амьдрал байв. Нүүрс, гутал хувцас гол асуудал болдог байвч хамаг хүчээ шавхан дөнгөж дангахыг хичээсээр билээ. 

	Хөөрхий Женниг олон зүйл зовоовч Женни өөрийнхөө цаашдын амьдрал, өөрөөрөө үл барам охин, төрөл төрөгсдийнхөө тухайд сэтгэл нь юу юунаас ч илүү зовно. Гэлээ ч юу болно гэдгийг тэр эс мэднэ. “Хэн намайг тоох вэ дээ” гэж тэр өөрөөсөө дахин дахин асуудаг бөгөөд хэрэв надад хүн дурлавал хүүхдээ яана гэж бодно. Тэгж ч болох юм шүү. Женни залуу, хөөрхөн болохоор эрчүүл түүнийг дуртайяа эргүүлдэг байсан, үнэнийг өгүүлбэл эргүүлэх гэж оролддог байсан ажээ. Брейсбрижийнд ирдэг олон зочдын зарим нь түүнд сээтэн хаядаг байв. 

	Эзэгтэйн даалгавраар нэг өглөө тавь хол гарсан өвгөн дээр орж ирэхэд тэр өвгөн, — Охин минь та ямар сайхан амьтан бэ? гэжээ. 

	Ичингүйрхэн улайсан Женни

	— Уучлаарай гэв. 

	— Та нээрээ гайхамшгийн хүн юм. Юундаа надаас уучлал гуйх юм бэ? Би өөртэй чинь яаж ийгээд юм яримаар санагдах юм. 

	Өвгөн Женнийн хацрыг илэх гэж оролдсон авч Женни яаран эргэж гарахыг завдав. Женни энийг эзэгтэйд хэлэх гэж санавч ичээд чадсангүй. “Эрчүүл дандаа ингэж байдаг нь юү вэ?” гэж тэр бодов. Женнид өөрт нь, өөдгүй хүмүүсийн анхаарлыг татахаар ямар нэг өөдгүй зүйл, дотоодын ямар нэг өөдгүй юм байгалиас заяасан байж болох юм аа даа?

	Хөөрхийлөн тохуурхмаар хүмүүс олон бөгөөд балтай сав дээр овоорсон батгана адил тэдэнд юу ч заяагдаагүй байхад тэднээс юм олоод л байдаг даа. Харамгүй сэтгэлтэй уян налархай хүн олны олз дандаа болдог билээ. Тийм хүний сайхан сэтгэл, арчгүй байдлыг хүмүүс алсаас мэдчихдэг биз ээ. Жирийн нэг эрчүүлд бол Женни шиг ийм бүсгүй бол дэргэд нь суугаад л бүлээцэж болох гал учир тэд мөнхүү бүсгүй рүү татагдаж, санасандаа хүрээд түүнийг эзэмдэн авдаг. Олон хүн Женнид ойр дотно харилцдагийн учир ийм буюу. 

	Нэгэн өдөр Цинцинатиас, мөнхүү Цинциннатид болоод улс даяар сайн мэдэх том фабрикийн эзний хүү Лестер Кейн гэдэг нэг хүн Брейсбрижийнд иржээ. Лестер Кейн Брейсбрижийг олонтоо эргэж ирдэг бөгөөд ялангуяа багадаа Лестерийн эцгийнд дандаа ирдэг Цинциннатид өссөн Брейсбриж авгайтай маш нөхөрсөг ажээ. Брейсбриж авгай Лестерийн эх, ах дүү нарыг сайн мэдэх бөгөөд Кейнийхнийд дандаа өөриймсөг байдаг байв. 

	Женниг нэг ирэхэд нь Брейсбриж авгай нөхөртөө:

	— Генри ээ, маргааш Лестер ирнэ. Би өнөөдөр цахилгаан авлаа. Ажилгүй амьтан шүү! Түүнийг зүүн дээд талын том өрөөнд байрлуулъя. Жаахан анхаарч үзээрэй. Эцэг нь надад хэчнээн сайн байсныг битгий мартаарай гэв. 

	— Санаж байна аа. Лестер надад таалагддаг юм. Тэднийхэн дотроо хамгийн ухаантай, зүгээр нь байх аа, ганцхан юманд дэндүү хайхрамжгүй дээ. Түүнд хэн ч юм хэлдэггүй байх аа даа гэж нөхөр нь тайван хэлэв. 

	— Тийм ээ, гэсэн ч маш аятайхан хүн шүү. Миний мэдэх хүмүүс дотор хамгийн аятайхан нь байгаа юм. 

	— Би дориун л байхыг бодъё. Чиний найзуудад би дандаа л дотно байдаг санагдах юм. 

	— Бүр дотно байдаг аа. 

	— За, за гэж нөхөр нь хөндийвтөр анхааруулав. 

	Женни ер бусын хүнийг үзнэ гэж бэлтгэсэн нь алдаа болсонгүй. Зочны өрөөнд гучин зургаатай болов уу гэмээр насны өндрөвтөр цэх нуруу, дээгүүр харц, хурц нүд, шулуун эрүүтэй эр орж ирээд эзэгтэйтэй мэндлэв. Түүний дуу хоолой хачин хүчтэй, тод тул таньдаг таньдаггүй цөм анхаарах бөгөөд энэ хүн ерийн, товчхон ярих ажээ. 

	— Сайн байна уу? гэж тэр гэрийн эзэгтэйтэй мэндлээд тантай дахиад уулзахдаа баяртай байна. Эрхэм Брейсбриж сайн уу? Фанни сайн уу? гэв. 

	Тэр хүний тавьсан асуулт үлэмж нөхөрсөг дотно байсан тул Брейсбриж авгай ч мөн л элэгсгээр хариулж байв. 

	— Танд баярлаж байна, Лестер ээ, гэж авгай хэлээд Жорж юмыг чинь дээш нь оруулаг. Миний өрөөнд оръё. Тэнд арай аятайхан. Өвгөн аавын чинь бие сайн уу? Луйзагийн бие сайн уу? гэв. 

	Тэр хүн эзэгтэйг даган шатаар дээш гарахад ойролцоо зогсож байсан Женни түүний ер бишийн намба төрхийг шууд мэдэв. Яагаад үнэхээр том, ховорхон хүн гараад ирэв гэдгийг тайлбарлаж чадамгүй санагджээ. Гэрийнхэн цөм хөөрөн баясав. Эзэгтэй ч учиргүй сайхан зантай, баясгалантай болжээ. Цөм л зочиндоо сайхан санагдахыг оролдоно. 

	Женни ажилласаар авч тэрхүү ирсэн хүний төрүүлсэн сэтгэгдлээс салж чадахгүй, аман дотроо Цинциннатиас ирсэн Лестер Кейн гэж нэрийг нь давтсаар билээ. Женни тэр хүнийг хулгай нүдээр байн байн харахад энэхүү үл таних хүн түүний сонирхлыг анх удаа ийнхүү татжээ. Тэр бол хачин гоолиг, сайхан бярлаг хүн харагдана. Түүний юу хийдгийг Женни мэдмээр санагдав. Гэтэл тэр хүн Женниг бага зэрэг айлгажээ. Женниг яг эгцлэн ширтэж байхыг нь Женни мэдэв. Женнийн бие хачин болоод далим дөнгөж гармагц өрөөнөөс гарав. Дараа нь тэр Женнитэй ярих гэж оролдсон боловч Женни завгүй царай гарган гараад явчхав. Тэгэвч түүн рүү Женни харсан хараагүй, өөрийгөө ширтээд байна гэдгийг мэддэг, үл мэдэгдэх түгшүүрийг аждаг байв. Ямар нэг шалтгаан байхгүй байхад түүнээс зугтмаар санагддаг байв. 

	Гэтэл баялаг, хүмүүжлээрээ ч, нийгмийн дунд эзэлдэг байр сууриараа ч Женнигээс хамаагүй дээгүүр заяатай энэ хүн ч гэсэн ер бусын энэ охиныг аргагүй л сонирхов. Женнийн бүсгүй хүний гайхам намба, уян зөөлөн нь бусад хүний нэгэн адил Лестерийн анхаарлыг татжээ. Женнид ховор нандин хайр сэтгэл байгаа нь харагдаад байв. Яагаад тэр вэ гэдгийг мэдэхгүй ч гэсэн Женниг зовлон багатай эзэмдэн авч болно гэдгийг Лестер мэджээ. Эдэлсэн зовлон нь Женнийн байдалд огт мэдэгдэмгүй ажээ. Женнийн зан байдалд ямар ч аальгүй шинж үгүй боловч амжилт олсон гэдгээ Кейн мэджээ. Зол жаргал амсахад Лестер бэлэн байвч дөрөв хоноод Кливлендээс явалгүй болохгүй ажилтай байв. Тэр гурван долоо хоног огт үзэгдсэнгүй. Дахиад энд ирэхгүй юм байх даа гэж Женни бодоход тайвшрал, уйтгар хосолсон хэцүү бодол төрнө. Гэвч тэр гэв гэнэтхэн хүрээд ирэв. Түүнийг ирээсэй гэж наадуул нь бодоогүй байсан боловч тэр Кливлендэд дахиад ажил гарлаа гэж Брейсбриж авгайд тайлбарлав. Ингэж хэлэх зуураа тэр Женниг түргэн зуур харсан нь энд тэр Женнигээс болоод л ирсэн байж магадгүй юм шиг санагдав. 

	Ирснээс нь хойш Женни түүнийг өглөө хоол зөөж авчирч өгөхдөө ч юм уу, зочдыг ажиж болох үдийн хоолны үеэр эсвэл Брейсбриж авгайтай дэмий ярихаар гарахад нь дандаа хардаг байв. Тэр хоёр тун ч сайн найз байв. Кейнийг ирсний маргааш нь түүнд Брейсбриж авгай

	— Лестер та яагаад гэрлэдэггүй юм бэ? Гэрлэх болсон биш үү гэж хэлэхийг Женни сонсов. 

	— Мэдээд л байна гэсэн ч гэрлэх дур алга. Татлаа түлхээгүй жаал байзнах санаатай гэж тэр хариулав. 

	— Ямаршуу байгааг чинь мэдэж байна. Ичдэг ч болоосой. Эцгийгээ ингэж гомдоож байх гэж та. 

	Кейн жуумалзав. 

	— Эцэг маань надад нэг их гомдоогүй биз ээ. Ажилдаа ухаан алдаад тэр ч зав байхгүй. 

	Женни түүнийг шохоорхон харав. Юу бодож санаж байгаагаа сайн ч олохгүй мөртөө энэ хүн рүү Женнийн сэтгэл нэг л тэмүүлэх аж. 

	Хэрэв мэдэж байгаа сан бол эргэж ч харалгүйгээр түүнээс зугтан зайлах байсан биз ээ. 

	Лестер улам бүр хянамгай болж ямар нэг шалтгаар түүнд олонтоо хандах буюу ярилцахыг мэрийдэг болов. Тэр хэдий дотно нинжин харилцавч Женни юу ч хариулж эс чадна. Нэгэн өглөө хоёрдугаар давхрын гудамд Женниг шүүгээ уудлан цагаан хэрэглэл гаргаж байхад Лестер тааралдав. Брейсбриж авгай юм авахаар гадагш гарсан, зарц нар нь доод давхарт байсан учир тэр хоёр хоёулхнаа тааралджээ. Энэ завшааныг Кейн даруй ашиглав. Тэр Женни рүү бүр шийдсэн эрэмгий байдалтай хүрч ирэв. 

	— Тантай яримаар юм байна. Та хаа суудаг вэ? гэхэд 

	— Би... Би Лорри-Стритэд гэж царай нь мэдэгдэм цонхигор болсон Женни хэлэв. 

	— Хэддүгээр байшинд? гэж заавал хариулах ёстой мэт тэр асуув. 

	Женнийн зүрх булгилж байшингийнхаа дугаарыг хэлэв. 

	Лестерийн зоримог харавтар нүдний харц Женнийн том цэнхэр нүд рүү итгэлтэйгээр учиртайхан ширтэхэд тэр хоёрын дундаас оч үсрэх шиг болов. 

	— Чи бол минийх, чамайг би эрээд л явсан юм. Хэзээ уулзах вэ хоёулаа? гэж тэр хэлэв. 

	Сэтгэл нь хөдөлсөн Женни хуруугаар амаа таглан

	— Битгий тэгж ярь, би тантай уулзаж чадахгүй... Би... Би... гэв. 

	— Битгий ярь гэнэ ээ? гээд тэр Женнийн гараас барьж бие рүүгээ татан

	— Алив шуудхан болзъё. Чи надад аятайхан санагдаад байна. Би чамд ямар санагдана. Хэл л дээ? гэв. 

	Женни айх, гайхах зэрэгцүүлэн түүнийг том харснаа санаа алдан омголтон хатсан уруулаа нээж

	— Мэдэхгүй л дээ гэв. 

	— Таалагдсан уу? гээд тэр Женниг баргар царайлан ширтэн харна. 

	— Мэдэхгүй ээ

	— Намайг хар л даа. 

	— Харж л байна шүү дээ... гэж Женни хэлэв. 

	Лестер Женниг чанга тэврээд уруул дээр нь чанга чанга үнсэж

	— Дахиад хоёулаа ярилцана аа гэв. 

	Женни муурын саварт атгагдсан шувуу адил бөмбөгнөн чичрэвч үл шантрам айхавтар дуун түүнд сонстоод байх шиг байв. Лестер инээж, Женниг жаахан зайлуулав. 

	— Энд дахиад ийм юм болохгүй. Гэвч чи бол минийх гэдгийг санаж яв гээд эргэж санамсаргүй хөнгөн алхлан одов. 

	Аюулд нөмрүүлсэн Женни ч эзэгтэйн унтлагын өрөөнд орж дотроос нь түгжив. 

	
XVII бүлэг

	Гэнэтийн энэ ярианд үймэрсэн Женни ерийн байдалдаа удтал орж чадсангүй. Юу болсныг эхлээд тэр ердөө л ойлгосонгүй. Энэ бол цэлмэг тэнгэрт аянга нижигнэсэн адил болжээ. Женни дахиад л эр хүний занганд орсон ажээ. Яагаад вэ? Яагаад вэ гэж тэр өөрөөсөө асуух бөгөөд гэтэл хариулах хариу нь түүний сэтгэлийн гүнд бэлэн билээ. Юу мэдсэнээ Женни тайлбарлахад бэрхтэй байсан авч энэ хүний тулд Женни төрж, тэр нь ч Женнийн тулд л төрсөн мэт ажээ. 

	Тулалдаанд орохын адил хайр дурлалд бас заяа оноо гэж байдаг аа. Фабрикийн баян эзний хүү бөгөөд Женниг бодвол нийгмийн дунд зүйрлэшгүй өндөр байр суурьтай энэхүү сэргэлэн, золбоолог эрсхэн эр ядуу зарц бүсгүйд аргагүйн эрхээр ухаан алдан татагддаг байна. Лестер хэдийгээр сайн ухамсарлаагүй ч гэсэн түүнд Женни онцгой дотно санагдаж, урьд өмнө олохгүй явсан гол юм нь л ганц энэ хүүхнээс олдож буй мэт бодогдоно. 

	Лестер өөрийнхөө анги гарлын дотор ч, пролетарийн охид дотор ч янз бүрийн бүсгүйчүүлийг мэдэх боловч уриалган сэтгэл, сайхан санаа, гоолиг дүр, идэр жавхлан бүрдсэн тийм эрхэм сайхан бүсгүйг хэзээ хаана ч олоогүй явжээ. Гэтэл өөрийнхөө мөрөөдсөөр явсан тэр хүүхэнтэйгээ учрахын хамт түүнийг алгасан гарах гэж бодсонгүй буюу. Хэрэв гэрлэхийн тухай бодвол ийм бүсгүйг өөрийнхөө орчин дотроос олох ёстой гэдгийг ойлгодог байв. Гэвч түр зуурын жаргалын тухай бодно оо гэвэл гэрлэлтийн тухай тэнд мэдээж хэрэг яригдахгүй болохоор дуртай хүнээ хаанаас ч олж чадах билээ. Зарц бүсгүйтэй ноцтой юм ярихад хүрнэ гэсэн бодол түүний толгойд даанч орж ирээгүй билээ. Гэсэн ч Женнийн хувьд л хамаа алга ажээ. Зарц ийм бүсгүйг урьд нь огт үзээгүй юм. Женни бол ёстой нэг нүд булаасан сайхан амьтан мөртөө түүнээ өөрөө анзаардаггүй бололтой. Үнэндээ ховор охин учир яалаа ч гэж түүгээр оролдохгүй өнгөрөх билээ. Лестер Кейнд зөвийг өгч түүнийг таних гэж оролдоод үзье. Ямар нэг ганц мугуйд үйлдлээр оюун ухаан хэмжигддэггүй, нэгэн удаагийн ямар нэг тачаалаар алив хүнийг ч үнэлж болшгүй. Манай үед бодит хүчний нөлөө бараг ялагдашгүй, тэр хүч ч санаа сэтгэлийг мохоон эвдэж байх юм. Одоогийн хөгжил ч учиргүй түргэсэн нарийсаж, нийгмийн амьдралын хэлбэрүүд хувиран олон янз болсоор, бидний тогтвор муутай төөрөн будилах бодол санаанд төмөр зам, хурдан галт тэрэг, шуудан, цахилгаан шугам, утас, сонин, нэг үгээр хэлбэл манай нийгэмд байдаг харилцаа холбооны хэрэгслийн бүх механизм мэт хүчин зүйлүүд тун олон янзын бөгөөд гэнэтийн нөлөө үзүүлэх юм. Энэ бүхэн нийтдээ уураг тархи, зүрх сэтгэлийг ядраан тарчилгаж байдаг амьдралын эмх замбараагүй эрээн бараан явдлыг бий болгох юм. Эндээс болоод оюуны өвөрмөц ядаргаа үүсэж, унтах нойргүй балайран дэмийрэх буюу ухаан алдах зэрэг элдэв хохирлыг өдөр бүр олшруулах юм. Орчин үеийн хүний уураг тархи түүнд өдөр бүр орж ирж байгаа түг түмэн баримт, сэтгэгдлийг багтаан барьж, ялган салгаж, хадгалж байх чадлаар муу нь илт билээ. Бид ч гадаад орчноос зайлан нуугдах аргагүй дэндүү ил орших юм даа. Бидний тусган бодмоор юм ч дэндүү их ажээ. Тэгээд л хэмжээ хязгааргүй мэргэ цэц л бат нягт гавлын яснаа зай завсар эрэн, мөхөс богино оюуны дотоодод шурган хоргодохыг оролдох ажээ. 

	Лестер Кейн бол хэвийн биш эдгээр нөхцөлийн үр бүтээл нь яриагүй мөн. Тэр бол Раблегийн баатруудад л байдаг сүр хүчийг эзэмшсэн эрийн ажимтгай, соргог оюунтай боловч орчин тойрны олон дүр, амьдралын хүрээний хязгааргүй толио, түүний хэсэг бусаг хаялга, үл баригдам, зөв буруу нь эс мэдэгдэм хэлбэрүүдийн биелэл болсон хүн юм. Тэр, католик сүсэгтний гэр бүлд өссөн авч католик шашны бурханд сүжиг байхгүй бөгөөд, гарлаараа нийгмийн сор бологсдод хамаарах авч, хүн бол төрөлх шинж, нийгмийнхээ байр суурийн ачаар бусдыг ямар ч гэсэн давж байх ёстой гэсэн бодлыг дэмий зүйл гэж үздэг болсны дээр баян өв залгах хүмүүжил олсон, өөрийн язгуур угсааны дотроос эхнэрээ олж авах ёстой боловч ерөөс гэрлэнэ байх аа гэдэгт огтхон ч итгэдэггүй явжээ. Гэр бүл гэдэг бол нийгмийн зүйл мөн нь мэдээж хэрэг. Тэгж л тогтоогдсон болохоор маргаан ч байхгүй. Гэлээ ч юу болно гэж санаж байна? Хүмүүс зохих үедээ гэр бүл болно гэдэг улс орны жам хууль болсон хэрэг. Яахын аргагүй тийм юм. Гэсэн ч, олон эхнэр авахыг зөвшөөрдөг ёс бас бий. Лестерийг бас өөр бусад жишээлбэл: Орчлон хорвоог ганцхан бурхан л захирч байдаг гэдэг үнэн болов уу, бүгд найрамдах засаг, эзэн хаант засаг, язгууртны захиргаа энэ бүгдийн аль нь дээр хэлбэр юм бэ гэх мэт асуудал эзэмдэнэ. Товч өгүүлбэл түүний оюунд бодитой биетэй, нийгэм, ёс суртахууны хамаг асуудал орон гаран үймэрч дөнгөж хагас хугасынх нь учир олдох ажээ. Түүний бодлоор бол амьдралд шулуун цагаан юм юу ч үгүй. Хүн догь л байх нь зүйтэй гэсэн энэ зүйлийг эс тооцвол төгс төгөлдөр хүлээн авмаар ганц ч зүйл үгүй ажээ. Бусад бүх зүйлд тэр эргэлздэг бөгөөд өөрийгөө зовоомоор асуудлуудыг хорвоог хөдөлгөгч улирах цаг, далдын хүчинд даатган орхидог байжээ. Үнэндээ Лестер Кейн бол шашны болон нийгмийн нөхцөл, ухагдахууны үр бүтээл нь мөн ч гэсэн манай ард түмний шинж болсон дур зоригийн санаа буюу бодол, үйлдэлд бараг хязгаар тавьдаггүй тийм санаа шингэсэн хүн юм. Гучин зургаан настай энэ хүн, харахад бядлаг, ухаалаг байвч чухамдаа хүмүүжил, орчин хоёр аргагүй нөлөөлсөн онгон зэрлэг амьтан байв. Лестерээс өмнө нэгэн үеийн дотор төмөр зам байгуулж уурхай босгон, суваг ухаж, залуу орны тоо томшгүй барилга дээгүүр тоосго зөөн, шохой нухаж явсан хэдэн мянган ирландчуудын адил Лестер чадалтай, биеэ тоосон бөгөөд цэцэн үгтэй хүн байв. 

	Арван долоотой, сурагч байхад нь буруу юм хийлээ гэж лам ах Амброзий нь залхаах гэхэд,

	— Хойтон жил энд буцаж ирвэл танд аятай байх болов уу? гэж түүнээс асуужээ. 

	Тэгэхэд нь лам гайхан хараад

	— Яахыг эцэг чинь мэднэ гэв. 

	— Үүнийг миний эцэг мэдэхгүй. Та намайг дэлсээд орхи л доо, яахыгаа өөрөө шийдье, би залхаагдах юм хийгээгүй болохоор дахиад хэзээ ч нүдүүлэхгүй гэжээ. Энэ үг гайгаар санваартан эцгийг энэ удаа үнэмшүүлж чадсангүй учир ширүүхэн гар хөдөлж төдхөн зуур Лестер савааг нь хугалсан тул сургуулийн сахилга батыг сүрхий зөрчсөн хэрэг болж түүнийг юм хүмээ янзлан явахад хүргэсэн ажээ. Үүний дараа суралцах дургүй байгаагаа эцэгтээ шуудхан мэдэгджээ. 

	— Би ажил хиймээр байна. Олон жилийн боловсрол хэрэг алга. Өөрийнхөө конторт намайг ав. Би хийж чадна гэж лавтай бодож байна гэж тэр тайлбарлав. 

	Ажлын дон шүглэсэн бөгөөд ухаалаг байрын Арчибалд Кейн өвгөн хүүгийнхээ шийдэмгий байдалд баярлаж хүслийг нь ёсоор болгов. 

	— Тэнд очихоос доо. Чамд таарах ажил олдоно байх аа гэж тэр хэлэв. 

	Арван найман настайдаа ийнхүү ажилд орсон Лестер тун ч махруу ажиллах болсон тул яваандаа эцэг нь түүнийг хувийнхаа төлөөлөгч болгох холын санааг хадгалах болжээ. Гэрээ хэлэлцээ тогтоох, ямар нэг чухал алхам хийх буюу дорвитой хэлэлцээр тогтоохоор фирмийн төлөөлөгчийг илгээх хэрэг гарвал тэр бүгд Лестерт ноогддог байв. Хүү нь тийнхүү сэргэлэн ухаан зарж, зохих үүргийг тийнхүү махран зүтгэх тул эцэг нь түүнд сохроор итгэж, тэр итгэлийг Лестер ч эвдэхгүй л байв. 

	“Ажил бол ажил гэсэн үг” гэж Лестер ярих тун ч дуртай бөгөөд энэ үгийг хэлж байгаагаас нь түүний хэн болохыг мэдэж болох билээ. 

	Лестерийн эрэмгий хүч оргилох бөгөөд хэдий өөрөө хэмжээлж болно гэж бодовч халуун хүсэл нь улам бүр бадрах цаг их ажээ. Жишээ нь, тэр жимсний архинд дуртай гэхэд хэрийг нь тааруулж болно гэдэгт итгэдэг байв. Нөхөдтэйгөө нийлэх үедээ л жаахан уух авч хэтрүүлэхгүй байх. Нөгөө нэг сул тал нь гэвэл, хөнгөмсөг зан мөн боловч би бол өөрөө өөртөө эзэн болохоор аргалж болно гэдэг бөгөөд, хүүхнүүдтэй амархан гэгч ойртох мөртөө ямар аюул учрахыг ямагт мэддэг байжээ. Хэрэв хүмүүс иймэрхүү холбоо нь шинжээрээ түр зуурхны хэрэг гэдгийг ойлгодог сон бол олиггүй юманд тэгж их орохгүй сэн билээ. Эцэст Лестер Кейн, би жинхэнэ амьдралын нууцыг эзэмджээ гэсэн бодлоор өөрийгөө тайвшруулав. Нийгмийн нөхцөлийг байгаагаар нь тусгаж, өөрт аль эвтэй тавтай болсон байх, хүн бүр өөрийнхөөрөө явах, шал хэрэггүй юмсыг сүржигнэн өсгөлгүй явах, тэгээд чадмаг байх, өөрийнхөө санаснаас гаждаггүй байх энэ бүхэн Лестерийн гол үзэл нь байлаа. 

	Женниг сонирхсон Лестерийн сонирхол эхлээд гагцхүү амин хувийн зүйл байв. Гэвч одоо, эр хүний эрхийг Лестер нэгэнт илтгэж, Женни ч зарим талаар түүнд татагдсан үед Женни бол цаг зуурын тоглоом болгоод өнгөрөх хүүхэн биш, харин ер бишийн бүсгүй гэж Лестер ойлгож эхлэв. 

	Зарим эрчүүлийн амьдралд орчин ахуйн байдлыг харж чадах эрхэм сайхан зол жаргалын тухай бодолгүй бүсгүйчүүдийн идэр жавхлан, гоо сайхныг ухаангүй шимтэн үнэлж эхэлдэг цаг байдаг. 

	Энэ үед тэд “Бид гэрлэхгүй гэж үү, нийтийн ёс суртахууныг дагах, нийгмийн хууль сахих, биеэ цэнэн даруу авч явах, тэгээд өөрийнхөө үйл ажилд бусдыг оролцуулах эрх олгож, миний нэгэн адил хувирамтгай нэгэн зүйл, тухайлбал нүд булаам гоо сайхан нь алга болох тутмаа хүсэл тачаал нь улам бүр дотношин наалдах бүсгүйг би биедээ ойртуулах хэрэг гэж үү?” гэж бодлогошрон асууна. 

	Ийм хүмүүс хууль ёсны гэр бүлийг дагаж ирдэг элдэв явдалд биеэ автуулахгүйг хүсэн түр зуурын зугаацлын давууг үнэлэх нь буй ажээ. Тэд амьдралын цэнгэлийг зовлон багатай эдлэх гэж оролдоно. Тэгээд хожмоо, тэд алив зэмлэл буюу зайлшгүй тохиолдох гэмээс мултран гарч нэлээд бат бөгөөд тавлаг харьцааг тогтоон энэ янзаар алив тохиолдлыг засан янзалж болно гэж боддог. 

	Лестер Кейний хувьд идэр насны нь шохоорхол өнгөрч, үүнийгээ өөрөө ч мэддэг байв. 

	Идрийн гэнэн бодол, цэвэр цагаан сэтгэл мөр ч үгүй алга болжээ. Эмэгтэй хүний дотно занг хүсэх авч энэ талаар төдий л сурамгай биш билээ. Дураараа загнаад л юу санаснаа хийж байгаа бол өөртөө дөнгө зүүхийн хэрэг ч юу билээ. Тэглээ ч өөртөө бүрэн таарах хүүхнийг Лестер олж авах ёстой бөгөөд түүнээ Женниг гэж тэр үзэх болов. Женнид байгаа бүх шинж түүний хүсэл сонирхолд нийцэх бөгөөд ийм бүсгүйтэй хэзээ ч учирч явсангүй. Гэтэл түүнтэй сууна гэдэг зөвхөн бололцоогүй төдийгүй, алба ч үгүй юм. “Явъя!” гэж Лестер хэлбэл гүйцэх нь тэр, тэгээд л Женни захирагдана, хувь заяа ерөөс тийм юм чинь. 

	Энэ бүгдийг Лестер эргэцүүлэн тайвнаар бодов. Лестер Женнийн суудаг гудамжаар явж, Женнийн байдаг налчгар байшинг харж түүний ядуу бөгөөд шударга бэрхшээлтэй амьдардгийг үзээд сэтгэл сүрхий хөндөгдөв. Женнитэй сайхан, шударга цагаан сэтгэлээр харилцах юм биш үү? гэж Лестер бодоод дараа нь гайхамшгийн гоо сайхныг санамагц хамаг бодлоо өөрчлөөд Женниг өнөөдөр, одоо даруйхан өөрийн болгож авах хэрэгтэй гэж шийдэв. Ийм бодолтойгоор Лестер зугаацан явсан Лорри-стритээс Брейсбриж эзэгтэйнд буцаж ирэв. 

	
XVIII бүлэг

	Харин Женни хязгааргүй зовнилд орж, хүнд бэрх асуудалтай гэнэт тулгарсан хүн адил болжээ. Хүүхэд, эцэг, дүү нарынхаа тухай бодолд ороод, яах бил ээ? гэж санана. Дахиад л адгийн муу зүй бус явдалд орж алдаа хийх боллоо гэж үү? Гэрийнхэндээ энэ хүний тухай юу хэлнэ дээ? Женнийн өнгөрсөн амьдралыг мэдвэл тэр хүн түүнтэй суухгүй нь мэдээж юм. Энэ хүн өндөр эрх суурьтай болохоор яалаа ч гэсэн Женнитэй суухгүй нь лав. Гэсэн ч Женни түүний үгэнд орсон билээ. Одоо яах вэ? гэх мэтээр орой болтол бодол болсноо эхлээд зугтан одмоор санагдавч Кейнд хаягаа өгснийг түгшин санав. Дараа нь Женни хамаг зориг чадлаа гаргаж, түүнтэй холбоотой байж ч болохгүй, тэгэхийг ч хүсэхгүй байна гэж хэлэхээр шийдэв. Кейнээс хол байх үед ийм шийдвэр гаргасан нь амархан мэт байв. Лестерийи олохооргүй өөр нэг газар очоод л Женни орчиход болох нь тэр. Орой нь Женни гэртээ харихаар хувцаслаж байхад энэ бүгд тун ч амархан санагдаж байв. 

	Гэтэл энэ тухайд түүнийг хайрладаг хүн нь өөр зүйл бодсон байжээ. Женнигээс холдонгуутаа Лестер бүх зүйлийг нарийнаа боджээ. Тэр дав даруй л оролдож эхлэхээр шийдэв. Женни гэрийнхэндээ буюу Брейсбриж эзэгтэйд энэ тухай хэлээд Кливлендээс яваад өгч болох эсэх ер нь Женни ямаршуу байдалтай амьдардаг зэргийг тодорхой мэдмээр байв. Ингэж мэдэх ганц арга бол түүнтэй ярих арга байв. Түүнийг өөр дээрээ оч гэж ятгах хэрэгтэй байв. Женни зөвшөөрнө надад сайн гэдгээ тэр хүлээсэн шүү дээ. Түүний анхаарлыг татсан төрөлхийн эелдэг, дуулгавартай аашийг нь үзээд энэ ч амархан байна тэгье гэвэл болох нь тэр, тэгээд зоволтгүй миний болчихно гэж бодоод үнэндээ ч Женнид өөрөө учиргүй дурлаж байгаа болохоор оролдоод үзэхээр шийдэв. 

	Тав хагаст Лестер Брейсбрижийнд Женнийн явсан яваагүйг мэдэхээр ирээд зургаа болоход Женнид сэмхэн

	— Би чамайг дөхүүлж өгье. Хамгийн наадах өнцөг дээр намайг хүлээж бай, за юу? гэж хэлж амжив. 

	Женни зөвшөөрөхгүй байж боломгүй юм шиг санагдан, — За гэв. 

	Дараа нь Женни юу ярьдаг байна даа, яах вэ, дахиад ингэж уулзахгүй гэсэн шийдвэрээ л хэлье, ийм боломж олдож байхад тайлбарлахгүй байж яагаад болохгүй билээ гэж өөртөө хэлэв. 

	Зургаа хагаст Лестер нэг шалтаг олж гадагш гарахдаа энэ бол учиртай уулзалт мөн гэдгийг санаад болзсон газрынхаа орчинд далд Женниг хүлээв. Тэр амжилт олно гэж бүр итгээд тун тайван байвч түүний баттай жигд бодол дунд ямар нэг гайхамшгийн нинжин сайхан үнэр ханхлах адил ер бусын сэтгэл нуугдаж байснаа задрав. 

	Найм жаахан өнгөрч байхад Женниг олж харав. Дэнлүүний гэрэл бүдэг байвч Женниг таньж болохоор байсан ажээ. Хайрын долгион түүнийг хамран авсныг үзвэл энэ охины хүчин чадлын ихийг илтгээ биз ээ. Женниг ойртон ирэхэд Лестер нуугдсан газраас гарч өмнө нь очиж зогсов. 

	— За явъя, сүйх тэргэнд суу, чамайг хүргэж өгье гэж тэр хэлэв. 

	— Үгүй, би явахгүй гэж Женни хариулав. 

	— Явъя даа, би хүргэж өгнө. Тэгвэл ярихад аятай болно шүү дээ гэв. 

	Дахиад л түүний эрх мэдэл, хүч чадлыг эсэргүүцэх аргагүйдэж дагав. Ингээд Женни зөвшөөрөхөд Кейн хөтчид:

	— Одоохондоо дуртай зүг рүүгээ яв! гэв. 

	Женни Кейнтэй зэрэгцэн суухад Кейн:

	— Женни минь чи надад хэрэг болоод байна. Чи өөрийнхөө тухай яриач гэв. 

	— Надад ч тантай яримаар юм байна гэж Женни бодсон зүйлээ цухуйлгаж ядан хариулав. 

	Кейн Женнийн царайг үдшийн бүрийд ажихыг оролдон юуны тухай гэж асуув. 

	— Үүнээс хойш ингэж болохгүй. Би ингэж чадахгүй. Та юу ч мэдэхгүй байна. Өглөөнийх шиг тийм байж болохгүй. Би тантай дахин уулзахгүй. Үнэндээ уулзах учиргүй гэж Женни сэтгэл хөдлөнгүй өгүүлэв. 

	— Өглөө чиний хийсэн зүйл чинь чинийх биш шүү дээ гэж Лестер өлгөж аваад, — Түүнийг чинь би хийсэн шүү дээ. Надтай чиний уулзах дүргүй байгаагийн тухайд гэвэл... миний хувьд уулзаад баймаар байх юм гээд Лестер Женнийн гарыг барьж

	— Чи намайг сайн мэдэхгүй байна, гэвч би чамд дурлаж байна. Чамайг бодохоос би ер нь галзуурах гээд байна. Миний тулд л чи төрсөн юм шиг байна. Чи бол минийх болох ёстой. Манайд очих уу?

	— Үгүй, үгүй, үгүй гэж Женни зовуурилан өгүүлээд Кейн гуай минь би яасан ч болохгүй. Миний үгийг сонс л доо. Энэ болохгүй ажил. Та мэдэхгүй байна. Та даан ч мэдэхгүй байна даа. Таны бодож байгааг би биелүүлж чадахгүй. Би дургүй байна. Дуртай ч байлаа гэсэн болохгүй. Ямар учиртайг та мэдэхгүй. Дэмий юм хийхийг би хүсэхгүй байна. Би тэгэх ёсгүй. Чадахгүй, дургүй байна. Үгүй ,үгүй, үгүй. Намайг гэр лүү минь явуулчих гэв. 

	Энэхүү цөхрөнгүй шаналгааг өрөвчхөнөөр сонссон Лестерт Женни хөөрхийлөлтэй санагдав. 

	— Яагаад болохгүй юм бэ, энэ чинь юу гэсэн үг вэ гэж Лестер сонирхон асуув. 

	— Танд би хэлж болохгүй, битгий асуугаарай. Та үүнийг мэдэхийн хэрэггүй. Гэхдээ би тантай дахиад уулзах учиргүй. Уулзлаа гээд сайн юм болохгүй гэж Женни хариулав. 

	— Би чамд таалагдаж байна гэсэн шүү дээ!

	— Тийм нь ч тийм л дээ. Ингэлээ гээд би яах вэ дээ. Гэвч намайг та орхи л доо!

	Энэ хүүхэнд би таалагдаж, бид танилцаад удаагүй ч гэсэн үнэндээ тэр надад дурлаж байгаа болохоор өөрийнхөө саналыг зөв гэж лавшруулан бодно. 

	Женниг хүсэх хүсэл тийм давшгүй ч биш байж болох авч ер бишийн хүчтэй ажээ. Өөрөө дуртай байсан хэр нь бууж өгдөггүй нь ямар учиртай юм бол? гэдгийг Лестер мэдмээр болоод болдоггүй.

	— Женни ээ, чиний хэлснийг би сонслоо. Над дээр очмоор байгаа хэр нь, “болохгүй” гээд байгаагийн чинь учрыг би ойлгохгүй байна. Надад дуртай гэж чи өөрөө ярьсан шүү дээ. Тэгээд юундаа зөрөөд байна вэ? Чи бол миний ёстой хүсэл болсон хүн шүү дээ. Бид гаргуудын сайхан байж болохоор сон. Чиний зан надад яг таарч байна. Чамайг надтай нийлээсэй гэж би хүсэх байна. Болохгүй гэж чи юу яриад байгаа юм бэ? гэж Лестер хэлэв. 

	— Болохгүй, болохгүй. Хэрэггүй гэж Женни давтан өгүүлээд дахиад битгий асуугаач дээ. Та мэдэхгүй байна. Танд би тайлбарлаж мэдэхгүй байна гээд охиныхоо тухай бодов. 

	Лестер Кейний шударга сэтгэл, ямар ч тоглоомыг үнэнээр явуулдаг чадвар хүчтэй хөгжсөн байв. Юуны өмнө Лестер бол хүмүүстэй харьцахдаа догь хүн байхыг мэрийдэг билээ. Одоо тэр энэрэнгүй, халамжтай байхыг хүсэвч гол нь Женниг байлдан авах явдал билээ! Тэгээд ч тэр “за юү», “үгүй юү” гэдгийн аль нэгийг дахин сэргээн бодов.

	— Женни ээ гээд тэр гарыг нь тавилгүй, — Одоохон шийд гэж би хэлэхгүй. Харин сайн бодооч гэж хүсэх байна. Гэсэн ч чи бол миний тулд төрсөн байна шүү дээ. Би чамд хамаагүй биш шүү. Чи үүнийг өөрөө өнөө өглөө зөвшөөрөн хүлээсэн шүү дээ. Ийм гэдгийг би мэдэж байна. Чи юундаа зөрөөд байгаа юм бэ? Чи надад хэчнээн сайхан санагдана вэ. Чинийхээ тулд би зөндөө юм хийж чадах байна. Одоохондоо бид найзууд байж юунд болохгүй билээ? Бусад юмны тухай дараа ярья гэхэд,

	— Гэсэн ч би муухай юм хийж болохгүй, би дургүй байна. Намайг орхи л доо. Таны хүсэж байгааг би биелүүлж чадахгүй гэж Женни дахиад л өгүүлэв. 

	— За тийм байж. Чи бодож байгаа юмаа ярихгүй байна. Тэгвэл яах гэж та надад сайхан санагдаж байна гэсэн юм бэ? Чи бодлоо өөрчилж амжлаа гэж үү? Намайг хар л даа (Женни харцаа буруулав) Намайг хараач дээ! Чи өөр юм бодсон гэж үү? гэж Лестер өгүүлэв. 

	— Үгүй, үгүй! гэж тэр ямар нэг өөрөөсөө хүчтэй юманд цохиулсан адил нэг зүйлд автан нулимс унагах шахан өгүүлэв. 

	— Ийм байж чи юундаа зөрөөд байгаа юм бэ? Чамд би дурлаж байна. Чамайг бодохоос ухаан алдах гээд байна шүү дээ. Дуулав уу, миний ирсний учир энэ шүү дээ. Чамайг л харах гэсэн юм!. 

	— Нээрэн үү? гэж Женни гайхан асуув. 

	— Нээрэн. Хэрэг байвал дахин дахин л ирээд баймаар байна. Би чамд үнэхээр хайртай, чи бол минийх л болох ёстой. Надтай цуг явна гэж ам өг л дөө! 

	— Үгүй, үгүй, үгүй болохгүй. Би ажил хийнэ. Би ажиллахыг хүсэж байна. Би муу юм хийх дургүй байна. Битгий гуйгаад байгаач дээ. Хэрэггүй шүү дээ. Та намайг явуулж орхи. Тэгсэн нь дээр! Таныхаар болж болохгүй гэж Женни ноттой хэлэв. 

	— Женни таны эцэг юу хийдэг хүн бэ? хэлээч гэж тэр гэнэт асуув. 

	— Шил үлээгч,

	— Энд, Кливлендэд үү? 

	— Үгүй, Янгстаунд ажилладаг юм. 

	— Эжий чинь амьд уу?

	— Тийм ээ, Лестер гуай. 

	— Чи эжийтэйгээ цуг суудаг уу? 

	— Тийм ээ, Лестер гуай!

	Лестер жуумалзав. 

	— “Гуай” гэж надад битгий ярь л даа. Намайг “эрхэм” Кейн минь гэж битгий нэрлэ. Би чиний эзэнтэн биш болсон. Чи бол минийх, дуулав уу? гэж тэр ширүүвтэр хэлэв. 

	Тэгээд Лестер түүнийг бие рүүгээ татав. 

	— Хэрэггүй, хэрэггүй. Эрхэм Кейн гуай, бүр болохгүй, болохгүй, намайг тавь гэж Женни гуйв. 

	Гэвч Лестер Женнийн уруул дээр чанга үнсэв. 

	— Чи бол миний Женни шүү гэдэг дуртай үгээ тэр давтаад харах бүрийд л чи надад сайхан санагдах юм. Чамайг би бага мэдэх боловч орхихгүй. Тэгэн тэгсээр чи над дээр очооч. Чамайгаа би үйлчлэгч байлгамааргүй байна. Ийм ажил хийгээд байж болохгүй. Би чамайг нэг тийш нь аваачна. Би чамд мөнгө өгнө мэдэв үү? Тэр мөнгийг чи заавал авна шүү гэв. 

	“Мөнгө” гэж ярих үед Женни хачин болж гараа суга татан авав. 

	— Үгүй, үгүй, би авахгүй гэж тэр хэлэв. 

	— Аваад эхдээ өгөөрэй. Би ерөөс чамайг худалдан авах гэж бодоогүй. Чиний бодож байгаа зүйлийг би мэдэж байна. Гэвч чиний хэлж байгаа худлаа. Би чамд туслах гэсэн юм. Чиний гэр орныхонд туслах гэсэн юм. Чиний суудаг газрыг би мэднэ. Би өнөөдөр тэнд очсон та нар гэртээ хэдүүл бэ?

	— Зургуулаа гэж Женни дөнгөж дуулдахаар хэлэв. 

	«Ядуу айл заавал иймэрхүү байх юм даа” гэж Лестер бодов. 

	— Май үүнийг ав гээд халааснаасаа түрийвчээ гаргаж Лестер няцалтгүй давтан гуйж, — Удахгүй бид дахиад уулзана. Хайрт минь чи надаас хаашаа ч гарахгүй гэв. 

	— Үгүй, үгүй гэж Женни эсэргүүцэн би авахгүй, надад хэрэггүй. Та намайг ингэж гуйгаад хэрэггүй. 

	Кейн өөрийнхөөрөө зүтгэвч Женни огтхон ч гуйвсангүй тул Лестер арга буюу мөнгөө далд хийв. 

	— Ганцхан юм хэлье, чи надаас зайлан гарахгүй шүү, эрт орой хэзээ боловч чи надтай цуг байх болно. Бүх юм тийм байна гэдгийг чи өөрөө мэдэж байна шүү дээ. Би чамаас хэрхэвч буцахгүй гэж Лестер мэдэгдэв. 

	— Хэрэв та намайг яаж зовоож байгаагаа мэдэж байгаа сан бол доо. 

	— Би чамайг зовоож байна гэж үү? Тийм гэж үү? гэж Лестер асуув. 

	— Тийм ээ, зовоож байна. Таны хүсэж байгааг би хэзээ ч биелүүлэхгүй. 

	— Биелүүлнэ биелүүлнэ гэж Лестер дуу алдан өгүүлэхдээ олз цаашлах нь гэж санан хүсэл тачаал нь хачин ихсэж, — Чи минийх болно доо! гэв. 

	Хэдийгээр Женни дургүйцэвч Лестер түүнийг чанга тэврэв. 

	Хэсэг ноцолдсоны дараа тэр хоёрыг ямар нэг нууц юм холбох шиг болж Женни ч эсэргүүцэхээ болиход — Ийм л байна шүү дээ гэж Лестер хэлэв. Женнийн нулимс гүйлгэнэвч Лестер түүнийг ажсангүй — Чи өөрөө харахгүй байна гэж үү? Би чамд таалагдаж л байна шүү дээ гэв. 

	— Болохгүй гэж Женни уйлагнан давтав. Түүний илтийн цөхрөл Кейнийг сүрхий хөндөв. 

	— Охин минь чи юундаа уйлсан юм бэ? гэж тэр асуув. 

	Женни хариу дуугарсангүй. 

	— Уучил даа, өнөөдөр би дахиад юу ч хэлэхгүй. Бид бараг хүрээд ирэв шив. Маргааш би явна. Удахгүй бид хоёр уулзана. Тэгнэ хонгор минь. Одоо би чамаас хэрхэвч болихгүй. Чамайгаа зовоохгүйгээр юм бүхнийг би хийнэ. Харин чамаас ухрахгүй шүү мэдэв үү? гэв. 

	Женни толгойгоо дохив. 

	Сүйх тэрэг өнцөгт тулж очиход,

	— Энд буу даа, гэж Лестер хэлэхдээ Герхардтыхны хөшгөө татсан цонхны гэрлийг харж, Женниг тэрэгнээс буухад баяртай гэж нэмж хэлэв. 

	— Баяртай гэж Женни өгүүлэв. 

	— Энэ бол дөнгөж эхлэлт шүү гэдгийг санаарай гэж тэр хэлэв. 

	— Үгүй шүү, үгүй гэж Женни гуйн өгүүлэв. Лестер түүний хойноос хараад

	— Ямар сайхан амьтан бэ? гэж дуун алдав. Женни гэртээ ядрангуй, бодлогошрон самгардсан янзтай оров. Юу хийсэн бэ? Засах аргагүй алдаа хийсэн нь гарцаагүй. Лестер дахиад ирэх байлгүй. 

	Тэр ч ирнэ. Тэгээд мөнгө өгөх гэсэн нь бүр ч зэвүүн дээ. 

	
XIX бүлэг

	Сэтгэл догдолгосон энэ уулзалтын дараа тэр хоёрын хэн хэнд нь ямар нэг юм дутуу санагдах тул Лестер Кейн ч, Женни ч уг зүйл ингээд дуусахгүй гэдэгт өчүүхэн ч эргэлзсэнгүй. Энэ бүсгүйд миний сэтгэл бүр татагджээ гэж Кейн бодно. Тэр бүсгүй бол тийм гэж хэлэхийн аргагүй хөөрхөн, дур булаам билээ. Бүсгүйн эргэлзэл, гуйлт, “үгүй, үгүй, яасан ч үгүй” гэж эмээн хэлсэн үг түүний сэтгэлийг хөгжим мэт догдлуулна. Энэ бүсгүй бол түүний тулд л төрсөн бөгөөд тэр санаандаа хүрэх нь дамжиггүй. Женни бол орхихын аргагүй үзэсгэлэн гоо бүсгүй билээ. Төрөл төрөгсөд, хорвоо ертөнц юу гэх бол? гэж бодох зав Кейнд үгүй байв. 

	Женни сэтгэл санааны хувьд бууж өгсөн шигээ л эрт орой хэзээ боловч биеэ тушаана гэдэгт Кейн хатуу итгэж байсан нь хачин юм аа. Яагаад ингэж итгэж байгаагаа тэр өөрөө ч тайлбарлаж чадахгүй байлаа. Женнид байгаа хүүхэн хүний ер бусын намба, шулуун шударга, харц нь эелдэг, журамт хүслэнгээс өөр юу ч үгүй юм байна аа гэмээр бодолд арга буюу хүргэж байв. Энэ эмэгтэй ердөө л цорын ганц хар хүүгийн тулд төрсөн биз ээ. Хайр дурлал, энхрий сэтгэл, хүлцэнгүй байдал нь ч түүнтэй цуг л төржээ. Тэр цорын ганц хүн нь олдож, Женни ч түүнийг хайрлаж, хоёул цуг явах болно гэж Лестер ойлгосон юм. Үнэхээр ч тийм байв. Кейн бол тэр эмэгтэйн заяаны ганц хүн нь юм болохоор түүнийг эзэмдэх ёстой. 

	Харин Женни ямар ч бэрхшээлд учруулан сүйрүүлж мэдэх золгүй явдлыг муу ёрлож байв. Хэрэв Кейн түүний хойноос хөөцөлдөх юм бол хамаг учрыг мэдэж таарна. Женни чимээ аниргүй мултран гарч юунаа магад гэж горилсон учир Брэндерийн тухай Кейнд юм дурссангүй. Түүнээс салаад явж байхдаа эргэж ирнэ гэдгийг нь мэдэж байсны дээр эргэж ирээсэй ч гэж бодож байгаагаа өөрийн эрхгүй ухамсарласан юм. Гэлээ гэсэн ч бууж өгөлгүй, хуучин янзаараа үнэнч шударга, хүнд бэрх, нэг хэвийн аж төрөх ёстой гэж бодож байв. Энэ бол түүний урьд үйлдсэн хэргийн шийтгэл юм. Тэр бүсгүй хийсэн хэргийнхээ уршгийг амсах ёстой. 

	Женнитэй салах ёс гүйцэтгээд Лестерийн буцаж очсон Цинциннати дахь Кейний сүртэй тохилог байр нь Герхардтын байшингаас шал өөр байлаа. Энэ бол тодорхой янз маяггүй, франц шилтгээний хэлбэртэй боловч улаан тоосго элсээр барьсан хоёр давхар том байшин юм. Түүний эргэн тойрон цэцэг, мод суулгасан нь ёстой цэцэрлэгтэй төстэй бөгөөд чулуу нь хүртэл баян чинээлэг, гоёмсог хээнцэр байдлыг илтгэнэ. Өрхийн тэргүүлэгч эцэг Арчибалд Кейн дээрмийн юм уу, ямар нэг бузар булай буюу шударга биш аргаар биш, харин тэр үед хамгийн хэрэгтэй, тиймээс ч ашигтай ажлыг олж чадсаныхаа үрээр асар их хөрөнгө хуримтлуулсан ажээ. Америк бол хөгжиж буй залуу орон гэдгийг тэрээр бүр залуудаа ойлгосон юм. Тиймээс янз янзын тэрэг их хэрэгтэй, энэ хэрэгцээг хэн нэгэн хүн хангах ёстой гэж мэдэж байв. Тэр хүн жижгэвтэр дархны газар нээж, түүнийгээ яваандаа томоохон үйлдвэрийн газар болгон хувиргаад сайн сайн тэрэг үйлдвэрлэж, яггүй үнэтэй худалддаг болжээ. Ихэнх хүмүүс шударга байдаг гэж Арчибалд Кейн боддогоос, тэдэнд сайн хийцтэй юм хэрэгтэй, тийм сайн юм хийж өгвөл тэд над дээр дахин дахин ирж дуртайяа худалдан авч байх тул би баяжиж нөлөө бүхий хүн болно гэж итгэж байлаа. Худалдаанд ихэд өглөгч загнаж, чанар чансааг нь “үзүүлж” байх нь зүйтэй гэж тэр үздэг байв. Өтөлж хөгширтлөө энэ өвгөн танилынхаа дунд нэр сайтай хүн байв. 

	«Арчибалд Кейн гэдэг чинь гайхамшигтай хүн, арга зальтай боловч үнэнч шударга, ер нь их гарын хүн байгаа юм” гэж өрсөлдөгчид нь ярьдаг байжээ. 

	Арчибалд Кейн, хоёр хүү, гурван охинтой бөгөөд тэд нар нь цөм эрүүл энх, өнгө жавхаатай, ер бусын ухаантай боловч хэн нь ч эцэгтэйгээ адил тийм сайн зан чанартай хүч чадалтай биш билээ. Кейний ахмад хүү дөчин настай Роберт эртнээс аваад санхүүгийн асуудалд эцгийнхээ баруун гар болж байсан бөгөөд тэр хурц ухаантай, нарийн, наймаачин хүний шинж бүхий тул ажлаа явуулахад өөдгүй юм хийх нь зүй гэж үздэг биз ээ. Роберт дунд зэргийн нуруутай, туранхайвтар, өргөн духтай, хэдийнээ халзарч эхэлсэн, гялалзсан цайвар хөх нүдтэй, монхор хамартай, нимгэн жимбэгэр уруултай хүн байв. Тэрээр үг цөөнтэй, юм хийхдээ тэвдэж сандардаггүй, алхахдаа хянамгай гишгэдэг хүн байв. Хотын захад бүтэн хоёр хороо эзэлсэн том үйлдвэрийн газрын дэд ерөнхийлөгчийн хувиар Роберт эцэгтэйгээ бараг адил дээгүүр байр суурь эзэлж байлаа. Роберт Кейн ширүүн зантай, их ирээдүйтэй наймаачин байсан бөгөөд түүнийг эцэг нь сайн мэдэж байв. 

	Удаах хүү Лестертээ эцэг нь их хайртай. Тэр Роберт шигээ санхүүгийн гялалзсан мэргэжилтэй биш боловч ертөнцийн хөдөлгөж буй нууц пүршийг илүү сайн ойлгож байсан юм. Тэр зөөлөн хүнлэг сайн санаагаар юм бүхэнд ханддаг тул өвгөн Арчибалд түүнд итгэж, түүний оюун ухаан, үнэнч шударгыг гайхдаг байсныг хачирхах юмгүй. Арчибалд санхүүгийн ямар нэг будилаантай тулгарвал Роберт рүү юмны түрүүнд очдог боловч хүү Лестертээ илүү хайртай байжээ. Охидынх нь хамгийн эгч Эми бол гучин хоёр настай үзэсгэлэн төгс хүүхэн, нэг хүүтэй, хорин найман настай. Иможин мөн хүнтэй суусан боловч одоохондоо хүүхэдгүй, хамгийн бага, хорин таван настай Луиза хүнтэй хараахан суугаагүй, эгч нараасаа хамгийн үзэсгэлэнтэй нь боловч хамгийн хүйтэн сэтгэлтэй, тогтворгүй бүсгүй юм. Тэр хэнээс ч илүү өнгөтэй зүстэй, эрх ямбатай байхыг боддог, гэр бүлийнхээ нэр хүндийг бүхнээс илүү эрхэмлэдэг. Кейнийхэн орчин тойрныхоо бүх хүнээс давуутай байгаасай гэж мөрөөддөг байв. Луиза гэр бүл нь нийгмийн дотор дээгүүр байр суурь эзэлдгээр маш их бахархан, ихэмсэг зан гаргадаг нь Лестерийг заримдаа зугаацуулж, заримдаа уурлуулдаг байв. Лестер түүнийг бусад дүү нараасаа илүү хайрладаг боловч Луиза маань гэр бүлийнхээ нэр хүндэд элдэв янзын гарз хохирол бага учруулж, их зан бага шиг гаргаж байгаасай гэж боддог байв. 

	Тэдний эх, жаран настай хатагтай Кейн төлөв даруу зантай, нэр сайтай эмэгтэй, анх гэр бүл болж байх үедээ нэлээд ядуу байсан учир одоо ч язгууртны амьдралаар амьдрах гэж нэг их эрмэлздэггүй ажээ. Гэвч үр хүүхэд, эр нөхрөө хайрлахдаа тэдний аж байдал, амжилт, ололтод дотроо бахадна. Тэдний нь алдар хүнд түүнд хангамжтай билээ. Энэ бол сайхан сэтгэлтэй эмэгтэй сайн ч эхнэр, сайн ч эх ажээ. 

	Лестер оройхон Цинциннатид ирээд тэр дороо гэр өөдөө явав. Хөгшин ирланд зарц хаалгыг нь нээж өгөөд: — Ноён Лестер! Хүрээд ирсэн чинь сайн байна. Пальтогоо нааш нь өг. Манай энд тэнгэр сайхан байна. Гэрийнхэн чинь цөм сайн. Таны дүү Эми хатагтай хүүтэйгээ байж байгаад дөнгөж сая явлаа. Ээж чинь дээр өрөөндөө буй гэв. 

	Лестер түүний өөдөөс хөгжилтэй инээмсэглээд ээж дээрээ очихоор өгсөв. Урд тал зүүн тал хоёртоо цонхтой, цэцэрлэг тийш харсан алтан шаргал өрөөнд төлөв төвшин, жаахан ядарсан царайтай, гөлийтөл самнасан буурал үстэй, нүдэнд дулаахан эмэгтэй Кейнийг тосон авав. 

	— Ээж ээ, сайн байна уу? гэж хэлээд тэврэн үнсэж, бие чинь сайн биз дээ? гэв. 

	— Янзаараа л байна. Лестер чи сайн явав уу?

	— Сайн явсан Брейсбрижийнд дахиад хэд хонолоо. Парсоныхантай уулзах гэж Кливлендээр орох хэрэгтэй боллоо. Бүгдээрээ л таныг асууж байна билээ. 

	— Минни ямар байна?

	— Зүгээр, тэр огт өөр болоогүй санагдсан, хуучнаараа л зочдыг найрсаг хүлээн авч байна билээ. 

	— Тун ухаантай бүсгүй шүү гээд Цинциннатид Брейсбриж эзэгтэйн залуу байсныг санаснаа, — Надад ямагт аятайхан санагддаг байсан юм. Их хянуур болгоомжтой шүү гэв. 

	— Одоо ч тэр хэвээрээ гэж Лестер егөөдөн хэлэв. Кейн хатагтай инээмсэглээд гэр зуур болсон янз бүрийн явдал: Иможины нөхөр Сент-Луис руу ажлаар явсан. Робертын эхнэр салхи цохиулаад өвчтэй байгаа. Кейнд маань дөчин жил зүтгэсэн фабрикийн манаач өвгөн Цвингль нас барсан. Түүнийг оршуулахад Кейн явна гэж ярьсныг Лестер хайхрамжгүй янзтай мөртөө хүндэтгэн сонсов. 

	Доод давхар луу буухдаа Лестер Луизатай дайралдав. Луиза нь хэлэх үг олдохооргүй гангалсан байв. Гялгар шилэн чимэг хадсан хар торгон даашинз нь гоолиг биед нь яг таарч бадмаараг эрдэнэсийн зүүлэг зүүсэн нь боровтор бие, хар үсэнд нь тун зохисон байлаа. Хархан нүдний нь харц гялалзаж, 

	— Энэ чинь Лестер үү дээ! гэж дуу алдан, — Хэзээ ир ээ вэ? Би айлд зочлох гээд будаж янзалчхаад явж байна, болгоомжтой үнсээрэй? Баавгай шиг л зүгээр! гэв. 

	Лестер түүнийг чанга тэвэрч шовхийтэл үнсэхэд нь Луиза хар хүчээрээ түүнийг гэдрэг түлхэв. 

	— Би будаг шунхыг чинь нэг их алга болгоогүй, гэвч чи нэмээд будчих! гэж Лестер хэлээд хоолонд орохдоо хувцсаа солихоор өрөөндөө оров. 

	Сүүлийн жилүүдэд Кейнийхэн хоол идэхдээ хувцсаа сольдог заншилтай болжээ. Заавал тэгж байх ёстой юм шиг зочид ч үргэлж ирдэг, Луиза ч энэ талаар маш ёсорхог зан гаргадаг байна. Өнөө орой Роберт болон эцэг эхийн хуучин анд нөхөд Барнетыхан ирэх байсан учир хоол ч их хөгжил цэнгэлтэй болох ёстой байсан юм. Лестер эцгийгээ гэртээ байгааг мэдсэн атлаа түүнтэй уулзах гэж яарсангүй. Тэр Кливлендэд байсан сүүлийн хоёр өдрийн тухай бодож, Женниг хэзээ дахин харах бол гэж тааварлаж ядан байв. 

	
XX бүлэг

	Лестер хувцсаа сольж өмсөөд доош бууж, номын санд сонин уншиж суугаа эцэг дээрээ очиж уулзав. 

	— Сайн байна уу Лестер? гэж эцэг нь асуугаад нүднийхээ шилний доогуур харан гараа сунгаж, — Хаанаас ирэв? гэж асуув. 

	— Кливлендээс гэж хүү нь инээмсэглэн өгүүлээд эцгийнхээ гарыг чанга атгав. 

	— Чамайг Нью-Йоркт байсан гэж Роберт хэлсэн шүү дээ. 

	— Тийм ээ, байсан

	— Хуучин найз Арнольд маань ямар байна даа?

	— Хэвээрээ, тэр ерөөсөө өтлөхгүй хүн юм гэж Лестер хариулахад,

	— Тун тэвчээртэй, ёстой эр хүн дээ гэж Арчибалд Кейн өөрийг нь эрүүл чийрэг гэж магтсан юм шиг хөгжилтэйеэ хэлэв.

	Тэр хүүтэйгээ зочдын өрөөнд, хоолонд орох боллоо гэдгийг цагийн сэрүүлэг мэдээлэх хүртэл сууж ажил төрлийн болон гэр орны чанартай сонин ярилцав. 

	XV Людвигийн үеийн маягаар зассан элбэг дэлбэг ширээ Лестерт нэг л догь санагдаж байв. Тэр бол гэрээ, гэрийнхэн: эцэг эх, ах дүү нар, тэдний хуучин анд найз нарыг их эрхэмлэдэг юм. Тэгээд ч инээд хөгжөөн, ер бусын баясгалантай байв. 

	Мягмар гарагт Ливрингийх найр хийх тул Лестерийг очих уу гэж Луиза асуусанд:

	— Миний бүжиг хийдэггүйг чи мэднэ шүү дээ. Би тэнд очоод юу хийх юм гэж Лестер хэнэг ч үгүй хэлэв. — Бүжиг хийдэггүй гэнэ ээ? Бүжиг хийх дургүй гэх нь дээр биш үү. Чи ер нь хэтэрхий залхуурч байх шив. Роберт хүртэл заримдаа бүжиглэдэг болж байхад чи аль хэдийн хийдэг байсан шүү дээ. 

	— Би яаж Робертыг гүйцэх юм бэ, би ер тэгж чадахгүй гэж Лестер санаа зовсон шинжгүй хэлэхэд,

	— Хачин амьтан шүү гээд Луизагийн ширвэнгүүт, — Магад ч үгүй гэж Лестер хэлэв. 

	— Луиза чи битгий хэрүүл өдөөд бай гэж Роберт учиртайхан хэлэв. 

	Хоолны дараагаар тэд номын санд орж, Роберт дүүтэйгээ ажил хэргийн талаар бага сага ярилцав. Зарим нэг гэрээг дахин авч үзэх хэрэгтэй тул Лестерийн саналыг ч сонсмоор байжээ. Луиза айлд зочлохоор гарахад түүнд сүйх тэрэг өгсөнд:

	— Чи тэгээд явахгүй юм уу? гэж дургүйхэн хэлэв. 

	— Үгүй, тун их ядарч байна гэж Лестер хайхрамжгүйхэн хэлээд — Ноулз хатагтайд миний өмнөөс уучлалт гуйгаарай гэв. 

	— Летти Пейс өдөр чамайг асууж байна билээ гэж хаалганы тэнд очоод Луиза хашхирав. 

	— Хөөрхий зайлуул, овоо л доо. 

	— Летти сайхан бүсгүй байгаа юм. Чамайг түүнтэй гэрлүүлж, хүний зэрэгтэй болгох гэж би бодсон юм сан. Та хоёр ёстой таарна гэж дэргэд зогсож байсан эцэг нь оролцсонд:

	— Үнэхээр үзэсгэлэнтэй бүсгүй гэж Кейн хатагтай нэмж хэлэхэд,

	— Юу гэж хуйвалдах гээд байна, намайг гэр бүлийн амьдралд тохирохгүй хүн гэдгийг мэддэг үү гэж тоглоом тохуу хийн Лестерийн хэлэхэд

	— Түүнийг чинь би сайн мэдэж байна, энэ чинь л тун харамсалтай юм гэж Кейн хатагтай тоглож ч байгаа юм шиг, үнэнээсээ ч хэлж байгаа юм шиг хариулжээ. 

	Лестер яриагаа өөр зүйл рүү оруулав. Иймэрхүү зэмлэл түүнд тэсэхүйеэ бэрх байжээ. Дахиад л Женниг , түүний “Үгүй, үгүй!” гэсэн өрөвдөм үгийг дурсан саналаа. Түүний санаанд тохирсон хүн нь энэ л юм даа. Тийм хүүхнийг л ёстой анхаарч үзэх ёстой. Нарийн харамч бус, амин хувиа хичээдэггүй урхи торонд орсон шиг бус чөлөөтэй бөгөөд, хэний ч арчилгаа маллагаагүйгээр аяндаа дэлгэрч байдаг цэцэг шиг сайхан бүсгүй юм. 

	Тэр орой Лестер өрөөндөө орж ирээд Женнид захиа бичсэн боловч он сарыг нь нэгэн долоо хоногоор хойшлуулан бичжээ. Учир нь хэтэрхий тэвчээргүй юм гэж бодуулахгүй тэгээд бас Цинциннатид наад тал нь хоёр долоо хоног байх гэж бодсон байна. 

	 

	«Хонгор хайрт Женни минь ээ! Долоо хоног өнгөрөхөд би өөрийнхөө тухай мэдээ сураг өгөөгүй ч гэсэн чамайгаа мартаагүй гэдгийг итгээрэй. Чи миний тухай муу юм бодож байна уу охин минь, би чамд дурлаж үнэхээр дурлаж байгаа болохоор тэр бодлыг аль сайн тал руу нь л эргүүлэхийг би бодно доо. Миний ширээн дээр чамтай тун адилхан цав цагаан, булбарай зөөлөн, гоёмсог цэцэг байж байна. Чи яг л ийм, чиний намба дүр надад үргэлж бодогдож, дурсагдсаар байна. Миний хувьд чи бол бүхий л сайн сайхны охь манлай юм. Миний замыг цэцгээр хучих эсэхийг чи л мэднэ. 

	18-нд би Кливлендэд очиж, чамтай уулзах санаатай байгаагаа одоо хэлье гэж бодож байна. Пүрэв гарагийн орой очно. Баасан гарагийн үдэд “Дорнтон” зочид буудлын эмэгтэйчүүдийг зочлох өрөөнд намайг хүлээ. За юу? Хоёул тэнд өглөөний хоолонд цуг оръё. 

	Намайг гэрт чинь очъё гэхэд чи дургүйцсэн учир би чинийхээ хүслээр болж байгаа нь энэ шүү дээ. (Нэг л болзол олдвол хойшид ч биелүүлэх болно) сайн найз нар хагацах ёсгүй. Хэрэв хагацвал аюултай. Намайг хүлээх эсэхээ бичээрэй. Чинийхээ уужим сэтгэлд найдаж байна. Гэвч чиний “Үгүй” гэдэг үгийг чинь эцсийн шийдвэр гэж үзэж би чадахгүй. 

	Чамдаа үнэнч “Лестер Кейн” 

	 

	гэжээ. 

	Лестер захидлаа нааж, хаяглаад “Үнэхээр гайхамшгийн сайхан бүсгүй, ёстой гайхам бүсгүй дээ” гэж бодов. 

	
XXI бүлэг

	Женни чимээ сураг дуулалгүй олон юм эргэцүүлэн бодож нэгэн долоо хоносны дараа ирсэн энэ захиа түүний сэтгэлийг маш их догдлуулжээ. Тэр юу хийх вэ, яах вэ? Энэ хүнд ямаршуу янзтай харьцах вэ? Захианы нь хариуг өгмөөр ч бодогдоод байгаа юм уу даа? Хариу өгвөл юу гэж бичдэг бил ээ? Өдий хүртэл түүний хийсэн зүйл, тэр ч байтугай Колумбуст байхдаа Бассынхаа төлөө хохирсон нь ч хүртэл өөрөөс нь өөр хэнийг ч хөндөөгүй юм шиг байжээ. Одоо бол бусдын тухай, эх эцгийнхээ тухай, юуны өмнө хүүхдүүдийнхээ тухай бодох хэрэг байлаа. Балчир охин Веста нь ойноосоо зургаан сар өнгөрсөн бөгөөд ээжийгээ дуурайсан цайвар шаргал үстэй, том цэнхэр нүдтэй, сэргэлэн цовоо, ухаалаг хөөрхөн охин юм. Герхардт авгай чин сэтгэлээсээ түүнийг хайрладаг байв. Герхардт өвгөн өөрөө барагтай юманд уярдаггүй, одоо ч гэсэн зээ охиноо нэг их анзаардаггүй, гэлээ ч сайнаас сайн байжээ. Женни эцгийнхээ ийнхүү өөр болсныг хараад дахин хэзээ ч гомдоохгүй юм сан гэж үнэн сэтгэлээсээ бодож явдаг байв. Хэрэв Женни ямар нэг болгоомжгүй ажил хийвэл тэр нь эцгийгээ эвгүй байдалд оруулаад зогсохгүй охиныхоо ирээдүйд хор хүргэнэ. Миний амьдрал ч өөдөлшгүй, гэвч Вестагийн амьдрал бол өөр хэрэг. Тэгэхээр түүний амьдралыг гутаах юм огт хийж болохгүй гэж Женни боддог байлаа. Лестерт захиа бичиж бүх учраа хэлж болно. Гэвч дахиад муу юм хийхгүй гэдгээ Лестерт хэлсэн байна. Хүүхэдтэй гэдгээ түүнд хэлж, зүгээр байгаач гэж гуйя гэж бодвол тэр үгэнд нь орох болов уу, яадаг бол? Миний үгийг ойлгож аваасай гэж Женни бодож байгаа ч юм уу даа?

	Ингэж хэлнэ гэхэд Женнид бас зовлонтой байна. Учир иймд Женни эргэлзэж эхлээд бүх учраа хэлсэн захиа бичиж эхэлснээ урж хаяв. Гэтэл хувь заяанд нь бас л цав орж Янгстауны фабрикт золгүй явдал болсноос эцэг нь хүнд шархдаж гэнэт гэртээ хүрч иржээ. 

	Герхардтаас найман сарын эхээр лхагва гарагт захиа иржээ. Гэвч энэ нь герман хэлээр бичсэн, эцгийн асууж сураглаж, сургамж зөвлөгөө өгсөн, долоо хоног бүр өгдөг таван доллароо хийсэн жирийн захиа биш байлаа. Дугтуй дотор танихгүй хүн бичсэн бололтой хэдэн мөрөнд өчигдөр золгүй явдал болж, фабрик дээр хайлуулсан шил бүхий тэвш онхолдож Герхардтын хоёр гар их түлэгдэв гэсэн мэдээ байв. Захидлын эцэст маргааш өглөө гэртээ харина гэж бичсэн байжээ. 

	— Юу хэлж байгаа нь энэ вэ? гэж Уильям бачимдан дуугарав.

	— Хөөрхий муу аав минь! гэж Вероника хэлээд нүдэнд нь нулимс гүйлгэнэв. 

	Герхардт авгай сандал дээр сууж, атгаастай гараа өвдөг дээрээ тавин, гөлөрсөн нүдээр шал ширтээд “Одоо яадаг юм бил ээ?” гэж цөхрөнгөө баран өгүүлнэ. Герхардт ингээд үүрд эрэмдэг зэрэмдэг болбол би яана гэж бодохоос л айдас төрөм ажээ. 

	Басс зургаа хагаст, Женни найман цагт гэртээ иржээ. Басс болсон явдлыг дуулаад том харж,

	— Үгүй, бас тоогүйеэ гээд дуун алдаж, — Хэр их түлэгдсэн юм бол, захианд юм бичиж үү? гэж асуусанд

	— Бичээгүй байна гэж Герхардт авгай хариулав. 

	— Санаа нэг их зовоод яах вэ, тэглээ гэж дээрдэх юу байх вэ. Яаж ийгээд аргалж болох байлгүй. Би таны оронд байсан бол ингэж их сэтгэл зовмооргүй байх сан гэж Басс хэлэв. 

	Үнэндээ Бассын сэтгэл төдий л зовсонгүй, ер нь тэр иймэрхүү зантай хүн юм. Аж төрөхийг амархан гэж санадаг учир тэр ямар нэг юмны учрыг сайтар ухан бодож, хор уршгийг олж харж чаддаггүй билээ. 

	— Мэдэж байна, гэвч юу ч хийж чадахгүй нь: Аж амьдрал маань дэвжиж амжаагүй байхад дахиад зовлон учирлаа гэж л бодох юм. Бидэнд ямар нэг хараал хүрч, тэгээд л өөдлөхгүй байна! гэж Герхардт авгай биеэ барьж ядан хэлэв. 

	Женниг хүрч ирэнгүүт эх нь цорын ганц түших тулах хүн минь энэ гэж шууд бодсон байна. 

	— Юу болов ээж ээ, гэж эхийнхээ нүүр лүү харснаа Женни хаалганы тэндээс, — Яагаад уйлаа вэ гэж асуув. Герхардт авгай өөдөөс нь нэг хараад буруу харчхав. — Аав гараа түлчихсэн гэнэ, маргааш ирнэ гэж Басс түгдчин хэлэв. 

	Женни эргэж айдас нь хүрсэн янзтай түүн рүү хараад:

	— Гараа түлчхэж ий?

	— Тийм ээ, гэж Басс хэлэв. 

	— Яагаад түлчхэв ээ?

	— Шилтэй тэвш онхолдсон гэнэ. 

	Женни эх өөдөө хартал нүдний нь нулимс бүрхэж түргэхэн очоод тэврэн авав. 

	— Ээж ээ, битгий уйл, гуньж гутсаны хэрэггүй. Танд хэчнээн хэцүү байгааг би мэдэж байна, гэвч гайгүй, болж бүтнэ. Битгий уйл! гэж сэтгэлээ барьж ядан хэлэв.

	Женнийн уруул нь чичирч, шинэ зовлонтой золгох гэж хүч гаргаж байтал өөрийн эрхгүй гэнэт баширтай, няцаашгүй санаа төржээ. Лестер!.. тэр надад тусална гэсэн, дурласнаа хэлсэн шүү дээ гээд яагаад ч юм бэ, Лестер түүний анхаарал халамж, туслахаар завдаж байсан, өрөвдөн хайрлаж байсан зэргийг Женни тэр дороо дурсан санав. Бассыг шоронд орчоод байхад Брэндер яг л тийм байсан юм. Женни бас л хохирох нь уу? Ялгаа ч юу байх вэ дээ? Тэртэй тэргүй би дүүрсэн амьтан гэж Женни бодоод, уйтгарт дарагдан, элий балай болон дуу гаралгүй сууж байсан эх өөдөө хараад “яагаад ингэж зовж шаналах болж байна, эхийн минь хувь заяанд өчүүхэн төдий ч болов зол жаргал ноогдохгүй юм гэж үү?” гэж Женни бодлоо. 

	— Ингэж уйтгарласны хэрэггүй гэж жаахан азнасхийж байгаад хэлснээ, — Аав тийм ч их түлэгдээгүй байж мэднэ. Маргааш өглөө ирнэ гэж захиандаа бичсэн юм уу? гэж асуусанд:

	— Тийм гэж Герхардт авгай сэхээ авч хэлэв. 

	Одоо тэд овоо тайван, аажуухан ярьж, мэдэгдсэн бүх зүйлээ нэгэнт ярилцсан болохоор горьдлого тасарсан мэт чимээгүй болчхов. 

	— Нэг нь өглөө буудал дээр очиж аавыг угтаж авах хэрэгтэй гэж Женни Бассад хэлээд, — Би очно. Брейсбриж эзэгтэй юм хэлэхгүй байх гэж бодож байгаа гэв. 

	— Үгүй, чи явсны хэрэггүй. Би өөрөө түүнийг угтана гэж Басс уруу царайлан зөрөв. 

	Тэр энэхүү шинэ цохилтоос болж хувь заяандаа хорсож, түүнийгээ ч нууж чадалгүй, уруу царайлан өрөөндөө ороод түгжив. Женни эхтэйгээ цуг хүүхдээ унтуулаад, гал тогооны өрөө рүү ороход:

	— Бид одоо яана даа гэж дахин ийм золгүй явдалд нэрвэгдсэнээс болж аж байдлын хувьд хүнд бэрхшээлд орох байх хэмээн Герхардт авгай хүнд бодолд дарагдан хэлэв. 

	Эхийнхээ арга барагдан буйг өрөвдөн Женни:

	— Гуньж гутсаны хэрэггүй ээж минь гэж зөөлхөн хэлээд дотроо нэгэн шийд бодсоныгоо мэдэрчээ. 

	Хорвоо ертөнц уудам юм аа. Бусдад элдэв сайн сайхныг бэлэглэж явдаг өгөөмөр нинжин сэтгэлт хүмүүс энэ хорвоод олон бий. Тэдгээр ядуу хүмүүс золгүй учралаас болж дандаа ядарч зовж явах ёсгүй биз ээ!

	Женни эхтэйгээ зэрэгцэн суухад тэр гай гамшиг хажууд нь хүрээд ирчхэж байгаа юм шиг санагджээ. 

	Кливлендэд эсэн мэнд аж төрөх хүсэл мөрөөдөл нь үзтэл нуран унаж байгааг хараад,

	— Бид яана гэж чи бодож байна даа? гэж эх давтан асуув. 

	— Зүгээр, болж бүтнэ. Сэтгэлээ бүү зовоо. Учир нь олдоно. Яаж ийгээд болгох л болно гэж Женни юу хийх хэрэгтэйгээ сайн ойлгосон янзтай хэлэв. 

	Женни одоо, хувь заяа нь түүний мөрөнд хамаг хүнд хүчир хариуцлагыг үүрүүлснийг мэдэрчээ. Дахин биеэрээ хохирол үзэхээс өөр арга байхгүй болсон ажээ. 

	Өглөө нь Басс эцгийгээ буудал дээр угтаж авав. Герхардт тун цонхигор царайтай, тун их шаналсан байдалтай байлаа. Шанааны нь яс шонтойж, хацар нь хонхойсон байв. Гар нь боолттой, ерөнхий байдал нь маш өрөвдмөөр, Басстай хамт буудал дээрээс явахад хажуугаар нь өнгөрсөн хүмүүс байн байн эргэн харж байлаа. 

	— Золиг чинь, би ямар их түлэгдсэн гэж санана! Заримдаа тэсэхгүй байх гэж санагдаж байсан, тэгж их өвдсөн юм. Ямар их өвдсөн гэж санана. Золиг гэж! Энэ насандаа мартахын аргагүй! гэж өвгөн хүүдээ ярив. 

	Герхардт яагаад ийм золгүй явдал болсныг нэгд нэгэнгүй яриад, хэзээ нэг цагт урьдынх шигээ гараараа юм хийж чадах эсэхийг бүү мэд гэж нэмж хэлэв. Баруун гарын эрхий хуруу, зүүн гарын хоёр хуруу нь ясандаа тултал түлэгдсэн байна. Зүүн гарынх нь хуруунуудыг үеэр нь салгаж, эрхий хуруу нь гайгүй үлдсэн боловч хуруунууд нь татанги болж мэдэх байв. 

	— Мөнгө хамгийн их хэрэг болж байгаа үед ингэж орхилоо. Гайтай юм, ёстой гай! гэж Герхардт нэмж хэлэв. 

	Гэртээ хүрч ирмэгц нь Герхардт авгай үүдээ нээж өгөхөд өвгөн настай болсон ажилчин Герхардт авгайнхаа цаанаа уйтгартай байгааг мэдээд биеэ барьж чадалгүй уйлжээ. Герхардт авгай ч бас уйлж эхэлсэнд, Басс хүртэл хачин болсноо түргэн зуур зүгээр болж, жижиг хүүхдүүдийн уйлалдаж байхыг хараад:

	— Битгий уйлаад бай! Уйллаа гээд зовлонгоос хагацах биш. Тэгж байгаад зүгээр болно биз. — Та удахгүй эдгэнэ. Яаж ийгээд амь зууна даа гэж эцэгтээ цовоо дуугаар хэлэв. 

	Бассын үг бүгдийг түр зуур тайвшруулж, одоо нөхөр нь гэртээ ирсэн тул Герхардт авгайн сэтгэл санаа ч төвшрөв. Гар нь боодолтой боловч хөл нь эрүүл болохоор бас ч гайгүй хэрэг. Мөдхөн гар нь зүгээр болж ямар нэгэн хөнгөн ажил хийдэг ч болж болох юм. Ямар ч гэсэн сайн талаар нь бодох хэрэгтэй. 

	Женни тэр орой гэртээ ирмэгц шууд эцэг рүүгээ очиж өөрийн хамаг хайр, үнэнээ тоочин өгүүлэх санаатай байсан авч, аавыгаа бас л урьдын адил хүйтэн царайлж угтах байх гэж айж байлаа. 

	Герхардтын сэтгэл ч бас хөдөлж байжээ. Тэрээр одоо болтол охиныхоо учруулсан гай гамшгаас бүрэн салж амжаагүй байлаа. Тэр хүлцэнгүй байя гэж бодсон боловч мунгинасаар байгаад учраа ч ололгүй, юу хийх, юу гэж хэлэхээ ч мэдэхгүй байв.

	Женни түүнд айсан маягтай ойртон очоод,

	— Аав аа гэв. 

	Герхардт өвгөн зүгээр жирийн ярья гэж оролдсон боловч сандарсандаа юу ч хэлж чадсангүй. Аргагүйдсэн байдлаа ухамсарлаж, охин маань намайг хайрлаж, өрөвдөж байна гэж санахаас л охиноо хайрлахгүй байж чадахгүй, (Энэ бүхэн түүний хэрээс хэтэрсэн хэрэг байв) тэсэлгүй, уйлж орхив. 

	— Уучил намайг аав аа, гэж Женни гуйж, — Уучлаач дээ би гуйя! гэв.

	Герхардт охиныхоо өөдөөс харах ч зүрх байсангүй, гэвч уулзсандаа сандран мэгдэж, үнэндээ ч уучилж болох юм гэж бодоод

	— Би залбирсаан. Энэ тухай мартъя даа гэж зүдрүү дуугаар хэлжээ. 

	Тэр ухаан сэхээ орж, сандарч тэвдсэндээ ичсэн боловч тэр хоёр ойр дотно болж харилцан ойлголцсон юм. Тэр хоёрын харилцаанд биеэ барьсан байдал илэрхий боловч энэ өдрөөс Герхардт Женнийн төлөө анхаарал тавих гэж илүү чармайж, охин нь ч түүнтэй охины ёсоор энгийн, дотно, яг хуучин хэвээр байх болжээ. 

	Ийнхүү гэрийн дотор дахин уужуу тайван болсон боловч долоо хоногийн орлого таван доллароор багасаад, Герхардт ирсний улмаас зардал улам нэмэгдээд байдаг яаж, аж төрөх вэ гэсэн өөр нэг түгшүүр зовлон гарч ирэв. Басс долоо хоногийн цалингаас нэлээдийг нь өгч болох боловч тэгье гэж боддоггүй байжээ. Долоо хоногт есхөн долларыг орон сууцны хөлс төлөх, хоол хүнс, нүүрс түлээ авахад (чухал хэрэгцээтэй аар саар зардлыг оруулалгүйгээр бодоход) хүргэх хэрэгтэй юм. Герхардт өдөр болгон боолтоо солиулахаар эмчид очих ёстой байлаа. Жоржийн гутал урагдсан байв. Нэг бол нэг газраас мөнгө олох хэрэгтэй, нэг бол цөмөөрөө дахин өрөнд ороод гачигдал зовлон амсах хэрэгтэй болжээ. Энэхүү нөхцөл байдлын эрхээр Женнийн шийдвэр гарцаагүй байдалд оров. 

	Лестерийн захидалд хариу өгөөгүй байтал болзсон өдөр хаяанд буулаа. Түүнд захиа бичихээ болих уу? Гэтэл тэр л бидэнд тусална. Шууд л мөнгө өгөх гэж байсан шүү дээ. Эцсийн эцэст Женни, миний үүрэг бол тэр өгөх гэсэн тусламжийг ашиглах явдал гэж шийдсэн байна. Тэгээд ч Женни Лестерт товчхон зурвас бичжээ. Тэр Лестертэй уулзахаараа манайд очиж хэрэггүй гэж гуйна гэж бодов. Женни захидлаа явуулчхаад айж сандрах, баясан найдахыг хослуулсан хачин сэтгэлтэйгээр шийдвэрлэх өдрийг хүлээх боллоо.

	
XXII бүлэг

	Гайт баасан гараг болж, Женнийн өчүүхэн амьдралд төвөг учруулсан шинэ ноцтой бэрхшээл тулгарав. Шилж сонгох ч юм алга, аж амьдрал маань өөдлөхгүй нь гэж Женни боджээ. Цааш яаж тэсэх вэ? Хэрэв Женни эх эцэг, төрөл төрөгсдөө аз жаргалтай болгож, Вестаг боловсролтой болговол өөрийн өнгөрсөн зүйл, Вестаг гаргаснаа халхавчилж магадгүй юм... Баян хүн ядуу хүүхэнтэй гэрлэх явдал бишгүй байдаг. Лестер бол сайн хүн, Женни түүнд мэдээж таалагдаж байгаа юм. Женни Брейсбриж эзэгтэйнд долоон цагт очоод, үдийн хэрд ээждээ туслах нэрийдлээр чөлөө авч зочид буудал руу явжээ. 

	Лестер Цинциннатиас бодсоноосоо хэдэн өдрийн өмнө гарч Женнийн хариу захиаг аваагүй учир Кливлендэд баргар царайтай, тун гонсгор иржээ. Женнийн захиа зочид буудалд байгаа байх гэж сэтгэлээ зогоож байсан чинь тэнд юу ч байсангүй. Лестер тийм амархан цөхөрдөг хүн биш боловч өнөөдөр уйтгарлан уруу царайлж хувцсаа сольж өмсөхөөр өрөөндөө оров. Оройн хоолоо идчихээд биллиард тоглох гэж бодсон боловч ердийнхөөсөө илүү архи уугаад найзтайгаа салах ёс гүйцэтгэжээ. Маргааш өглөө нь ухаан балардуу босож, энэ явдлыг учрыг нь олж дуусгая гэж бодож суутал цаг талийж, болзсон цаг тулаад ирэхэд Лестер жаахан хүлээе гэж шийдэв. Гэнэт Женни ирэх шиг болжээ. Тэгээд болзсон хугацаанаасаа арван таван минутын өмнө зочдын өрөөнд оров. Женниг хараад ямар их баярласан гэж санана, Женни хүлээгээд сууж байсан нь түүний бууж өгсний шинж байв. Лестер сэтгэл хангалуун, баяр баясгалантай инээмсэглэж Женни рүү түргэн түргэн алхсаар дөхөж очоод,

	— Ямар ч байсан чи ир ээ шив дээ? гээд гээсэн эрдэнээ олж авсан хүн шиг харж чи яагаад захиа бичсэнгүй вэ? Чамайг таг чимээгүй болчихоор нь намайг дурсах ч дургүй байгаа юм байна гэж би бодсон гэж хэлсэнд. 

	— Би захиа бичсэн шүү дээ гэж Женни хариулав.

	— Хааш нь?

	— Өөрийн чинь өгсөн хаягаар, гурван өдрийн өмнө явуулсан

	— Тэгнэ ээ тэр, надад хүрсэнгүй байна шүү. Эртхэн бичихгүй дээ. За чи ямаршуу аж төрж байна даа?

	— Зүгээр дээ гэж Женни хариулав. 

	— Нэг л биш байна. Чи их ядарсан бололтой, юу бол оо вэ? Гэрийнхэн чинь цөм зүгээр үү?

	Лестер огт санамсаргүй ингэж асуужээ. Яах гэж ингэж асууснаа өөрөө ч мэдэхгүй байлаа. Гэвч энэ асуулт хамгийн их тэвдүүлж байсан юмаа ярихад нь Женнид туслав.

	— Эцэг маань өвдөөд гэж тэр хэлсэнд

	— Яагаа вэ? гэж Лестер асуув. 

	— Фабрик дээрээ гараа түлчихсэн байна. Бид их айж сандарсан. Тэр одоо хэзээ ч гартай болж чадахгүй юм шиг байна гээд Женниг дуугүй болоход нүүрэн дээр нь цөхрөнгөө барсны шинж илэрхий байлаа. Женни яах ч аргагүй байдалд ороод байгааг нь Лестер ойлгож, нээрэн харамсалтай байна гэж хэлээд, — Хэзээ тэгээ вэ? гэв. 

	— Бараг гурван долоо хоногийн өмнө.

	— Тоогүйеэ. Ямар ч гэсэн хоол идье хоёулаа. Би чамтай яримаар байна. Би явсан цагаасаа л танайхныг яаж байгаа бол, мэдэх юм сан гэж бодож байлаа гэв. 

	Тэр Женниг ресторанд дагуулан орж онцгойдуу зассан ширээн дээр суулаа. Женниг зугаацуулахыг хичээж хоол захиал гэж хэлсэн боловч Женни сэтгэл нь зовж тун их ичсэн тул өөрөө захиалахад хүрэв. Хоолоо захиалчхаад баясгалантай эргэж,

	— Женни ээ, гэр орныхоо тухай нэгд нэггүй яриач. Үүнээс түрүүн би бага сага ойлгосон, одоо бүр сайн мэдмээр байна. Эцэг чинь шил үлээгч гэсэн биз дээ. Одоо эцэг чинь мэргэжлээ орхихоос өөр аргагүй болсон нь тодорхой байна. 

	— Тийм ээ, гэж Женни хэлэв. 

	— Чамаас гадна гэрт чинь хэдэн хүүхэд байна вэ?

	— Тав

	— Чи хамгийн том нь уу?

	— Үгүй, хамгийн том нь Себастьян одоо хорин хоёр настай. 

	— Тэр юу хийдэг юм бэ?

	— Тамхины дэлгүүрт худалдагчаар ажилладаг.

	— Аль хэр цалин авдгийг нь мэдэх үү?

	— Арван хоёр доллар авдаг байх аа гэж Женни нэлээн бодож байгаад хэлэв. 

	— Бусад нь?

	— Марта, Вероника хоёр ажил хийдэггүй, бүр жаахан. Жорж, Уйлсоны дэлгүүрт ажил хийдэг. Гурван доллар тавин цент авдаг.

	— Чи хэдэн доллар авдаг юм?

	— Би дөрвийг. 

	Лестер нийтдээ хэчнээн доллар болж байгааг дотроо бодоод дуугүй болсноо:

	— Орон сууцанд хэдэн доллар төлдөг вэ? гэж асуув. 

	— Арван хоёр доллар

	— Эжий чинь настай хүн биз дээ?

	— Удахгүй тавь хүрнэ.

	Тэр бодлогошрон сэрээгээ эргүүлж байлаа. 

	— Үнэнийг хэлэхэд, Женни ээ, иймэрхүү л байх гэж би бодож байсан. Би чиний тухай их юм бодсон. Одоо бүгд тодорхой боллоо. Чамд ганц л зам байна. Хэрэв чи надад итгэх юм бол тэр зам тийм муугүй гэж эцэст нь хэлээд Женниг юм асуух болов уу гэж дуугүй болсон боловч юу ч асуусангүй. Женни дотроо гэр орныхоо тухай элдвийг бодож байв. 

	— Ямар арга зам байгааг мэдэхийг хүсэхгүй байна уу? гэж Лестер асуусанд:

	— Хүсэлгүй яах вэ гэж Женни төдхөнөө хариулав. 

	— Энэ бол би юм. Чи надад өөртөө туслах бололцоо олго л доо. Би түрүүн ч тэгье гэж бодож байсан. Гэвч одоо чи миний тусламжийг авах хэрэгтэй. Мэдэв үү? гэж Лестерийн хэлэхэд,

	— Арай тэр дээрээ тулаагүй байх гэж би бодсон юм гэж Женни зүгээр л хэлжээ.

	— Би чиний юу бодсоныг мэдэж байна. Энэ тухай мартвал таарна. Би танай гэр орны талаар санаа тавина. Үүнийг би хойш тавилгүй одоо л хийнэ гэв. 

	Лестер түрүүвчээ гаргаж, арав, хорин долларын дэвсгэр хэд хэдийг, нийт хоёр зуун тавин доллар сугалж аваад, — Май энэ бол зөвхөн эхлэлт, хойшид би танай гэр орныг хангах талаар анхаарна. Алив алгаа тос гэв. 

	— Үгүй, үгүй гэж Женни чанга хэлснээ ийм олон хэрэггүй. Ийм ихийг өгч хэрэггүй гэхэд

	— Битгий марга, дуугүй алгаа тос гэж Лестер хэлэв. Женни Лестерийн харцны аясаар гараа сунгахад тэр, мөнгийг зөөлхөн атгуулаад

	— Май, хүүхээ, би чамд дурлаж байна, хайрт минь чамайг болон чиний эцэг эхийг гачигдаж зовж байгаасай гэж би хүсэхгүй байна гэв. 

	Женни уруулаа хазалж, Лестер лүү дотроо талархан хараад

	— Танд яаж талархахаа мэдэхгүй байна гэж эцэст нь хэлэхэд

	— Хэрэггүй, би харин чамд талархах ёстой гэдгийг мэдэх хэрэгтэй гэж Лестер хариулав. 

	Лестер түүний гоо үзэсгэлэнд татагдаж, дуугүйхэн өөдөөс нь харахад Женни дээшээ харалгүй, цааш юу болохыг хүлээж байлаа. 

	— Чи ажлаа орхихгүй яасан юм бэ? гэж Лестер асуугаад, — Чи өдөржингөө зүгээр суувал таарах сан гэв.

	— Би тэгж чадахгүй, аав ч зөвшөөрөхгүй. Намайг цалин авах ёстой гэдгийг тэр мэдэж байгаа шүү дээ гэж Женни хариулсанд,

	— Энэ ч үнэн л дээ. Гэвч чи ажил хийгээд ямар ашиг байгаа юм бэ? Бурхан минь! Долоо хоногт дөрөвхөн доллар шүү! гэж Лестер хэлэв.

	— Хэрэв чамайг энэ мөнгөөр юм хийж чадна гэж би бодсон сон бол чамд үүнээс тавь дахин ихийг ч дуртайяа өгөх байсан юм сан. 

	Тэр хуруугаараа ширээг замбараагүй тогшилно. 

	— Үгүй энэ мөнгөөр чинь би яахыгаа ч мэдэхгүй байна. Манайхан мэдчихнэ. Ээжид учрыг тоочихоос аргагүй болно гэж Женни хэлэв.

	Лестер, Женнийн хэлсэн үгнээс эх, охин хоёр тун ч дотно, тэгээд нэг мэдэхэд л эхдээ хэлчих хүн юм даа гэсэн дүгнэлт хийв. Лестер тоомсоргүй зантай хүн огт биш тул энэ санаа түүнийг хөнджээ. Гэвч өөрийнхөө бодлыг няцаая гэж ердөө ч эрмэлзсэнгүй. 

	— Миний ойлгож байгаагаар бол ганц л арга байна. Чи үйлчлэгч байсны хэрэггүй чамд энэ ажил зохихгүй. Би дургүй байна. Бүгдийг орхиод надтай цуг Нью-Йорк руу яв. Чиний төлөө би санаа тавина. Би чамд дурлаж байна. Чи бол минийх л байхыг би хүсэж байна. Цаашдаа чи төрөл төрөгсдийнхөө тухай зовох юм байхгүй. Тэдэндээ чи сайхан байр худалдан авч өгөөд өөрийн санаснаар янзалж чадах болно. Чи ийм байх дургүй байна гэж үү? гэж Лестер залган өгүүлэв. 

	Лестерийн дуугүй болох зуур Женни эхийнхээ тухай, хайрт эхийнхээ тухай л шууд бодол бодов. Герхардт авгай насан туршдаа ганц зүйл - тийм нэг сайхан байшингийн тухай ярьдаг байв. Тэгэхлээр хэрэв тэд нар нь том байшинтай, сайхан хогшил, цэцэрлэгтэй болбол Женни ёстой жаргал эдлэх билээ. Ийм байшинтай болоод байрын үнэ хөлс, өөдгүй хуучин хогшил, арчаагүй ядуу байдлаас салбал үнэндээ жаргах болно! Женнийн ийнхүү бодож байгааг Лестер ажиж, Женнийн хамгийн зовуурьтай бодлыг олж хөндсөнөө ойлгов. Гэр орныхонд нь гоё сайхан байшин худалдаж авч өгөх саналаа хэлэхэд энэ санаа бүтэлтэй болсон ажээ. Лестер дахиад хэдэн минут хүлээснээ,

	— Үүнийг тэгээд чи зөвшөөрөх үү? гэв. 

	— Уг нь ч сайн байна. Тэгэхдээ одоо болохгүй. Би гэрээсээ явж чадахгүй. Намайг хаа очих гэж байгааг аав тодорхой мэдэх гэх байх. Би түүнд юу гэж хэлэх юм бэ?

	— Нью-Йорк руу Брейсбриж авгайтай цуг явна гэж хэлж яагаад болохгүй бил ээ? Үүнийг хэн ч татгалзахгүй, тийм үү? гэж Лестер өгүүлэв.

	— Үнэнийг гэрийнхэн мэдэхгүй бол ч болох л доо. Харин гэнэт мэдчихвэл яана? гэж Лестер лүү гайхсан янзтай харсаар Женни өгүүлэв. 

	Тэд мэдэхгүй, Брейсбриж авгайн явдлыг тэд ойлгохгүй. Энд тэнд удаанаар явж байгаа эзэн хатагтай нар үйлчлэгчдээ авч явах нь бишгүйдээ л байдаг. Намайг авч явна гэж байна, би явахаас болохгүй, бид цуг явна гэж л хэлчихгүй юу хэмээн Лестер тайван өгүүлэв. 

	— Болно гэж та бодож байна уу? гэж Женни асуув. 

	— Бололгүй яах вэ. Юу нь болохгүй юм бэ? гэж Лестер хэлэв

	Женни жаал бодсоноо энэ ч болох юм даа гэж шийдэв. Дараа нь энэ хүнтэй ойртоно гэдэг ч эцэстээ дахиад л эх болж шувтрах гэсэн үг юм гэсэн бодол Женнийн толгойд орлоо. Амьдралаа хүүхдэд өгнө гэдэг ямар ч хэцүү гуниг вэ... үгүй, дахиад ингэж болохгүй, яалаа ч гэсэн анхных шиг тийм байдалд орж болохгүй гэж санасан авч Женни Вестагийнхаа тухай Лестерт хэлж чадсангүй, гэхдээ энэхүү гэтэлшгүй саадын тухай түүнд хэлэх ёстой гэж бодов. 

	— Би... гэж Женни эхлээд цааш нь үргэлжлүүлж чадалгүй түгдрэн зогсов. 

	— Чи? тэгээд цааш нь? гэж Лестер давтав.

	— Би... гэснээ Женни дахиад л дуугүй болов. 

	Женнийн ичимхий байдал, хэлэх гэсэн юмаа өгүүлж ядан байгаа булбарай нимгэн уруулыг Лестер ихэд таалжээ. 

	— За тэгээд? Чи сайхан шүү. Чи надад хэлэхээс айгаад байна уу? гэж Лестер зоригжуулсан янзтай асуув. 

	Женнийн гар нь ширээн дээр ажээ. Лестер налангуутаа, хүчирхэг бор гараа Женнийн гар дээр тавив. 

	— Би яасан ч хүүхэдтэй болж болохгүй гэж Женни арай ядан хэлээд доошоо харчхав. 

	Лестер түүн рүү учиртайхан харах бөгөөд ийм эвгүй хүнд нөхцөлд ч түүний хадгалан яваа үнэт шинж өөртөө татагч шударга зан болон амьдралын чухал зүйлийг ерийн шууд тусгах чадвар нь Женниг Лестерийн нүднээ маш өндөрт тавьжээ. 

	— Женни ээ, чи ер нь ер бусын бүсгүй юм аа. Чи ердөө л гайхамшиг юм. Гэхдээ сэтгэл битгий зов. Үүнийг аргалж болно. Чи дургүй, би ч гэсэн бас дургүй болохоор чи юунд нь хүүхэдтэй болох юм бэ? гэж Лестер өгүүлэв. 

	Женнийн ичингүйрэн улайсан царайд ойлгож ядсан шинж тодров. 

	— Тийм ээ, тийм, чи надад итгэхгүй байна уу? Би юу ярьж байгаагаа мэдэж байна. Чинийхээр бол ямар вэ? гэж Лестер хэлэв. 

	— Ти... тийм ээ гэж Женни тасалдангуй хэлэв. 

	— Энэ шүү дээ. Чамд муу болохоор юм би яагаад ч хийхгүй. Би чамайг эндээс авч явна. Тэгэхдээ надад ямар ч хүүхэд хэрэг алга. Одоо надад хүүхдийн хэрэг алга. Ингэж л бодож байна. Тийм юм заяандаа болохгүй. Ийм зүйлээс чи битгий ай. 

	— За, гэж дөнгөж дуулдахаар Женни хариулав. 

	Одоо Женни юундаа ч Лестерийг харж чадахгүй байх юм билээ. 

	Жаахан чимээгүй сууснаа Лестер,

	— Женни ээ, чи надад хайртай шүү дээ Тийм ээ? Хэрэв хайрладаггүй сан бол би шалаад байх байсан уу даа, чи юу гэж бодож байна? Чин үнэнийг хэлэхэд чиний хойноос би үхчих гээд байх болжээ. Чамайг харахаараа архи уусан юм шиг согтчихдог болжээ. Чи надтай цуг заавал яв. Заавал. Одоохон танай гэрийнхний байдлыг би мэдэж байна. Гэвч аргалж болно оо. Нью-Йоркт надтай цуг яв л даа. Дараа нь ямар нэг юм бодоцгооё. Би танайхантай танилцъя. Би чамайг эргүүлж байгаа янз гаргаад л очъё. Юу дуртайгаа хэл, гагцхүү хойшлуулалгүй цуг явъя.

	— Гэхдээ яг одоо биш шүү дээ? гэж Женни бараг айн асуув

	— Болбол маргааш. Эс болбол нэг дэх өдөр. Чи амжуул л даа. Чамайг юу зовоогоод байна вэ? Хэрэв Брейсбриж авгай чамайг явъя гэсэн бол чи юм хүмээ шалавхан зэхэж хэн ч юу ч хэлэхгүй байх байсан шүү дээ. Үгүй гэж үү?

	— Тийм л дээ гэж Женни бодосхийн зөвшөөрөв. 

	— Тийм бол ингээд байхын хэрэг юу вэ?

	— Худал юм ярина гэдэг хэзээ ямагт хүнд шүү гэж Женни бодлогошронгуй өгүүлэв. 

	— Тэр ч тийм ээ, тэглээ гэхэд чи явна тийм ээ?

	— Та жаахан хүлээж чадахгүй юу? Гэв гэнэт ингэхээс би айж байна гэж Женни гуйн өгүүлэв. 

	— Охин минь ганц ч өдөр хүлээхгүй. Цааш нь хүлээх чадал алга гэдгийг чи харахгүй байна гэж үү? Над руу эгц хар л даа. Явах уу?

	— За, тэгдэг юм бил үү дээ гэж Женни гунигтайхан хариулахад энэ хүнийг энхрийлэх нэг л хачин сэтгэл түүнд төрсөн байв. 

	 

	
XXIII бүлэг

	Явах ажил нь санаснаас тун амархан бүтжээ. Женни эхдээ бол хамаг үнэнээ хэлэх, харин эцэгтээ Брейсбриж авгай явахдаа Женниг дагуулж явах гэнэ гэсэн ганцхан зүйл дурдахаар шийдэв. Эцэг нь лавлан асууж эхлэх нь гарцаагүй боловч ямар нэг эргэлзэл төрнө гэж үү? Энэ өдөр Женни харих замдаа Лестертэй цуг их дэлгүүрт ороход Лестер түүнд авдар, чемодан, замын костюм, малгай авч өгөв. Ийнхүү ялалт хийсэндээ Лестер ихэд эрдүү байв. 

	— Нью-Йоркт очоод би чамд ямар нэг аятайхан зүйл авч өгнө. Чи ерөөс өөрийнхөө үнэ цэнийг мэдэхгүй байна. Бүх зүйл чиний л тулд шүү гэж Лестер хэлэв. 

	Лестер худалдаж авсан зүйлээ авдарт янзлан хийгээд тэд Лестерийн байгаа зочид буудал руу явав. Дараа нь, нэг дэх өдөр явахын өмнө зочид буудалд ирж хувцсаа солино гэдгийг Лестер Женнид сануулав. 

	Женни гэртээ эргэж ирээд гал зуухандаа ээжтэйгээ тааралдахад эх нь мөн л баяр хөөр болов. 

	— Өнөөдөр ядраагүй биз? Ядарсан шинжтэй байх чинь гэж Герхардт авгай таалангуй асуув. 

	— Үгүй, ядраагүй, үүнийх биш ээ. Ерөөсөө миний бие барагтайхан байна. 

	— Яагаа вэ?

	— Эжий минь, би танд нэг юм хэлмээр байна. Хэцүү л юм даа. 

	Женни эх өөдөө асуух мэт хараад дуугүй болсноо харцаа буруулав. 

	— За, юу вэ? гэж Герхардт авгай сандрангуй асуув. Тэднийг золгүй явдал олонт тарчилгасан болохоор ямар нэг шинэ зовлон учраа байх даа гэж дандаа зовж суудаг байсан биз ээ. Ажилгүй болчхоогүй биз? гэж эх асуув. 

	— Үгүй, гэсэн ч би юманд явах болоод байна гэж Женни хариулахдаа сэтгэлийнхээ хөдөлгөөнийг нуухыг хичээв.

	— Арай үгүй байлгүй. Яагаад? гэж эх дуун алдав. 

	— Би Нью-Йорк орох боллоо. 

	Эх гайхширан том харав. 

	— Гэв гэнэт юу болов? Хэзээ тэгж шийд ээ вэ?

	— Өнөөдөр

	— Нээрэн үү?

	— Эжий минь нээрэн. Чагнаж бай. Би нэг юм хэлмээр байна. Бид зовлонтой амьдарч байгааг чи мэдэж байна шүү дээ. Яалаа гэсэн ч бид энэ байдлыг аргалж чадахгүй. Гэтэл бидэнд туслах хүн оллоо. Тэр хүн надад дуртай, тэгээд нэг дэх өдөр цуг Нью-Йорк оръё гэж байна. Би явахаар шийдсэн. 

	— Яаж байгаа нь тэр вэ. Женни минь болохгүй! Дахиад ийм юманд чи орж яаж болох вэ! Эцгийгээ бод! гэж эх дуун алдав. 

	— Би бодож бодож ингэх нь дээр юм гэж саналаа гэж Женни шийдэмгий хэлээд, тэр бол сайн хүн гэдгийг би сайн мэдэж байна. Их ч мөнгөтэй хүн. Тэр надтай цуг явах гээд байна, тэгээд би явна. Буцаж ирэхийнхээ хамт манайд шинэ байшин худалдаж авч өгөх гэнэ, тэгээд ер нь туслах л юм байх. Надтай хэн ч суухгүй гэдгийг чи мэдэж байна шүү дээ. Яадаг юм бэ? Тэр намайг хайрлаж байна. Би ч гэсэн түүнд хайртай. Яагаад явж болохгүй вэ? гэв. 

	— Вестаг чинь тэр мэдсэн үү гэж эх нь болгоомжлон асуув.

	— Үгүй, хэлээгүй нь дээр гэж би бодлоо. Вестаг энд оролцуулахгүйг би хичээнэ гэж Женни гэмшингүй өгүүлэв. 

	— Женни минь чи өөртөө л зовлон хурааж байна гэж би айж байна. Энийг хэзээ ч мэдэгдүүлэхгүй гэж чи бодож байгаа юм биш биз?

	— Сургуульд орох болтлоо Веста эндээ та нартай цуг байхад болмоор юм шиг би бодох юм. Тэгээд, дараа нь хааш нь ч юм сургуульд явуулах арга би бодно гэж Женни хэлэв. 

	— Тэгж ч болох юм гэж эх зөвшөөрөөд тэгэхдээ түүнд шууд хэлбэл дээр байлгүй? Хэрэв чи үнэнээ хэлчихвэл цаадах чинь чиний тухай бүр ч сайн бодол төрөх биш үү? гэв. 

	— Энд гол нь биш ээ, гол нь Вестатай холбоотой. Би түүнийг ийм юманд оролцуулахгүй гэж санаж байна гэж Женни илтгэн хэлэв. 

	Эх толгойгоо сэгсрэв. 

	— Чи хаана түүнтэй танилцаа вэ? гэж тэр асуув. 

	— Брейсбриж авхайнд.

	— Эрт үү?

	— Бараглаж хоёр сар өнгөрөх нь. 

	— Тэгээд чи тэр тухай ганц ч үг дурсаагүй гэж Герхардт авгай охиндоо үг хаяв. 

	— Түүнийг надад тэгж харилцдаг болно гэдгийг би мэдээгүй юм гэж Женни гэмшингүй хэлэв. 

	— Жаахан хүлээнэ байгаа? Тэр яагаад манайд эхлээд ирдэггүй юм бэ? гэж эх асуугаад тэгсэн бол амар байхгүй юу. Чи яваад өглөө гэсэн ч эцэг чинь учрыг мэдчихнэ биш үү гэв.

	— Брейсбриж авхайтай цуг явах гэж байна гэж хэлье. Тэгэхлээр аав татгалзахгүй биз ээ. 

	— Тэгэхэд болох юм гэж бодол дундаа эх зөвшөөрөв. 

	Эх охин хоёр бие бие рүүгээ дуугүй харцгаав. Женнийн амьдралд оролцох болсон энэ шинэ гайхмаар хүнийг Герхардт авгай оюундаа зурж ядна. Баян хүн гэнэ. Женниг авч явах санаатай байж, бидэнд шинэ байшин худалдан авч өгөх бодолтой гэж байдаг. Үлгэр шиг юм даа! гэж тэр бодов. 

	— Тэр надад үүнийг өгсөн юм гэж Женни, эхийнхээ бодлыг ямар нэг талаар мэдсэн бололтой нэмж өгүүлэв. 

	Женни энгэртээ нуусан хоёр зуун тавин долларыг гаргаж Герхардт авгайн гарт атгуулав. 

	Эх мөнгө рүү гайхсан янзтай харав. Ногоон шар энэ хэсэг мөнгө хоол унд, хувцас, түлш, байрын мөнгөний гачигдлаас аврах ганц хүч байв. Хэрэв их мөнгө гэрт нь байвал, Герхардт өвгөн нүцгэн гараараа тэгж их ажиллахгүй, Жорж, Марта, Вероникад олигтой юм худалдан авч хүслийг нь хангаад, Женни ч биеэ тордож, Веста нь боловсрол олох боломжтой болох билээ. 

	— Тэгж байгаад л өөртэйгөө сууна гэж чи бодож байна уу? гэж эх асуув.

	— Мэдэхгүй, тэгэх байлгүй, тэр надад хайртай гэдгийг л би мэдэж байна гэж Женни хариулав. 

	— Одоо яая гэх вэ, явахыгаа эцэгтээ хэлье гэж бодож байгаа бол битгий хойшлуул. Тэртэй тэргүй эцэгт чинь их л хачин санагдана гэж жаахан дуугүй байснаа Герхардт авгай өгүүлэв. 

	Би яллаа гэдгээ Женни мэдлээ. Аж байдал нь энэ явдалтай эхийг эвлэрүүлэхэд хүргэжээ. Эх тавгүй болсон ч ингэх нь эрхбиш дээр байх гэж санажээ. 

	— Би чамд тусална аа гэж эх нь санаа алдан охиндоо хэлэв. Герхардт авгай худал хэлэхэд хэцүү байсан ч нөхрийнхөө хамаг сэжгийг арилгах гэж аргагүйн эрхээр худал хэлжээ. Болсон шинэ зүйлийг хүүхдүүдэд сонсгоход цөм түүнийг шуугин хэлэлцээд, дараа нь энэхүү зохиомол аргыг Женни эцэгтээ давтахад бүх юм санаачлан бүтлээ. 

	— Тэгээд чи удаан явах юм уу? гэж эцэг асуув. 

	— Хоёр, гурван л долоо хононо биз гэж Женни хариулав. 

	— Энэ чинь аятайхан аялал байна. Би мянга найман зуун дөчин дөрвөн онд Нью-Йоркт байсан юм. Тэгэхэд ч бүр жижигхэн хот байсан одоогийнхтой адилгүй гэв. 

	Женнид нь ийм аз дайрсанд өвгөн сэтгэлийнхээ угт их баяртай ажээ. Эзэн авхай нь түүнд сайн юм шив дээ. 

	Нэг дэх өдөр боллоо. Женни өглөө эртлэн босоод гэрийнхэнтэйгээ салах ёс гүйцэтгээд Лестерийн хүлээж байгаа “Дорнтон” зочид буудалд очлоо. 

	— Аа чи хүрээд ирэв үү? гэж эмэгтэйчүүдийг хүлээн авах өрөөнд угтан авч дуун алдав.

	— Тэглээ гэж Женни жирийн хариулав. 

	— Чи миний хамаатан гэх хэрэгтэй. Чамд би өөртэйгөө зэрэгцээ өрөө захиалсан, би түлхүүрт явуулаадахъя, чи хувцсаа соль. Бэлэн болохын хамт авдрыг чинь галт тэрэгний буудал руу илгээе. Галт тэрэг нэг цагт хөдөлнө гэж Лестер хэлэв. 

	Женни хувцаслахаар явахад, Лестер цаг яаж өнгөрөөхөө мэдэлгүй юм уншиж, тамхи татав. Тэгээд Женнийн өрөөг тогшив. Тэр хувцсаа сольж амжаад хаалга тайлж өгөв. 

	— Чи ямар догь харагдана вэ? гэж тэр инээмсэглэн өгүүлэв. 

	Женни харцаа буулгаад сэтгэлдээ хүнд бөгөөд төвшин бус болов. Ноогдол үүргээ биелүүлэх гэж Женни залилах, худал хэлэх, бэмбэгэнэх есөн шидийн зовлонд орсон билээ. Женнийн царай зүдрэн зовуурилсан шинжтэй ажээ.

	— Чи тав алдлаа гэж үү? гэж Лестер түүн рүү анхааралтай харан асуув. 

	— Ү-үгүй гэж Женни хариулав. 

	— За, за битгий тэг л дээ. Их сайхан болно доо.

	Тэр Женниг тэврэн авч үнсээд тэд дорогшоо буув. Ийм даруухан гоёл нь түүний хожим өмсөх гоёл шиг хачин сайхан зохисныг хараад Лестер бахдан ядна. 

	Тэд удаж түдэлгүй галт тэрэгний буудал хүрлээ. Галт тэрэг хөдлөх үед ирсэн ч бэлэн байх суудал Кейн захижээ. Тэд пульманы вагонд сууцгаав. Лестерийн сэтгэл үлэмжийн хангалуун боллоо. Амьдрал нь сарнай цэцэг дэлгэрэх адил бодогдоно. Женниг дэргэдээ суулгаад санасандаа хүрчээ. Хэрэв дандаа ингэж амждаг сан бол ямар сайхан бэ гэж бодож байлаа. 

	Галт тэрэг хөдөллөө. Женни бодлогошрон цонх руу ширтэнэ. Цонхны цаана хүйтэн бороонд цохиулан норсон хязгааргүй тал, намрын нүцгэрсэн ой үргэлжилж, тэгш талын дунд навтгар жижиг байшин, фермүүд газарт наалдсан адил жирэлзэнэ. Галт тэрэг модон байшингуудын хажуугаар хүнгэнэн өнгөрөв. Тэр бол хэсэг цагаан, шар хүрэн оромжууд байсан бөгөөд орой нь бороо цасанд гандан харлажээ. Нэг жижиг байшин Колумбуст Герхардтынхны сууж байсан хуучин байшинг Женнид санагдуулахад тэр алчуураар нүүрээ таглан чимээгүй уйлав.

	— Женни ээ чи уйлж байна уу? гэж Лестер уншиж байсан захиагаа гэнэт орхиод асууснаа түүний эхрэн дагжиж буйг хараад, — Боль, боль ингэж болохгүй, бод л доо. Нулимс ямар нэмэртэй юм бэ? гэж залган хэлэв. 

	Женни хариу дуугарсангүй болохоор Лестер энэхүү далдын гүн гунигийг аргагүй дэмжив. 

	— Битгий уйл даа, удахгүй хамаг юм сайхан болно гэж чамд би хэлсэн шүү дээ, юу ч байсан битгий зов гэж тэр тайтгаруулан хэлэв.

	Женни гараа арай гэж аваад нүдээ арчив. 

	— Ингэж сэтгэлээр унаад хэрэггүй. Ингэх тусам дордоно. Гэрээсээ холдож явах нь чамд хэцүү байгааг би ойлгож байна. Гэвч нулимс тус болохгүй шүү дээ. Чи бүрмөсөн явчхаж байгаа биш шүү дээ. Чи буцаад ирнэ. Чи надад хайртай, тийм ээ охин минь? Би чамд санаа зовж байгаа биз дээ? гэж Лестер залган хэлэв.

	— Тийм ээ, гэж Женни инээмсэглэхийг оролдон хариулав. 

	Лестер дахиад л захиагаа уншиж, Женни Вестагийнхаа тухай бодлогошров. Аль хэдийнээ дотно болчихсон хүндээ хэлээгүй нууц зүйл түүнд байгаа болохоор Женни яаж амгалан байх билээ. Хүүхдийнхээ тухай л Лестерт хэлэх нь зүйтэйг тэр мэдэвч энэ талын нэг зүйл Женниг чичрүүлэхэд хүргэв. Хэзээ нэг цагт үнэнээ хэлэх хангалттай зориг Женнид олдох байлгүй. “Би түүнд хэлэх ёстой хүн. Ийм үүргийн хамаг ноцтойг ухамсрах цаг түүнд гэнэт тулжээ. Хэрэв би шууд хэлэхгүй байгаад бид хоёр хамт амьдрах болбол, энэ учрыг Лестер хожим бүрэн мэдвэл намайг ердөө ч уучлахгүй. Тэр намайг хөөж ч мэднэ. Тэгвэл би хаа очих вэ? Надад гэр орон байхгүй. Тэр үед Веста бид хоёр хэрхэх вэ?” гэж Женни сэтгэл догдлон бодов. 

	Женни эргэж Лестер лүү муухай бодолд автсан янзтай харахад өмнө нь, сахлыг нь саяхан хуссан ягаан царайдаа ч, сэтгэл ханамжтай амьсгалж байгаа бүх биедээ ч омог нь шатсан Немезидийг санагдуулмаар сүр жавхлан огтгүй гагцхүү уншиж байгаа захиагаа амтархан суугаа сүрлэг ганган эр л харагдав. Женниг харцаа буруулмагц Лестер түүнийг харлаа. 

	— Бүх нүглээ наманчлан уйлж чадав уу? гэж тэр хөгжүүн асуув. 

	Женни үл мэдэг жуумалзав. Тэр үг яг эгзгийг нь олсон бололтой

	— Тэгэх шиг боллоо гэж Женни хариулав. 

	Лестер өөр зүйл ярихад, Женни үнэнээ түүнд хэлэх гэж саяхан бодогдсон зүйлээ хэлэх гээд болж өгсөнгүй гэдгийг санан цонх руу харна. Ярих эв удахгүй олдож бүгдийг өгүүлж болох биз дээ гэсэн бодлоор биеэ тайвшруулан “удаан хойшлуулж болохгүй” гэж бодов. 

	Маргааш нь Нью-Йоркт тэд хүрэлцэн ирэхэд хаа буудаг бил ээ? гэсэн ноцтой асуудал Лестерт тулгарлаа. Нью-Йорк том хот учир энд таних хүн олоход бэрх, гэсэн ч арга бодно доо гэж Лестер бодов. Энэ учраас нэг дориун зочид буудалд хүргэж өгөхийг улаачид тушаагаад тэнд хоёроос гурван долоо хоног өнгөрүүлж болох хэдэн өрөөтэй нэг байр авав. 

	Женнийн орж ирээд байгаа байр ер бусын гоё учир ямар нэг өөр ертөнцөд очсон мэт санагдана. Кейн хямд бөгөөд дэндүү гял цал болсон юманд дургүй учир өөрийгөө энгийн төв юмаар торддог байсан тул Женнид юу таарахыг тэр дор нь шууд ойлгоод сонирхолд нь тааруулж юм бүхнийг санаачилжээ. Женни бол цэвэр цагаан сэтгэлт эмэгтэй тул тэр асар гоёмсог чимэглэлийн зүйлд чин сэтгэлээсээ баярлажээ. Женни энгэр, ханцуйг нь францын алтлаг эмжээрээр эмжсэн зөөлхөн хөх плать өмссөн гоолиг биеэ хараад угаалгачны охин Женни Герхардт мөн гэж үү дээ гэж өөрөөсөө асуув. Арван долларын үнэтэй гоё хөнгөн шаахайтай хөл, үнэт чулуу гялтгануулсан гар чинь түүнийх мөн гэж үү? Ийм их баялгийг тэр эдлэх болсон нь үнэхээр гайхамшиг биз ээ! Тэгээд бас эхэд чинь ч гэсэн оногдох зүйл бий гэж Лестер амласан байв. Энэ тухай бодохын хамт хөөрхий хайрт ээж минь! гээд Женнийн нүднээ нулимс гүйлгэнэв. Женниг үнэхээр сайхан байхаар гоёх гэж Лестер дуртайяа хөөцөлдөж хамаг арга чадлаа зарсны үр нь түүний санаанаас хол давжээ. Гудам, хоолны газар, гадаа хаа боловч хүмүүс эргэн харж түүний дагуулсан хүүхнийг харцаараа үдэх ажээ.

	— Ямар сайхан хүүхэн бэ? гэсэн үг зүг зүгээс сонстоно. 

	Женнийн байдал хэдийгээр ийнхүү эрс өөрчлөгдсөн боловч үүнд түүний толгой эргэж, саруул бодлоо алдсангүй. Амьдрал хувийнхаа бэлгээр түүнийг түр зуур л зогоож байгаагаас биш, дараа нь буцаагаад авчихна гэдэг бодол түүнд байсаар билээ. Женнид өчүүхэн нэр төр ерөөс хэрэггүй. Ийм юм гэдгийг нь Лестер ажиглан мэджээ. 

	— Чи гойд сайхан хүүхэн юм аа. Чи улам л гайхуулах болно доо. Өдий болтол чамайг амьдрал олигтой эрхлүүлсэнгүй гэж Лестер хэлэв. 

	Хэрэв гэрийнхэн ямар нэг юм сонсвол, энэ тухай тэдэнд юу гэж тайлбарладаг билээ гэсэн бодол Лестерт төрлөө. Хэрэв Чикагод буюу Сент-Луист (урьд нь бодож үзсэн ажээ) байр авбал энэ нууцыг хадгалж байж чадах уу? Үүнийг үнэхээр нуух гэж байна уу? Женниг үнэхээр ёстой хайрлаж байгаагаа Лестер бараг мэджээ. Буцах цаг дөхөөд ирэхийн хамт цаашид яах төлөвлөгөөгөө Женнитэй цуг хэлэлцэх боллоо.

	— Эцэгтээ намайг танил маань гэж л мэдүүлэхийг бод. Тэгвэл дээр. Би танайд очиж байя. Тэгээд дараа нь бид хоёр гэрлэх саналтай гэж хэлэхэд чинь нэг их юм болохгүй гэж Лестер хэлэв. 

	Женни Вестагаа бодон дотроо зүдэрнэ. Гэвч эцгийгээ дуугүй байхаар аргалж магадгүй гэж санана. 

	Харихдаа өмсөхийн тул Кливлендийн хуучин платиа гамнахыг Лестер Женнид зөвлөн сануулжээ. 

	— Бусад юмны талаар сэтгэл битгий зов. Учир олдтол тэдгээрийг би өөр дээрээ хадгалж байя гэж тэр хэлэв. 

	Бүх зүйл амархан, жирийнээр бүтэв. Лестер бол холын онцгой бодолтой хүн байв. 

	Нью-Йоркт байхдаа Женни гэртээ бараг өдөр болгон захиа бичиж, тэр дотроо эжийдээ тусгай жижиг зурвас заавал хийдэг байв. Нэг удаа, Лестер манайд очих гэнэ, аавыг та үүнд бэлтгэж намайг хайрладаг хүнтэй болсон гэж хэлээрэй гэсэн зүйлийг эхээсээ гуйн бичжээ. Мөн Вестатайгаа холбогдох бэрхшээлийн тухай бичжээ. Тэгээд эх нь Герхардт өвгөн хэрхэн амаа боож суухад хүргэх арга эвийг тэр дороо л бодож эхлэв. Энэ удаад бүх зүйлийг чимээ аниргүй өнгөрөөх хэрэгтэй болов. Женни нь хувь заяагаа янзлах бололцоо өгөх хэрэгтэй болов. Гэтэл Женни буцаад ирлээ. Ирэхэд нь цөм баяр хөөр болцгоов. Женни ирээд хуучин ажилдаа орохгүй нь мэдээж тул, Герхардт авгай, арай ахиу цалинтай дориун ажил олж ав гэж Брейсбриж авхай Женнид хоёр долоо хоногийн урьдчилгаа мөнгө өгчээ гэж нөхөртөө тайлбарлав. 

	 


XXIV бүлэг

	Герхардтыхны аж байдал болон, тэдэнтэй өөрийнхөө харьцааг Лестер Кейн түр янзлаад, ажлаа бодож Цинниннатид буцав. Хотын захын хоёр бүтэн хэсгийг эзэлсэн том фабрикийн амьдралыг тэр үнэхээр сонирхсон бөгөөд фирмийнх нь хамаг амжилт ба алсын төлөв нь түүний эцэг эх хоёрынх шиг мах цусанд нь шингээсэн зүйл байв. Асар том бөгөөд улам өсөж яваа үйлдвэрийн газрын чухал хэсэг нь өөрийгөө гэж бодоход түүнд аятайхан байв. Төмөр зам дээр “Кейнийн кампани, Цинциннати” гэсэн бичигтэй таваарын вагон тааралдахад буюу янз бүрийн хотын том том дэлгүүрийн цонхны наана өөрийнхөө фермийн хийсэн зүйлийг харахаараа тун ч сэтгэл хангалуун болдог байжээ. Ийм нэг батжил хүндэтгэлтэй тов гэсэн үйлдвэрийн газрын төлөөлөгч байна гэдэг тоглоом биш шүү! Энэ бүгд сайхан боловч Лестерийн хувийн амьдралд шинэ үе эхэлснийг товчоор өгүүлбэл Женнитэй танилцсан нь билээ. Лестер төрсөн хотдоо буцаж ирээд, Женнитэй ийнхүү холбоотой болсон явдал нэг л уршиг удна гэдгийг ойлгожээ. Эцгийгээ юу гэх бол гэхээс тэр айсан бөгөөд гэхдээ гол нь ахыгаа бодох болжээ. 

	Роберт бол хүйтэн, чигээрээ бөгөөд нийгмийн ба хувийн амьдрал дээрээ согоггүй жишээч хүн байв. Тэр хатуу тогтоогдсон журам дэглэмийг хэзээ ч зөрчиж байгаагүйн дээр уриалгахнаараа ч, сайхан сэтгэлээрээ гоцлогддоггүй, үнэндээ биеэ зөвтгөхийн тулд ямар нэг аятай шалтаг буюу зайлшгүй зүйл олохоор юу ч хийхээс буцахгүй эр байв. Иймэрхүү байхдаа юмыг бодохдоо эзэн хүний хатуу барилыг ёс суртахууны үлэмж нарийн дэглэмтэй эвлэрүүлдэг логик бүх залиа ажихгүй мөртөө нэгийг нөгөөтэй нь яагаад ч юм мэргэнээр хослоод байдаг нь Лестерт ойлгомжгүй ажээ. “Шотландын хамба адил номлодог, баяжих аргыг Азийн хүний адил олдог хүн дээ” гэж нэг хүнд Лестер ахынхаа тухай өгүүлсэн нь яг оносон билээ. Гэтэл Лестер Робертыгоо байр сууриас нь ховхолж түүнтэй маргалдаж чадсангүй. Яагаад гэвэл, олонх хүн Робертын талд байв. Бодвол Роберт ямар байвал зохих ёсоор сэтгэж тэр ёсоор юмаа хийдэг байсан байлгүй. 

	Ах дүү хоёр өнгөн дээрээ хамгийн дотно харилцаатай юм шиг боловч цаанаа бие биедээ ихээхэн харш харь ажээ. Роберт нь Лестертээ ерөөс муугүй байх боловч санхүүгийн асуудлын учрыг олох талаар түүнийгээ чадвар муутай гэж үзнэ. Бас тэгээд ах дүү хоёр амьдралыг нэг адил үзэх аргагүй хэтэрхий өөр өөр хүмүүс байв. Бүхнийг чадагч долларын хойноос амь тавин хөөцөлддөг Робертыгоо Лестер далдуур үзэн ядна. Харин Роберт Лестерийн гэнэн хөнгөмсөг нь эрт орой хэзээ боловч зовлон гай тарина даа гэж лавтай бодно. Одоо болтол эцэг нь бүх ажлыг янзалдаг болохоор ажлын талаар ах дүү хоёр дорвитой зөрсөн удаагүй боловч хооронд нь аар саар зөрөөн тасардаггүй бөгөөд гэхдээ хэн нь өддөгийг мэдэхэд хялбар юм. Лестер бол худалдааны ажлыг нөхөрсөг харилцаа, хувийн танил, зээл, буултын аргаар явуулах гэнэ. Роберт бол өрсөлдөөнд ялахын тул хатуу бодол барьж, үйлдвэрлэлийн зардлыг хорогдуулан, юмаа хямд худалдаж бусдыг цохих хэрэгтэй гэж үзнэ. 

	Фабрикийн эзэн өвгөн тэр хоёрыг эв тангарагтай номхон байлгахыг хичээх авч, хэзээ нэг цагт хэрүүл үүсэж хүүхдүүдийн аль нэг, магадгүй хоёул ч балраад өгч болохыг урьдаас мэджээ. “Та нар хоорондоо л арга зүйгээ аятайхан олж баймаар байна шүү!” гэж өвгөн дандаа ярина. 

	Бас нэг өөр зүйл, гэрлэлт, тухайлбал Лестерийн гэрлэлтийг эцэг хэрхэн үздэг нь түүнийг зовооно. Лестер гэрлэлтээ хойш тавьж том алдаа хийж байгаа учир даруй гэрлэх нь зүй гэж Арчибалд Кейн ямагт шаардана. Луизагаас бусад нь цөм сайн сайхан гэрлэцгээсэн байхад яагаад хайртай хүү нь тэднийгээ дуурайдаггүй юм бэ? гэж өвгөн санахдаа ингэж байгаа нь аль ч талаар Лестерт хортой болж байна гэдгийг мэджээ. 

	— Чиний дайтай байр байдал бүхий хүн гэрлэсэн байх нь зүй гэж эцэг нь хүүдээ олонт нотлон өгүүлэхдээ, — Гэрлэвэл хүний нүдэнд догь харагдахгүй юу. Сайн авгай олж гэр оронтой болж үз. Миний насанд хүрэхдээ гэр орон ч үгүй, үр хүүхэд ч үгүй байх нь үү? гэдэг байв. 

	— Таарч тохирох юм олдвол суулгүй яах вэ. Гэсэн ч одоогоор тийм хүн олдохгүй л байна. Та яалгах гээд байгаа юм бэ? Дайралдсан юмтайгаа суух юм уу? гэж Лестер хариулав. 

	— Хаанаас даа, гэхдээ сайн хүүхнүүд хаа мундсан юм бэ? Олъё гэж санавал ч чи өөртөө тохирох эхнэр ололгүй яах вэ дээ. Лейс гээд л нэг хүүхэн байж л байна. Юу нь муу байна? Энэ хүүхэн чамд таалагддаг шүү дээ. Энэ хэвээрээ байгаад байвал олигтой юм үзэхгүй шүү Лестер гэж өвгөний хэлэхэд хүү ердөө л инээмсэглэн хариулав. 

	— За яах вэ, аав аа! Үүнийг орхиё. Тэгж байгаад би арга бодчихно байх, гэхдээ юм уух гэвэл цангаснаа мэдрэх хэрэгтэй биш үү. 

	Өвгөн түр зуур бууж өгөв. Гэвч энэ бол түүний сул тал нь билээ. Хүүгээ жинхэнэ ажилсаг хүн болж бусадтай эн зэрэгцээсэй гэж эцэг ихэд хүсэх билээ. 

	Ийм байж Женнитэй бат бэх харьцааг тогтоох арга алга даа гэдгийг Лестер ойлгоод яах тухай нарийн бодов. Юу болбол болог гээд Женнид үнэнч хэвээр байх нь гарцаагүй. Гэвч шал дэмий явалгүй болгоомжлох хэрэгтэй билээ. Женниг Цинциннатид аваачдаг юм бил үү дээ? 

	Нэг мэдэхэд энэ маань илэрвэл ямар гай тарьдаг бол? Түүнийг хотын захад нэг газар тохитой байранд суулгадаг юм бил үү? Тэглээ ч, эрт орой хэзээ боловч гэрийнхэн сэжиг мэдчихнэ. Дагуулаад л энд тэндгүй яваад байдаг юм бил үү? Анх удаа Нью-Йоркт цуг очсон минь давгүй өнгөрсөн боловч дандаа тийм байж чадах болов уу? Энэ бүгдийг тэр дахин дахин бодов. Элдэв бэрхшээл түүнийг гагцхүү гайхширалд оруулна. Яван явсаар хамгийн таатай газар бол Сент-Луис, Чикаго буюу Питтсбург мэтийн өөр нэг хот л байж болмоор ажээ. Энэ хотуудад, ялангуяа Чикагод Лестер дандаа очдог байсан. Бүр сүүлд нь Женниг Чикагод л аваачиж суулгахаар шийдэв. Ямар нэг шалтгаар ирж очоод байж болохын дээр ирж очиход ганц шөнө амжих тул Чикагоос дээр газаргүй. Хөгжөөн ихтэй ийм их хотод нуугдах ч амар. Цинциннатид Лестер хоёр долоо хоноод, Женнид удахгүй Кливленд орно гэж захиа бичив. Женни хариуд нь над дээр ирээрэй, чиний тухай би эцэгт хэлсэн. Гэртээ дэмий байгаад яах вэ гээд би долоо хоногт дөрвөн доллар олох нэг дэлгүүрт ажиллах болов гэж бичжээ. Үүнийг уншаад Лестер инээмсэглэж, түүний нандин чанарыг бахархав. “Женни минь сайн байна. Би чам шиг хүүхэнтэй ердөө дайралдаагүй” гэж Лестер өөртөө хэлэв

	Хагас сайн өдөр Лестер Кливленд орж ирээд Женнийн ажилладаг дэлгүүрт орж орой нь уулзалдахаар болзов. Өөртөө дуртай дотно хүн гэж Женни гэрийнхэндээ танилцуулбал танилцуулаг, тэгээд хурдхан шиг учраа олбол гүйц ээ гэж санажээ. Герхардтынхны гэр орны байдал, нүдэн дээр унаж байгаа ядуу зүдүү нь Лестерт маш эвгүй бодол төрүүлсэн авч Женни нь өнөөх л сайхан хэвээрээ санагдана. Хооллодог өрөөнд нь хэдэн минут суусны дараа Герхардт авгайнхаа хамт түүнтэй мэндлэхээр гарч ирэхэд Лестер тэднийг бараг анхаарсангүй. Өвгөн герман Лестерт, эцгийнх нь фабрик дээр хамгийн адгийн тушаалд хэдэн зуугаараа байдаг тийм хүмүүс шиг санагджээ. Энэ тэр юм жаал зугаа яриад, Лестер Женниг гаръя гэв. Женни малгайгаа өмсөөд тэд гарцгаав. Хэрэг дээрээ тэд Женнийн шинэ гоёл чимэглэлийг одоогоор хадгалж байгаа бөгөөд Лестерийн хөлслөн авсан байр луу зүглэв. Женни орой найман цагт буцаж ирэхэд гэрийнх нь энэ талаар муу юм ер бодсонгүй. 

	
XXV бүлэг

	Сар болсон хойно, Лестер надтай суух гэнэ гэж Женни хэлжээ. Энд тэнд яваад байсан нь түүнд бэлтгэл болж цөм ухварласан тул аргагүй зүйл мэт санацгаажээ. Гагцхүү Герхардт өвгөн л бага зэрэг эргэлзэх шиг болжээ. Ингээд юу болох бол гэдэг нь түүнд тодорхой биш байжээ. Лестер чухамдаа дориун хүн байгаад бүх зүйл сайхан болж мэдэх юм тэгэхлээр Женниг тэр хайрлахгүй байж болохгүй юу байх бил ээ? Лестерээс өмнөх чинь, Брэндер бил үү? Нэгдсэн улсын сенатч Женнид дурлаж болсон юм чинь фабрикийн эзний хүү тэгж яагаад болохгүй бил ээ? Ганц саад байгаа нь хүүхэд юм даа гэж Герхардт бодов. 

	— Женни Вестагийнхаа тухай түүнд хэлсэн болов уу? гэж Герхардт эхнэрээсээ асуув. 

	— Хэлээгүй байгаа гэж Герхардт авгай хариулав. 

	— Хэлээгүй байгаа, хэлээгүй байгаа. Дандаа л ийм нэг юм байх юм. Хэрэв мэдвэл Женнитэй түүнийг сууна гэж чи санаж байна уу? Хүүхэн хүн биеэ буруу авч явсны уршиг энэ дээ. Одоо тэр хулгайч шиг далдичиж явах цаг тулжээ. Хүү нь ч өөдтэй нэг байхгүй. 

	Герхардт дахиад сонин шагайсан боловч олиггүй санаа түүний нь үймүүлэв. Миний амьдрал бүр золгүй юм гэж үзээд манаач ч юм уу ямар нэг өөр ажил олж болмоор найдлага оров. Энэ бүх заль, мэхнээс холхон байхыг тэр хүсжээ. 

	Хоёр долоо хэр хоноод Женни эхдээ Лестер намайг Чикагод өөр дээрээ ирээч гэж бичсэн байна. Бие нь жаахан муу учир Кливлендэд ирж чадахгүй юм байх гэж хэлжээ. Эх охин хоёр Герхардтад Женни явж ноён Кейнтэй ёслол хийх гэж байгааг хэлжээ. Герхардт өвгөний сэжиг дахин сэргэсэн учир хачин болов. Гэвч энэ бүх явдал өөдтэй юм болохгүй дээ гэж өвгөн дэмий үглэнэ. 

	Женнийн явах өдөр болсон тул эцэгтэйгээ салах ёс гүйцэтгэж чадалгүй явах хэрэг болов. Өвгөн орой болтол хот дундуур ажил эрэн тэнэсэн болохоор Женни түүний ирэхийг хүлээж чадалгүйгээр галт тэрэгний буудал дээр очих болов. 

	— Би аавд очоод захиа бичье гэж Женни хэлэв. Женни охиноо дахин дахин үнсэв.

	— Лестер удахгүй бидэнд энэнээс дээр байр авч өгнө. Биднийг нүүж ирээсэй гэж тэр хүсэж байгаа хэмээн Женни хөгжүүн хэлэв. 

	Тэгээд л шөнийн галт тэрэг Женниг аваад одоход түрүүчийн амьдрал төгсгөл болж шинэ амьдрал эхэлжээ. 

	Лестерийн буянаар гэр бүлийнхэн мөнгөөр төдий л гачигдахгүй байсан бөгөөд үүнийг хүүхдүүд болон Герхардт өвгөн огт ажиглалгүй амьдарч, Герхардт авгай ч нөхрөө зовохгүй мэхэлж наад захын хэрэгтэй юмсаа худалдан авсаар, харин өөр бусад аахар шаахар юм авч зүрхлэхгүй байгаа боловч эхийн сэтгэлээс зовлон хагацахгүй байгаа нь сонирхолтой билээ. Гэтэл Женни Чикагод очоод хэд хоносны дараа, өөр байранд тэднийг оруулна гэж Лестер зүтгэсээр байна гэж эхдээ бичжээ. Эх, охиноо эргэж ирэхэд нь маргаан үүсгэхийг л хүлээж байсан Герхардт өвгөнд захиаг үзүүлжээ. Өвгөний царай муухай болсон боловч энэ санал түүнд уг зүйл цэгцэрсний гэрч мэт санагдав. Хэрэв Кейн Женнитэй суугаагүй бол юу гэж ч гэр бүлд нь туслаад байх билээ дээ? Чухамдаа тэд тохитой гэрлэж орхисон байх нь ээ дээ. Женни үнэхээр өндөр байр эзлээд одоо гэрийнхэндээ тусалж чадах болсон юм байх даа гэж өвгөн санаад түүнийг үүрд уучлахад бараг бэлэн байв.

	Тэгээд ч, шинэ байранд шилжин суух асуудал шийдэгдэж, Женни ч нүүхэд нь эхдээ туслахаар Кливлендэд буцаж иржээ. Лестер Женни хоёр аятай бөгөөд чимээ аниргүй байр эрж хотоор яваад тохитой нэг газар олжээ. Тэр нь сард гучин долларын хөлстэй, есөн өрөө хашаа бүхий байр байв. Энэ байрынхаа хооллох өрөө, зочдын өрөөнд таарах зохимжтой төхөөрөмж, бусад өрөө бүрд зохих сайн сандал, түшлэгтэй сандал ор зэргийг цөм авч тавив. Гал зуух нь тав тохь бүрдсэн, тэр ч байтугай Герхардтынхан урьд нь ер үзээгүй чимэглэлтэй халуун усны газартай байв. Нэг үгээр хэлэхэд энэ байр хэдийгээр гойд сайхан биш ч, ихэд тавтай тул гэр орныхон минь одоо сайхан тохилог амьдрах нь гэж Женни баярлажээ. Шилжин суух цаг болохоор хамаг мөрөөдөл минь биеллээ шүү гэж Герхардт авгай учиргүй баярлав. Насан туршдаа он удтал хүлээсэн зүйлээ үзэх цаг иржээ. Шинэ байр, хогшил эдлэл, санаанд таарсан сайхан эд юмс зэрэг зүүдэнд оршгүй зүйлийг бод л доо. Шинэ ор, ширээ, шүүгээ, өөр бусад юмыг хараад түүний харц баясан гэрэлтэв. 

	— Бурхан минь, ямар ч гоё, ямар ч сайхан юм. Тийм үү? гэж тэр дуун алдав. 

	Женни сэтгэл хөдөлснөө нуухыг оролдон тун хангалуунаар инээмсэглэвч нүднээс нь нулимс бөмбөрнө. Эхийгээ хараад Женни тийнхүү их баярлажээ. Төрсөн эцэг эх, дүү нарт нь ингэж сайн сэтгэл гаргасныг бодохоос Женни Лестерийн хөлийг үнсэхэд бэлэн байв. Дотор тавилыг авчрах өдөр Герхардт авгай, Марта, Вероника нар төдхөн зуур бүгдийг зохих байранд нь янзлан тавих болов. Том өрөөнүүд өвлийн янзаар боловч хавар болж сайхан зүлэгтэй болох шинэ тавил авчирч тавьсанд цөм шагшин шуугив. Ямар ч сайхан, ямар ч уужуу вэ? Жорж шинэ хивс дээгүүр гүйж, Басс эд хогшлыг хянангуй ажна. 

	— Гоё оо, гэж сүүлд нь Басс өгүүлэв. 

	Герхардт авгай зүүдлэх адил байшин дотроо төөрөлдөнө. Унтлагын эдгээр гайхамшигт өрөө, зочдын сайхан өрөө, хооллох өрөөнд чухамхүү эзэн болсондоо эх итгэж ядна. Хамгийн сүүлд Герхардт өвгөн орж ирэв. Тэр биеэ барихыг оролдлоо ч гэсэн бахдал төрснөө нууж чадсангүй. Гэрлийн бүдэг өнгөт дугариг бүрхэвч хооллох өрөөний ширээний дээрээс харагдах нь их төхөөрөмжийн эцсийн нэг тусгал нь байв. 

	— Үгүй бас шатдаг хий! гэж Герхардт өгүүлэв. 

	Тэр өтгөн хөмсөгнийхөө  доороос шагайж хөл доорх хивс, цагаан бүтээлгээр бүтээж, таваг өрсөн сунгадаг царс модон ширээ, ханын зургуудыг барайн харснаа өнгө гялалзсан гал зуухыг эргэн тойрон ажаад толгойгоо сэгсрэв. 

	— Аа золиг! Аягүй шив! Тун ч аягүй. Маш сайхан юм даа. Юм хүмийг эвдлэлгүй болгоомжтой байх хэрэгтэй. Шалбарч ховхрох нь амархан, тэгвэл дуусаж байгаа нь тэр гэж өвгөн хэлэв. 

	Нээрээ ч Герхардт өвгөн хүртэл сэтгэл ханамжтай байв.

	 

	1-р хэсэг төгсөв.

	Хэв. хуудас 11,5. 

	Сүхбаатарын нэрэмжит Хэвлэлийн комбинат Улаанбаатар, Сүхбаатарын тайлбай, 2.


cover.jpeg





images/image.png





images/image.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






